
        
            
                
            
        

    
	Баатад овгийн Жигжидсүрэнгийн НЭРГҮЙ

	 

	СЭТГЭЛ ХАЗГАР БИШ БОЛ…

	Голмол, шилмэл, бас тайлбар илүүдэхгүй шүлэг, найраглалуудын түүвэр

	 

	Улаанбаатар хотноо 2005 онд хэвлүүлсэн 

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	 

	[image: Image]

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ҮЗЭЖ ХАРСАН ХҮНИЙ ҮГ

	 

	Яруу найраг бол тэнгэрийн ажил, тэнгэрлэг урлаг. Тэнгэрлэг урлагийг тэнгэртэй, билигтэй, ухаан уужим, сэтгэл тэнэгэр, мэдрэмж торгон хүний үр л бүтээдэг. Санаа муу, ухаан мунхаг, явдал хар мөртөн яруу найргийг бүтээж байсныг хүн төрөлхтний түүх мэдэхгүй. 

	Яруу найраг бол яс, нас заасан хатуу шалгууртай урлаг. Ийм урлагийг хүний мөс сайтай, хүмүүнлэг сэтгэлээр туяарсан, уяхан зөөлөн араншинтай ч ухарч буцахгүй шийдэмгий зоригтой, цог хийморьтой хүн л бүтээдэг. Яруу найргийн яс гэдэг нь ямагт хотойшгүй, бас хэм болон хэлтэршгүй хатуу шалгууртайг хэлж байгаа юм. Яруу найргийн нас гэдэг нь тэрхэн үедээ залуусын дунд гялсхийгээд унтардаг гэрэл биш, басхүү цаана нь мань мэтийн уруудаж яваа насныханд ч ухаан зааж чадахуйц өртөөчин байх ёстойг хэлж байгаа юм. 

	Өдгөө од болсон хэмээн өөрсдийгөө эндүүрч явдаг зарим яруу найрагчийн номыг үзэж харахад хээнцэр ч юм шиг, хэлбэрдсэн ч юм шиг санагдаад ухаан санаанд үлдэх ул мөргүй сүүлчийн хавтсаа хамхиулдаг. Бас өөр нэг нь уйлагнан уянгалсан атлаа зүрх сэтгэлийг яая даа гэтэл шимшрүүлэлгүй, өөрөө ч учир начрыг нь олохоо больчихоо юу гэлтэй орооцолдсон утас шиг юм пөмбийлгөөд хаячихсан байдаг. Дагестаны их яруу найрагч Гамзатын Расулын 

	 

	“Хамгийн сайхан ваарыг энгийн шавраар хийдэг

	Хамгийн сайхан шүлгийг энгийн үгээр бичдэг” 

	 

	гэж хэлснээр, хамгийн энгийн үгсийн хийцтэй мөртөө гүн гүнзгий утга агуулгатай, түүнийг нь эрдмийн оргилд дөтөлсөн нь ч, эгэлхэн бор ухаантай нь ч цөм ойлгон мэдэрч, ганц уншихад олон олон мөр бадаг нь аяндаа ухаанд уусаж, сэтгэлд шингэх найраг л жинхэнэ мөнхөрдөг буй заа.

	Нэргүй бид хоёрыг нэгэн зэлний тугал шиг нөхөрлөдгийг хүн бүхэн, нэн ялангуяа сонин хэвлэлийнхэн мэднэ дээ, мэднэ. Ямартаа л миний ширээн дээр намайг гэнэтэд амьсгалаа хураачихвал хамгийн түрүүнд дуулгах хүмүүсийн жагсаалтын хоёрдугаарт Ж. Нэргүйн утас бичигдсэн байгаа. Хуурай дүүгээн би баялаг үгтэй, улс төрийн мэдрэмж сайтай, нийтлэл, өгүүллийг аагт нь тултал бичдэг сэтгүүлч, дажгүй сайн, бүр тансаг ч гэхэд болохоор орчуулагч л гэж бодож явлаа. Зарим нэг нь жаахан юм балгачихаараа (Бид хоёроос голдуу) яруу найрагч гээд л хөөрөгдөөд байх, би түүнийг нь нэг их тоогоо ч үгүйгээ нуугаад яах вэ. Залуудаа яадаг байсныг мэдэхгүй, надтай нөхөрлөсөн 90˗ээд оноос хойш л лав ширээний ард шүлэг мүлэг уншина гэж сагсуураад байхыг нь хараагүй юм даг. Харин саяхан нэг өдөр амьсгаа нь дээр утасдаад, уулзъя, барья гэлээ. Шүлгийн түүврийг минь үзэж өгөөч гэж байна. Цаад томчуулаараа үзүүлэхгүй юу гэсэн чинь “Би ямар томчуулаар магтуулж, нэг сумаар хоёр туулай буудах гэсэн биш, танаар л үзүүлнэ” гээд салдаггүй. “Горький төгсөө л биз, онол үзээ л биз, яруу найргийг ямар онолоор бичдэг юм? Би ямар яруу найрагч биш” гээд аятайхан салчих гэсэн чинь санаанд нь нэг салхи шүү юм орсон бол тэр нөхрөөс тийм амархан сална гэж үү? Уншаад үзсэнийхээ хойно л дэргэд минь дөрөө харшуулж яваа нөхөр маань бүр гайгүй сайн яруу найрагч юм байна гэдгийг мэдэрлээ. Яг л өөрийнхөө ааш араншин, авир төрх, тэгширч яваа ухаарлаа тэр чигээр нь буулгачхаж. Нөгөө талаас нь хэлбэл шүлгүүд нь өөртэй нь даанч адилхан юм аа. Хатуудаа хатуу, зөөлөндөө зөөлөн! Нэгэн үе шонхор мэт, нэгэн үе нэг муу номхон улаан бяруу шиг! Мигуй мэт хумсаа нуусангүй, тогос мэт гоёж гоодсонгүй. Номынх нь нэр “Сэтгэл хазгар биш бол…” нь ч доторхтойгоо яг дүйж. “Сэтгэл хазгар биш бол хөл хазгар хамаа юу

	Сэрмэн нүдтэй үрстээ харагдаж явах сайхан юм аа” гэсэн шүлэг нь ч бий. Энэ номыг уншин суухад хал үзсэн хатуу тавилан нь нүдэнд буугаад, хайр, нөхөрлөлийг дандаа л дагуулж явдаг харамгүй халуухан сэтгэл нь өрөөнд орж ирээд дэргэд минь зогсож байгаа юм шиг санагдаад, гоморхол тунирхал нь ч гэгээ татуулаад, гараад гэлдрүүлж явахад мөр бадгууд нь өр зүрх рүү өм цөм хатгаад байлаа. Ургуулан бодуулаад, уламжлуулан нэхээд байх юм. Уран цэцлэлийг голчлолгүй, бас бүр ч орхилгүй утгын ураар давамгайлж, түүнийгээ эхний мөрөөс эцсийн цэгт нь хүртэл уусган шингээж чаджээ. Тэр Нулимсан дууллыг нь үз л дээ, тэр Цензургүй шүлгүүдийг нь унш л даа. Шүлгүүдийнхээ өмнө шигтгэсэн богинохон ч атугай шүлэг төрсөн түүхийг нь сөх л дөө. Тийм дээ, шүлэг бүхэн тэр чигээрээ бие даасан ертөнц болохоор өөр өөрийн түүхийг агуулдаг аа. Шүлгийнхээ нууц түүхийг бусдаас түрүүн дэлгэж буй нь шад пад хийн дүрэлзэх түүдгийн дэргэд суугаад өвгөн бичээчийн хүүрнэлийг сонсож байгаа юм шиг болсон. Ингэснээрээ шүлгийн түүврийн нэгэн шинэ хийцийг ч оруулж ирсэн байж мэднэ. (Нэргүйнхээ шүлгүүдийг уншаад үг минь ч уран болчихоо юу даа би, яруу найрагч биш сэн) 

	Монгол яруу найргийн агуужим тэнгэрт нэгэн сонин од гийв бололтой. Тэр одны анивчин гялалзах гялбаа нь алсдаа бүдгэрэлгүй, яс, нас хоёроороо улам гэрэлтээсэй гэж хүсье! 

	Үзэж харсан Нямаа ах нь (Зохиолч Готовын Нямаа)

	2004 оны долоодугаар сарын 19.

	 

	
“НУЛИМСАН ДУУЛАЛ” 
ХЭМЭЭХ БҮЛЭГ

	 


НУЛИМСАН ДУУЛАЛ 
(Гашуудалт найраглал)

	 

	Хайрт охин Цэцэгмаагийнхаа гэгээн дурсгалд зориулбай

	Нэг

	Зургийг чинь үзээд үгүйлэн суунам.

	Зургийг чинь үзээд уйлан суунам.

	Зүүдэн мэт салж чадахгүй нь ээ, охин минь ээ

	Зүрхэнд минь зүү шигдэж, элгэнд минь эвэр ургав.

	 

	Гуниггүйхэн насандаа гурван сайхан үртэй байлаа.

	Гундааж байдаг хорвоо отгоны нь аваад явчихлаа.

	Хориггүйхэн насандаа хос бөөр шиг охидтой байлаа.

	Холгоож байдаг хорвоо өрөөсний нь аваад явчихлаа.

	 

	Өндөрт од харваж, өрөөсөн бөөр шиг чулуу газарт бослоо.

	Өрөөний барааны бие минь үеийн өнчин хоцорлоо.

	Өөдсөн чинээ охин минь өдий болтол үгүй.

	Өр зүрхний нулимс булаг мэт урсана аа.

	 

	Хоёр

	Өглөө босох, орой хэвтэхэд охин чи минь үгүй.

	Өдрөөр явах, үдшээр ирэхэд охин чи минь үгүй.

	Өөрийн эрхгүй горьдон, гэртээ бушуу харих юм.

	Өвсөн толгой бөхөлзөх талын дундаас яарах юм.

	 

	Арван жилийн өмнө алганд багтаж байсан сан.

	Аюулт тэр мөчид хэчнээн том байлаа даа.

	Аньсага дүүрэн нулимстай аав нь одоо яана аа.

	Алаг нүдэн охин минь хаашаа чи минь одов оо.

	 

	Догшин хилэнд өртөж өчнөөн удаа зовсон

	Доголон эцгээ халхлаад оронд минь яваад өгөв үү.

	Дотнын найзыг нь харахлаар зүрхэн уусаад байх юм.

	Долоон бурхны шанага нулимсаар дүүрээд байх юм.

	 

	Мичид марлын зүг өнчин сарны бөжинтэй

	Миний жаахан охин тоглохоор явсан юм уу.

	Мөнгөн шөнийн цагаар зүүдэн нойрыг манаж

	Мөнгөрөн урсах нулимсыг арчин зогсоо юм уу.

	 

	Арын хангайн модонд анчны сумнаас цочсон

	Алиахан нялх марлыг аргадахаар одсон юм уу.

	Ариухан энхрий цогцсоо алтанхан шороондоо орхиод

	Алсын гарагийг үзэхээр яаран одсон юм уу.

	 

	Үгүйлэн, үгүйлэн суухад үзэгдэх нь үгүй охин минь 

	Үүдэн хоймрын зайнаас нойрон дунд л ирэх юм.

	Уйлан, уйлан суухад учрах нь үгүй охин минь

	Усанд буусан сар шиг хоосон зүүднээ мишээх юм.

	 

	Гурав

	Зүйлийн цэцэг хөлдчихөөд байхад

	Зүрхний булаг урсаад л байх юм.

	Зүйтэйхэн үгсээр учирлаад байхад 

	Зүүдэн нойрноос зуураад л байх юм.

	 

	Нарны гэрэл тунгалаг байхад

	Наадах сэтгэл бүүдгэр байх юм.

	Намираа үгсээр учирлаад байхад

	Нууцхан газар уйлаад л суух юм.

	 

	Газрын шарх аньчхаад байхад

	Гаслангийн шарх анихгүй л байх юм.

	Галууны дэгдээхэй ирчхээд байхад

	Гансруулсан охин минь ирэхгүй л байх юм.

	 

	Энгэрийн хөрс эдгэрчхээд байхад

	Элэгний шарх эдгэхгүй л байх юм.

	Энхрийхэн охин минь алга хойно

	Энгэр дэх нулимс хатахгүй л байх юм.

	 

	Дөрөв

	Нүдний нулимс хур мэт асгаран, асгаран бууна аа.

	Нүүрэнд минь хуурай газар үгүй.

	Нүгэл юу хийсний хариу энэ билээ.

	Нүхэнд чинь би хэвтье, охин чи минь босооч.

	 

	Жаргадгаа жаргасан, үздэгээ үзсэн, одоо болоо.

	Зовдгоо зовсон, зовхи минь буусан, одоо болоо.

	Нойтон сормуустай үрийн зулай үнэрлэсэн, гялайсан.

	Нов ногоон дэлхийд азтай гэж эндүүрсэн, нүгэл минь тэр үү.

	 

	Хийдгээ хийсэн, амсдагаа амссан, одоо болоо.

	Хилэнд ороолгоод аав нь оронд нь хэвтэх сэн.

	Хазгар болсон ч харанхуй орчлонг хазгай хараагүй ээ.

	Харин яагаад чи минь л түрүүлэн одов оо.

	 

	Нулимсан дунд минь бүрэлзэх эвий жаахан охиноо

	Нуугаад аваад үлдээгүй арчаагүй аав нь хөөрхий.

	Нойрон дундаа өвөртлөх энхрий жаахан үрээ

	Наагаад, наагаад зүүдлэх азгүй ээж нь хөөрхий.

	 

	Бурхны унаа ирчхээд эрээд сураад байхад 

	Борвин дороо нуугаагүй арчаагүй ах нь хөөрхий.

	Хурмастын элч ирчхээд хайгаад дуудаад байхад 

	Хормой дороо нуугаагүй аясхан эгч нь хөөрхий.

	 

	Үхлээс нуусан дөчхөн цаг.

	Үйлийн үрээ төөрүүлсэн хоёрхон хоног.

	Атийтал сахисан аав л, ижий нь.

	Арчаагаа алдсан хувь төөрөг, ай чааваас.

	 

	Алаггүй аваачих алс газрын хаан

	Аргагүй өнчрөөх ийм л нүүртэй байж уу.

	Хангинатал чарлах ах л, эгч л хоёр нь 

	Хатуухан жамтай хорвоог эрт л таних байж уу, аяа.

	 

	Тав

	Нүдний нулимс хур мэт асгаран, асгаран бууна аа.

	Ноднин жилийн ногоо дахиад бас л ургана аа.

	Нилдэн хөх тэнгэрт хараа тавин сууна аа.

	Нисээд ирдэг дурсамж ахиад бас л хөвөрнө өө.

	 

	Мянган бурхан хүрээлээд сууж байсаан, 

	Авч үлдэж чадаагүй.

	Мянган горхи тойроод урсаж байсаан, 

	Аваад зугтаж чадаагүй.

	 

	Мөнгөн мичдээс өршөөл дуудан гуйсаан, 

	Ариухан элч нь ирээгүй.

	Мөнгөн дальтай хараацай шувуунд хэлсээн, 

	Нисэн ирж амжаагүй.

	 

	Мянган зул асааж хар луу өдрийг шүтсэн.

	Мөнгөн цөгцөнд буяны судсаа ороон мандаасан.

	“Ногоон Дарь”˗ийг үүрэн гэрээ түмэнтээ эргэсэн.

	Номын баринтаг есөн есийн урласаан, босгоод ирүүлж чадсангүй ээ.

	 

	Ямар гэгчийн алдас хийгээд охиноо аав нь алдав.

	Ямар гэгчийн тийрэн ирээд оёоргүй гасланд живүүлэв.

	Ямар гэгчийн ариун шүтээн аавдаа үзэгдээд одов.

	Ямар гэгчийн ариухан сэвлэгийн үнэр сэтгэлд үлдэв, аяа?

	 

	Ясны минь хэлтэрхий, махны минь тасархай

	Ягааран гүйх цусны минь судалхай

	Ангармаа нэрээр зүүдэнд анх ирсэн

	Аавын хайртай отгон жараахай, аяа!

	Гөрмөл салаа гэзэгтэй

	Гөеөгийн жаахан ач охин

	Улаан туузтай мөнхөрсөн

	Уртаа үстэй ээжийн охин, аяа, хөөрхий минь дээ.

	 

	Эмээгээ хуулсан Цэцэгмаа минь дээ.

	Ээжийн жаахан Жижигмаа минь дээ.

	Энгэрт минь өссөн Энхриймаа минь дээ.

	Элгэнд минь үлдсэн нулимс минь дээ, аяа!

	 

	Зургаа

	Нүдний нулимс хур мэт асгаран асгаран буунам.

	Нүүгээд явчихдаг үүлс амар сайхан юм аа.

	Нүгэл болоод буяныг ялган, салган суунам.

	Нүнжиг үгүй хорвоо өршөөл байхгүй юм аа.

	 

	Уйлахгүй, уйлахгүй гэхэд уучилж өгдөггүй хорвоо юм.

	Усан нүдтэй хүний үр эргэж ирдэггүй хорвоо юм.

	Орилохгүй, орилохгүй гэхэд орлуулж болдоггүй хорвоо юм.

	Орь залуу насыг ч ялгаж таньдаггүй хорвоо юм.

	 

	Тайтгаръя, тайтгаръя гэхэд тастаж холдуулдаг хорвоо юм.

	Тавхан хормын зүүдийг ч охин чи минь эргэх юм.

	Мартъя, мартъя гэхэд мартуулж өгдөггүй хорвоо юм.

	Марал унасан охин минь манантай зүүдэнд орох юм.

	 

	Бодлоо хазаарлая гэхээр болж өгдөггүй хорвоо юм.

	Богино дөрвөн хавирга бор зүрхийг минь дэлдэх юм.

	Сэрье, сэрье гэхэд салж өгдөггүй зүүд юм.

	Сэтгэлээ барья гэхээр сэмлэн шаналаах хорвоо юм.

	 

	Хүүхэд олон байлаа ч хөөрийг авчрах нь отгон нь юм.

	Хөл хучих үр минь ааваа юунд орхив оо.

	Охид олон байлаа ч онцгойрон хүзүүдэх нь отгон нь юм.

	Орших, орчихын заагаар ааваа юунд орхив оо.

	 

	Садан олон байлаа ч сахиад үлдэх нь цөөхөн юм.

	Саран, нарны өлмий доор шаналан үлдэх нь өөрийнх юм.

	Сайхан, сайхан үгсээр аргадаж, аргадчихаад явчих юм.

	Салах, нийлэхийн тойрогтой өөрийн гэрээ л зүглэх юм.

	 

	Нөхөд олон байлаа ч нөхөөд өгдөггүй хорвоо юм.

	Нөмөрсөн дээл жиндэж, дэрлэсэн дэр норох юм.

	Мөр түшин суух хөөрхий ижий нь л үлдэх юм.

	Мөнхийн усгүй хорвоод аав нь одоо яалтай.

	 

	Долоо

	Нүдний нулимс хур мэт асгаран, асгаран бууна аа.

	Нүхгүй сувдан сондор хацар дагаад өнхөрнө өө.

	Нүүдлийн цагаан үүлний сүүдэр хүйтэн юм аа.

	Нүүгээд холдохгүй орчлонд аав нь одоо яалтай.

	 

	Арван хуруун завсар атгасан үс багадна.

	Анубад дөрвөн далайд асгасан ус багадна.

	Арвай, арвай тоотой буяны ерөөл багадна.

	Аавд нь газар хатуу агаад тэнгэр хол байнам.

	 

	Усан нүдлэн, усан нүдлэн суухад минь ээ

	Урд минь тормойно, урд минь тормойно, үр минь ээ.

	Улиасны навчис намрын салхинд чичгэнэхийн адил 

	Уйтайхан зүрх минь гашуун заяандаа чимчигнэнэ ээ.

	 

	Зүүдлэн цочин, зүүдлэн цочин дугхийхэд минь ээ

	Зүг зүгийн, зүг зүгийн бурхад айлсана аа.

	Зүмбэр хээтэй, бадамлянхуатай жаазан дундаа

	Зүйтэй төрсөн миний л охин ахиад амилна аа.

	 

	Дээшээ хараад, дээшээ хараад хэвтэхэд минь ээ

	Дэлбэгэр хоёр чихний омог нороод ирнэ ээ.

	Доошоо хараад, доошоо хараад хэвтэхэд минь ээ

	Дотоод энгэр, гадаад энгэр нэвтрээд ирнэ ээ.

	 

	Гараа зангидаад, шүдээ зуугаад хатуужихад минь ээ

	Гаслангийн мөрөн ганцхан зүрхэнд цутгаад байна аа.

	Гадаа гараад, алсыг хараад суухад минь ээ

	Газар тэнгэр нулимсан далайд хөвөөд байна аа.

	 

	Тонгойн гудайн, толгой унжуулан суухад минь ээ

	Торгон нулимс лааны тос шиг бөнжийн урсана аа.

	Төгрөг саран, дугариг нарны амарлиун чөлөөнд 

	Төрсөн бие минь зулын тос шиг мэлтийн урсана аа.

	 

	Найм

	Ус нэгэнтээ хөлдөж, мөс нэгэнтээ хайлав.

	Урагдсан зүрхний цөн түрэх нь хэвээрээ юм аа.

	Уул нэгэнтээ бууралтаж, өрөл нэгэнтээ улайрав.

	Уйланхай нүдэн аав нь тайтгарах нь үгүй юм аа.

	 

	Мод нэгэнтээ ногоорч, цэцэг нэгэнтээ хагдрав.

	Мохоод үлдсэн аав нь нэгэн оныг элээв.

	Морь гадаа эвшээж, гал шажигнаад яана вэ.

	Молцог зүрхний нулимс урсах нь хэвээр юм аа.

	 

	Мойлтой, гишүүтэй хорвоо амтаар хуураад байх юм. 

	Мойлон нүдтэй үр минь зүүдээр хуураад байх юм.

	Мордоод угтаад явмаар зэрэглээ хуураад байх юм.

	Мөдхөн эргээд ирнэ гээд салхин хуураад байх юм.

	 

	Ангир цээжийг түгшээж бүрэнхий болоод байх юм.

	Алаг нүдний аньсаганд нулимс дүүрээд байх юм.

	Азтай, хувьтай аавууд архиар хуураад байх юм.

	Асгаруулан, мэлмэрүүлэн суухаас аав нь өөр л яалтай.

	 

	Ес

	Нүдний нулимс хур мэт асгаран, асгаран бууна аа.

	Нүх шиг харанхуй орчлонд тайтгарал гэж байна уу.

	Нороод байгаа сормуусыг арчаад, арчаад яана вэ.

	Ногоон шилтэй дарсыг дугтран, дугтран сууна аа.

	 

	Хундагал, нөхөр минь, хундагал, галзуу цагаан дарсыг.

	Хувьтай, ерөөлтэй хүнд энэ чинь ердөө гарзгүй.

	Хугараад унасан хавирга, тасраад унасан гар минь 

	Хууран, хууран намайг нүдэнд үзэгдээд байна аа.

	 

	Өө яах вэ, дундхандаа гэмгүй, нааш нь өг.

	Өр зүрхний нулимс энэхэн жүнзийг дүүргэнэ.

	Өдөр болоод шөнөөр орчлонг мэдрэхгүй байх сан.

	Өвөл ургасан цэцэг нүдэнд үзэгдээд байна аа. 

	 

	Намайг бүү өрөвд, энэрэл хайр хэрэггүй.

	Налаад шарласан өвсийг буцаагаад өндийлгөж болохгүй.

	Навчин хээтэй болор хоосон жингэнэж байснаас 

	Навс согтсон миний атгад бяцарч байг ээ.

	 

	Намайг бүү загна, намайг бүү өшиглө.

	Налуу замтай орчлонд өөрөө л халтирч унаг.

	Нарны өршөөлд багтаагүй доголон эцэг би байна.

	Найрын дугараанд согтоогүй ээ, гашуун нулимс асгарч байна.

	 

	Намайг бүү өрөвд, намайг бүү загна.

	Намаржаанд буусан насаа хар толгой мэднэ.

	Надтай тэрслэх орчлон гашуун агаад шорвог.

	Надаас хорвоо уйджээ, наадах дарсаа хундагал.

	 

	Алив алган дээр минь, архиар нүүрээ угаая.

	Аягаар хийгээд аль, хоолойгоо зайлъя.

	Асгараад байгаа нулимс жаахан татарч магадгүй.

	Аль эсвэл живээд, сэтгэлээ нэг амраая.

	 

	Аяа, 

	Согтуу нүдтэй орчлонгийн 

	Солгой заяаг яалтай.

	 

	Арав

	Нүдний нулимс хур мэт асгаран асгаран буунам аа.

	Нүүрэнд гүйсэн үрчлээ хурууны өндөг эсгэм ээ. 

	Нигүүлслийн элчийг дуудан залбиран залбиран суунам аа.

	Нирваанд төгс нөгчигсөн бурхны заяаг шүтнэм ээ.

	 

	Данраглин хийдийн гороо руу хайр энэрэл горьдон

	Дагшин ариун буяныг санан санан сажиллаа.

	Далай ламын шившлэгтэй ганцхан ширхэг арвайг 

	Далан хэлийн олонтой хуваан, хуваан хүртлээ.

	 

	Зонхов Богдын зорчих манант холын орон

	Зовлонд үйсэн хүмүүнд олдох бол уу, шүтээн минь?

	Зоргоор мунхаг насны аархаж явсан нүгэл

	Зулай халзартал мөргөвөөс нимгэрэх бол уу, бурхан минь?

	 

	Ганцхан заяах насанд хожуухан таныг зорилоо.

	Ганцаараа яваад өгчихсөн охиныг минь эгүүлж хайрлаач.

	Газар, тэнгэр хоёрын аль нэгтэйгээс олоод 

	Гансран, гансран суух аав л ээжид нь өгөөч.

	 

	Урсах нулимсаа бариад таны өмнө ирлээ.

	Ума хум базар гүрү бадма сэдхи хум.

	Уйтан зүрхний усаа гараад би асгая аа.

	Ургийн ураг хүртэл ивээн тэтгэж яваач.

	 

	Урд хайрхан уулыг тахин шүтэж явъя аа.

	Урсгал тунгалаг булгийн тархийг тойрч гаръя аа.

	Ума хум базар гүрү бадма сэдхи хум.

	Улаан замын ядууст эцсийн зоосоо өгьеө.

	 

	Улс олон амьтны тусын тулд зүтгэе ээ.

	Ум зандан ширээг номын дээдээр мялаая аа.

	Улаан голтой бүхний амийг хайрлаж явъя аа.

	Ума хум базар гүрү бадма сэдхи хум.

	 

	1991 оны 04.20˗05.03. 

	Чойбалсан хот. 

	 

	 


АНГИРТЫН НУУРЫН СЭТЭРТ ХАЛИУН 
(Туульсын найраглал)

	 

	Газар дээрх ганц нуган дүү Ж. Оюунбаатартаа зориулав.

	 

	Энэхүү домгийн эх сурвалжийг миний хүүхэд ахуй цагийн том сэхээтэн (Эдүгээ ч “Өтөлсөн болохоос үхсэн биш” гэгчээр мөн л хэвээрээ даналзаж яваа) Хандаа гуай хэмээх домог түүхийн амьд хөмрөг болсон, үл мэдэг мижилзүүр ах аль тэртээ 77 онд Дорнодын Баян˗Уулаас Хэнтийн Норовлин орох замд хүүрнэж билээ. 

	— “Малын” (Малын эмч болохоор нь тийнхүү хочилсон хэрэг) Жамсрангийн цагаан азарга Солонгосоос хоёр дахь удаагаа гүйж ирэхэд нь нутгийн олон сэтэрлээд тавьчихсан юм. Айлын авгай хүүхнүүдийн гараас ааруул хурууд үмхэж идээд л явдаг сан. Харин уургатай хүмүүс харахаараа цойлоод алга болно. Тэгсэн чинь нэг зун “аавын цээж” болсон хэдэн банди нөгөөхийг чинь уургалах гэж Ангиртын нуур луу шахаад хөөтөл тэр чигээрээ гүн рүү нь зугтан ороод хөл алдаад живчихсэн” гээд л зүрх зүсэм нулимст яриа 75 км˗ийн турш хөвөрсөн сөн. Тэгээд зүрхэнд минь хадгалагдаж, хадгалагдаж ганц дүү минь Одессийн цэргийн сургуулиас ялихгүй шалтгаар хөөгдөн ирэхэд нь өчүүхэн ч гэсэн ухаан суулгах гэсэндээ нутаг орныхоо тунгалаг сайхныг ярьж өгөх учир жанцныг дуудсан юм. “Ангиртын нуурын сэтэрт халиун”˗ны төрсөн түүх нь тийм агаад олны хүртээл болгох сон гэхдээ “Дэрэнгийн хар азарга” гэгдэх Чимэддээ 93 онд өгсөн боловч радиогоор нэвтрээгүй чигээрээ таг болжээ. Өдгөө нэг ертөнцийн гэрэл гэгээг харах аз тохиов бололтой. 

	Тэрхүү лагс том биетэй, хүрлэн бор царайтай, дүнэгэр дөлгөөн зантай “Малын” Жамсран гуай далан хэдэн онд өөд болсон шиг санагдана. Хүү Дашдорж нь надаас нэг ангийн дээр, нээг их нусаа гоожуулж явдаг хашхираа шар банди байдаг сан. Одоо амьд сэрүүн эсэхийг үл мэдсүү. 

	Намартаа 400 хос хун чуулдаг, амьд устай, ариун тахилгатай, мэлмийн орон шиг жаахан, хунгийн чуулгаа нүгэлтний нүднээс нуух гэсэн юм шиг тогоо адил гүн хонхорт тогтсон Ангиртын нуурын хавь газар бол өнтэй сайхан нутаг даа. Хэрлэн Баян˗Улаан дэргэд нь юу ч биш. Аав минь амьд ахуйдаа “Хамтын хүч” нэгдлийн 2˗р бригадыг анх тэр хавьд байгуулж, намын хэсгийн зохион байгуулагчаар жилийн дөрвөн улиралд дөрөө, гөлөм харшуулж явсан нутаг. Тэр хавь газар яг л Швейцар шиг зөндөө олон нууртай ч хунгийн чуулга зөвхөн Ангиртад болно. Нямсүрэн маань тэр нутгийг Жамбалгарав, Алтангэрэл, Ж. Зана гуай, “бондгор” Оюун хэдүүлээ зүүн гурван аймгийн зохиолчдын “Ангиртын нуурын уулзалт”˗ын суурийг тавихаар анх удаа очиж үзэхдээ “Цэвэрлэж, цэвэрлэчихсэн гэр шиг ямар ч сайхан нутаг вэ дээ” хэмээгээд санаа алдаж билээ. Ардчилал эхэлсэн сайн цагийн түрүүчээр өчүүхэн миний бие тэнд очин сайн малчин Даржаа гуай, Содномцэрэн эгч хоёртоо тарвалзан, эхнэр хүүхдүүдийн хамт тухлан ахуйдаа бурангуй цагт хэлмэгдэн нураагдсан овоо тахилгыг нь хурайлан сэргээсэнд нутгийнхан маань баярлаж явдаг гэсэн. Бурхан шашны номыг таггүй эзэмшсэнээс зон олноосоо “Аргат” хэмээх хүндлэл хүртсэн аавын минь ерөөл тэр буй заа.

	Эхлэл буюу зохиогчийн үг

	 

	Алсын газарт худалдагдсан морины тухай сонсоход хуурын минь нэг чавхдас тасарч, нөгөө нь ая үгүй чарлах мэт. Морин хуурын минь хос чавхдасны нэг нь хүн, нөгөө нь морь буюу. Тиймээс ч хүмүүн ер нь өөрийнхөө шөрмөсийг сугалан эгэм, сарвуу хоёртоо хөвчлөн татаад уйлан хайлахыг хэн хорином?

	Гэдсэнд очсон унага ч нутгаа тэмцэн гүйдэг заяа тавилан зөвхөн Монголд минь буй. Алсын газраас гүйн ирээд Ангиртын нууртаа шингэсэн хүлэг сайн морины тухай, хорвоод хосгүй нутгийн тухай нэгэн тууль бүтсэний учир энэ буюу.

	 

	Хүлэг минь нууц тэртээ чанадаасаа өгүүлрүүн:

	 

	Нэг. Нутгаас холдох өдөр

	 

	Эх барьсан нуга минь цэцгийн үнэрээр даллаж

	Элээж өссөн толгод минь зэрэглээн цаанаа сүүмэлзэнэ.

	Этгээд холын шугуй тоосны алсад хаягдаж

	Ээлийн цэнхэр тэнгэр дэлэн дээр минь манхайна.

	 

	Хазаарын мөнгөн товруу шиг цагаан гэрүүд бөмбийнө.

	Хайрлаж санасан нутагтаа одоо л нэг ирлээ дээ. 

	Харчуул, хүүхдийн марзай чихнээ яруу уянгална.

	Хагацал гунигийн эцэст эндсэн биеэ домноё доо.

	 

	Аяны шувуудыг дагаад нутгаа зорьсон юм сан.

	Ангиртын нуураа санан холоос гүйсэн юм сан.

	Арван тавны саран гурвантаа мандан үзэгдэхүй

	Алс замын харгуйг туулан туулан эвхлээ дээ.

	 

	Хаврын тэргүүн сардаа нутгаа зорьсон юм сан.

	Харийн түмэн нугачааг ардаа орхисон юм сан. 

	Хархан нүдтэй монголжин бүүвэй аялан суудаг 

	Ханат цагаан гэрүүдийг мартаж яаж л болном бэ.

	 

	Хур борооны үнэрээр нутгаа зорьсон юм сан.

	Хурмастын салхийг сөрөөд сум шиг гарсан юм сан.

	Хусан уургатай адуучин уртын дуу исгэрдэг

	Хулсан шаргал талаа мартаж яаж л болном бэ.

	 

	Аяны шувуудын сүүлээр нутгаас одсон юм сан.

	Ангирт, Цэгээн нуураа орхин холдсон юм сан.

	Аз хийморь гэгчийн ирмэг дээгүүр гишгэлэн 

	Алаг цэцгийн орондоо буцаад ирэх сайхан юм.

	 

	Намрын дунд сард нутгаас хөөгдсөн юм сан.

	Найман зуун ижилтэйгээ тоосоо орхисон юм сан.

	Наран ургах зүгээс ирэх л өдөр байж дээ.

	Надаасаа хоцорсон сүрэг минь одоо яаж л зовном бол?

	 

	Анхны гэгээн цаснаар нутгаас хөөгдсөн юм сан.

	Ариун Хэрлэн ижийдээ хоргодон холдсон юм сан.

	Аргалын утаа дахиад үнэртэх л хувьтай байж дээ.

	Ард үлдсэн сүрэг минь одоо яаж л зовном бол?

	 

	Зайдуу холын шугуйд бусдын зовлонг үүрэвч

	Зайлах зориггүй үлдсэн найман зуухан ижил минь

	Задгай цагаан талын хатираа цэнхэр толгодоо 

	Зангиран шаналах зүрхэндээ хоргоон, хоргоон хоцорсон доо.

	 

	Нутаг, нутаг дамнасан аян замын үзүүрээс 

	Нуураа санасаар ирсэн ганцхан бие минь яамай даа.

	Нулимст хархан нүдээ харийн газарт аньж

	Найман зуугаас хорогдсон зуурдын нөхөд минь хөөрхий дөө.

	 

	Ширэнгэ ногоон шугуйн бүгчим халуун чийгийг 

	Шившиж тавьсан сум шиг зүсэн ирэх нь хэд бол?

	Ширээ, ширээ талын зэрэглээн дундаас сугаран

	Шилийн хөндийн салхиа эргэтэл янцгаах нь хэд бол?

	 

	Хар дарсан зүүдний түмэн, түмэн бэрхийг 

	Харийн хашаанд үзэж зовлон туулсан юм сан.

	Хал цохисон эзний цаад л санааг мэдэлгүй 

	Хар л багаасаа дагасан адгуус заяа минь хөөрхий.

	 

	Адуун олон сүргийг минь атгахан шагай шиг хурааж 

	Ангиртын эрэг рүү намайг нэг л өдөр шахсан сан.

	Арван алдын уурга наран сөргөөс гялсхийж

	Аман хүзүүгээр чивчрэн гурамсан хуйв нь шигдсэн сэн.

	 

	Гурий, гурий сүргээсээ нэг л өдөр таслагдаад

	Гурвуулхнаа хөтлөгдөн даваа давсан юм сан. 

	Гунхаж, ганхан жороологч халиугч эхээ орхиод

	Гунан буу чирэх адгуус заяа минь байж дээ.

	 

	Азарга азарга ижлээсээ нэг л өдөр таслагдаад

	Ах, дүү Сонорын даваагаар тоостой гарсан юм сан.

	Ахиад наадамд давхих шиг дүүхэлзэнхэн тэмүүлсэн

	Алдрай залуу насны минь гашуун хувь байж дээ.

	 

	Салхин, салхин сүргээсээ нэг л өдөр таслагдаад

	Сартай тэнгэрийн дор бусдын сүрэгт нийлсэн сэн.

	Сансарт хөөрсөн оддыг газарт буутал хуйлрах

	Саарал тоосон дундуур нутгаас хагацсан байж дээ. 

	 

	Алтан наран намайг ариухан илтсээр үнсэж

	Аясын салхин миний шанхан үзүүрийг илбэж

	Ахуй нутаг минь үдсэн тэр л хар өдрийн 

	Алдаа, оноо хоёрын алийг ч би мэдээгүй ээ.

	 

	Үүлэн дэлтэй эцэг минь сүргээ хураан үүрсээд, 

	Үйзэн гурвал тамгатай миний эжий захлаад

	Үд дундын наран адууны тоосонд хиртсэн

	Үлтэр, зэлтэр өдрийн ухааныг би олоогүй ээ.

	 

	Зөөлөн сэтгэлт нэг нь зөв харан инээсэн.

	Зүйдэл үгүй ариухан сүүн цацлаа өргөсөн.

	Зулай буурал уулс руугаа уруу харан мэгшсэн.

	Зовхи нь буусан нүдтэй хүмүүний учрыг олоогүй ээ.

	 

	Явдал, суудал хоёрын учрыг би олоогүй ээ.

	Яргуй дэлбээлдэг нутгаа орхино оо чиг л санаагүй ээ.

	Яргын гал унадаг харь газрын тэнгэр дороос 

	Яаж л ийгээд гүйх ухааныг харин олсоон.

	 

	Гал, ус харшилдаг нь галав юүлэхийн ёсон сон.

	Ганцхан амьдрах заяаны гадуур өнгөрөх тавилан сан.

	Гариг хүрээлэх оддын гялалзан унтрах зурвас сан.

	Ганхаж явдаг насандаа хүмүүнийг би таньсангүй ээ.

	 

	Хоёр биеэ хороодог нь хомхой араатны ёсон сон.

	Хосгүй хүлгээ зовоодог хоёр сэтгэлтнийг мэдсэнгүй ээ.

	Хүн хүнээ зовоодог нь хүмүүн бусын ёсон сон.

	Хүлэг намайгаа зовоодог хүйтэн сэтгэлийг таньсангүй ээ.

	 

	Зуузай холбон давхидаг хонгор эхээ мөрөөдөж, 

	Зуун түмэн давааг тасран тасартал ширтэж, 

	Зуурдын замдаа гарсан ерөөл буянт үүрээр

	Зуур хоносон саран эхийн минь нүд шиг дагасаан.

	 

	Хоёр. Хүний газар

	 

	Дарь унасан дайны давхар хилэнг амсаж, 

	Дал, сээр хоёроо халцартал зүтгэсэн юм сан.

	Даан чиг миний мэдэхгүй үйлийн үрээ эвхэж

	Даамай холын алсаас ирдэг өдөр байж дээ. 

	 

	Гадаад их далайг зорино оо чиг л санаагүй ээ.

	Гал, ус хоёрт зовно оо чиг л санаагүй ээ.

	Галуу цэнгэх нуураа орхино оо чиг л санаагүй ээ.

	Гангийн халуун чийгт ягдана чиг л санаагүй ээ. 

	 

	Өндгөн таван толгодоо орхино оо чиг л бодоогүй ээ.

	Өмнийн шавар намагт ирнэ ээ чиг л бодоогүй ээ.

	Өнжмөл хөх тарианд өлдөнө өө чиг л бодоогүй ээ.

	Өнхрөн унах нулимс нинжин сэтгэлийг олоогүй ээ.

	 

	Өмнөө хэлийн хүмүүс шулганан хэлэлцэхийг сонсож

	Өдөн биед минь тасхийх шилбүүрийн амтыг үзсээн. 

	Өглөө, орой ялгалгүй нөгөө л дөнгөө чирүүлж

	Өндөр сайхан сэврээг минь өвдгөн чинээ болгосоон.

	 

	Хөрст газар дэлхий хөрвөн эргэхийг үзсээн.

	Хөх төмөр шувуунаас гал унахыг үзсээн.

	Хэнгэрэг болтлоо турж, үхэхээс бусдыг үзсээн.

	Хэнхдэг цээж минь шатаж, өөрийн цусаа үзсээн.

	 

	Аруухан сэргэлэн бие минь адасга болтлоо хорчийж, 

	Алаг эрдэнийн нүд минь мах болтлоо улайсан.

	Аюулт тэр газраас зориглон зугтаж чадваас

	Адуун сүргийнхээ тоосыг магнайдаа наамаар байсан.

	 

	Харийн нутаг хошуунд хазаар юугаа санасан.

	Халуун хөлсийг минь шингээсэн тохом юугаа санасан.

	Хагсарч дуустал сойдог уяа юугаа санасан.

	Харанхуй шөнөдөө учирдаг аргамж юугаа ч санасаан.

	 

	Шагай, туурай жиндээдэг цас юугаа санасан.

	Шашир дэлэнд молцоглодог мөс юугаа санасан.

	Цэвдэг хүйтэнд хайрдаг амгай юугаа санасан.

	Цэн цэнгийн баавартай эмээл юугаа санасаан.

	 

	Дэлэн дээр минь дарцаглах унаган эзнээ дурсаж

	Дээлийн хормой нь хийсээд, ирлээ гэж зүүдэлсээн.

	Дэнж хөтлийг чиглэн адуун дундаас цойлоод

	Дэвээд урхилдаг хуйваар эргэлээ гэж зүүдэлсээн.

	 

	Алаг, алаг цэцэгсийн аньсага дээгүүр нисэж

	Ангиртын нуурын наадамд түрүүллээ гэж зүүдэлсээн.

	Алдрай жаахан хүүгийн хонгор сэвлэгийн үнэрээр 

	Ахуй нутгийн салхи сэвэлзлээ гэж зүүдэлсээн.

	 

	Ган дөрвөн туурайгаар Есөн хүнийг цочоож

	Гал шувуу адил дэвэн нисэх шиг болсоон.

	Газар газрын уяачид шуналын нүдээ унагаж

	Гаанс, хөөрөг хоёроо бооцоонд тавих шиг болсоон.

	 

	Аагим зуны халуунд цагаан хунтай зэрэгцэж

	Ангиртын нуурын усанд өдөржин зогсдогоо санасаан.

	Ар Халхын зун тэгэхэд бүгчим байсан ч

	Алсад зовсон өдрүүдтэй зүйрлэж яахин болно вэ.

	 

	Гурав. Нутаг руугаа гүйх зам

	 

	Өмнийн ногоон хязгаарт толгод олныг давсаан.

	Өргөн хөндий дүүрэн гол олныг туулсаан.

	Өдөр болоод шөнийг өөрийн эрхгүй зааглан

	Өрнийн цэнхэр тэнгэрээ зорин зорин гүйсээн. 

	 

	Барчгар сүмбэр уулсын хаяа хормойг дагаж

	Барайн дүнсийх хотуудын хойгуур урдуур хэрсээн.

	Бараан толботой саран усны толионд гялтайх

	Баргар сиймхий үүлсийн сүүдэр даган гүйсээн.

	 

	Хангай, хангай давааг мацан мацан гишгүүлж

	Хавтгай, хавтгай тосгодыг холуур тойрон алхуулж

	Харгуй замын хөлөөс дөлөн дөлөн зугтаж

	Хагданд уруулаа хүргэх чөлөө завгүй гүйсээн.

	 

	Зэгэл, зэгэл үзэгдэх тариан дундуур нуугдаж

	Зэвэргэн бороотой шөнө зэвтэй сум шиг ниссээн.

	Загал хоёрын удам замбуулинд төрдөг өлгий 

	Зээргэнэ хиаг ургадаг нутгаа мөрөөдөн гүйсээн.

	 

	Шавар, намаг дундуур шигдэн, шигдэн тэмүүлж

	Шар мөрний усыг самардан, самардан гаталж

	Цэгээн, Хүүш нуураа нүдэндээ үзэн цогиулж

	Цангаа тайлан шилгээх хормын завгүй гүйсээн. 

	 

	Агь, гангын үнэрээ эрэн, эрэн хатируулж

	Ангир, галууг даган, шуудран, шуудран гүйсээн.

	Алтан гадсыг чиглэн, араатнаас дайжин довтолгож

	Ар сайхан нутгаа санан, санан гүйсээн.

	 

	Хүний нутгийн уулс толгой дээрээс тонгойж

	Хүй их замд минь хаалт болоод байсаан.

	Хүсэл, чадал хоёроороо жим гарган давхихад

	Хүйлэн хар ангал урдаас минь тосоод байсаан.

	 

	Холын мөрний ус омруу дороос чангааж

	Хондлой сайхан зоог минь халин даваад байсаан.

	Харайн, харайн зүтгэж наадах эрэгт гарахад

	Хайргат газрын чулуу туурай эмтлээд байсаан.

	 

	Танихгүй газрын араатан замын урдуур хөндөлдөж

	Таг харанхуй шөнөөр нүд нь улалзаад байсаан.

	Танхил явсан цагийнхаа ид чадлыг гаргаж

	Тангарч, тонгорч орхиод наашаа л яараад байсаан.

	 

	Ондоо газрын хүмүүс ангаалан, ангаалан хөөж

	Онилон, шившин тавьсан сум нь шунгинаад байсаан.

	Онгод догшин уулсын минь тахилга намайг ивээж

	Ойрсон харагдах оргил нь тэнхэл нэмээд байсаан.

	 

	Туулж үзээгүй газрын туурга хэцүү байсан.

	Туулай зүрхтэй төрсөн бол зорих нь үгүй байсан.

	Туурай дөрвөн хөлөө сульдаан, сульдаан гүйсээр

	Тун чиг дотно нутагтаа хүрээд ирэх нь энэ дээ.

	 

	Эгэлгүй хэцүү замыг эрийн сайнаар давлаа даа.

	Эх сайхан орондоо одоо нэг л ирлээ дээ.

	Эмгэн халиугч эх минь намайгаа хүлээсээр байгаа даа.

	Эргэцүүлэлгүй өгсөн эзэн минь намайгаа яаж л угтах бол?

	 

	Бусдын даргил нутгийг бусган, хаян орхилоо доо.

	Будан манан дундаас нутгаа олоод очно доо.

	Буцаагаад явуулчхаж магадгүй хүйтэн сэтгэлтэн бий дээ.

	Буруу зантай эзэн минь намайгаа яаж л угтах бол? 

	 

	Холын газар усыг зориглон, зориглон тууллаа даа.

	Хонгор талын хоймор Таван толгойдоо хүрнэ дээ.

	Хоёргүй үнэн сэтгэлээр зорин, зорин ирлээ дээ.

	Хос нүдэндээ нулимстай эхийгээ олоод очно доо.

	 

	Хар хөлсөө цувуулан хоног, сараар гүйлээ дээ.

	Хагд шүүрэх завгүй хонуут, өнжүүт явлаа даа.

	Харзлан мэлтрэх уснаас цангаа тайлахыг мөрөөсөн 

	Хайрлан зүүдлэн санасан нутгийнхаа зах руу орлоо доо.

	 

	Хувилгаан цэнхэр зэрэглээг зүсэн, зүсэн ирлээ дээ.

	Хурц дөрвөн туурайгаа мултран унатал гүйлээ дээ.

	Хатан төмөр дөрөөний хангинах дууг мөрөөсөн

	Халуун, хүйтэн ээлжилдэг нутгийнхаа салхинд орлоо доо.

	 

	Дөрөв. Эх нутагтаа˗1

	 

	Халхын шаргал тал минь тэгшхэн агаад талбиу.

	Хангай зүгийн бороо зөөлөн агаад намираа.

	Халуун садан сүргийн хонгор бэлчээр зүсэж

	Хатиран хатиран гүйхүй хөл минь хөнгөрөөд байна аа.

	 

	Өргөн сайхан тал минь дотнохон агаад өвстэй.

	Өөдөөс үлээх салхин миний эхийн үнэртэй.

	Өөжин цагаан Хэрлэнгийн мандлаас хөөрсөн усан

	Өмнөөс тосон шавшихуй хүч минь ороод байна аа.

	 

	Өвсөнд буусан шүүдэр аагтай агаад ээлтэй.

	Өлдөж цангасан наддаа рашаан агаад эмтэй.

	Өвдөг, сүүлээ норгон айвуу тайвуу шогшихуй

	Өвч бие минь сэргээд өнгө ороод байна аа.

	 

	Бөнжин дусалтай цэцэгс бөөрөнхий агаад цэнхэр.

	Бөөн бөөнөөр туяарах солонгын долоон өнгөтэй.

	Бөөр, зүрхээ догдлуулж яаран, яаран хатирахуй

	Бөхийн бөхийн тосож, намайг даллаад байна аа.

	 

	Нартай нь тоглон өссөн өлгий нутагтаа ирэхүй

	Найман жаргалын үүд намайг уриад байна аа.

	Намуун зөөлөн байгаль нь уушги, зүрхийг сэргээж

	Найртай, хайртай бараа нь нүдэн баясгаад байна аа. 

	 

	Дээвэр цэнхэр тэнгэрт нь жигүүртэн болоод нисмээр, 

	Дэлхийн нүдэн нууртаа ангир болоод хөвмөөр, 

	Дэнжийн алаг цэцэгт нь зөгий болоод буумаар, 

	Дэндүү дотно өлгий минь зүрхэн уясгаад байна аа.

	 

	Усан эрдэнэ Хэрлэн минь удган цагаан толиотой.

	Угалзран хээтэн урсах уудам мянган тохойтой.

	Урган цэцэглэх бургас нь уран шувууны үүртэй.

	Ундлан, амтлан сөгдөхүй уураг сүүний амттай.

	 

	Есөн Хүн уул минь ер бусын сайхан бараатай.

	Ергүүлэн, ергүүлэн гарахуй есөн хүслийн биелэлтэй.

	Ертөнцийн түмэн оргил өгсөж гарсан хормойтой.

	Ерөөлөөр төрсөн миний хомбон туурайн тамгатай.

	 

	Өлгий Таван Толгой минь өндгөн бүл шиг эвтэй.

	Өргөө цагаан гэрийн өөгүй цэвэр дүртэй.

	Өрмөн шаргал нарыг өөдөө өргөх энгэртэй.

	Өглөө, үдшийн цагаар бүжин, гаврын гүйдэлтэй.

	 

	Ангирт, Булан, Хүүш минь амьтай усан булагтай.

	Амраг хайрын тэнгэр˗ариухан хунгийн сүрэгтэй.

	Аргалын утаа хөшиглөх адуун саарал дэрстэй.

	Арзайж, бурзайж ургасан арвай цагаан хужиртай.

	 

	Тав. Эх нутагтаа˗2

	 

	Түмэн газрыг туулан, мянган голыг гатлан

	Түвшин сайхан нутагтаа хүрээд ирэхийн цагтаа

	Түгшсэн зүрхээ амруулж нэгэн хоёр өдөр

	Төрсөн газрын шороон дээр дураараа цэнгэх сайхан юм.

	 

	Дэл, сүүл хоёроо хийсгэн, хийсгэн тоглож

	Дэлбэн дэлбэн цэцэгсийг үмхэлж нэгэн жаргалаа.

	Дэнж нугын зүлгийг үнгэн, үнгэн хөрвөөж

	Тэртээх газрын тоосыг үргээж нэгэн жаргалаа.

	 

	Урт дөрвөн хөлөөрөө дэгдэн, дэгдэн тонгочиж

	Унаган ахуй цагаа дурсаж нэгэн жаргалаа.

	Уулын сугад дэлбэрсэн хөх булгийн усыг

	Уран хүзүүгээ сунган ууж нэгэн жаргалаа.

	 

	Хөлгөн цагаан гэрийн утаан доогуур цогьж, 

	Хөх цэнхэр гангын сэнгэнээн дотор унтаж, 

	Хөнгөн сэвшээ салхины амьсгал сөрөн давхиж, 

	Хөдөө сайхан нутгаа үнэрлэж нэгэн жаргалаа.

	 

	Галбир сайхан биеэрээ ганхан ганхан товоргож, 

	Галав эртний чулуунаас гал цавчлан наадаж, 

	Ган дөрвөн туурайнхаа ир чадлыг сэргээж, 

	Гайхам хувьтай заяандаа баясаж нэгэн жаргалаа.

	 

	Хааяа нэгхэн удаа тэнгэрийн дуу нүргэлэх

	Хатан сайхан хөдөөгөө харж нэгэн жаргалаа.

	Харь газрын нүргээнд харшин зовсон бие минь 

	Харгил таргил насандаа эргэж нэгэн орлоо.

	 

	Дэлдэн дэлдэн туулай бутан дундаас цовхроод, 

	Дээр байгаа сарны толбонд уусаад байна аа.

	Дэвхрэг царцаа үсчин, нэгэн хэмээр царгиад

	Дэлбээ таван цэцэгт хуучир тоглоод байна аа.

	 

	Өвсний борхон богширго цээжин дороос дэрхийж, 

	Өлгий бяцхан үүртээ эргэн буугаад байна аа.

	Өнгөрөх төдий агшинд сүүлэн үзүүр ширгэж

	Өндгөн үрээ харамлаж, сандран жиргээд байна аа.

	 

	Энэтээх айлын зүгээс дөрвөн нүдтэй халтар

	Эрээн барсын зоригоор айсуй давхиад байна аа.

	Энд ахуй цагт барааг минь харсан биз ээ.

	Эзэн хүнийхээ дуугаар эргэн хоргоод байна аа.

	 

	Хонгор улаан дошноо хоёр нагай хараачилж, 

	Холд зовсон намайг өрөвдөн хошхироод байна аа.

	Хороож дуусгадаг замын алжаал ядралыг тайллаа даа.

	Ховдолт зүрхэндээ нулимстай эхийнхээ эрэлд гаръя даа. 

	 

	Зургаа. Эхийнхээ эрэлд

	 

	Үйл заяаны харуул˗Есөн хүний оройд

	Үүрийн гэгээ тодроход хүрч нэгэн хүлээлээ.

	Үй түмээр багшрах адуун сүргийн зүг

	Үүлэн дундаас янцгааж дэгдэн дэгдэн буулаа. 

	 

	Халиуран, халиуран хагшрах хангалхан сүрэгт ойртвоос

	Хаврын шуурганд нөмөрлөсөн миний ижлүүд мөн байна.

	Харийн түгшүүрт нутагт халуухан хошуу нь санагдагч 

	Хананхан хэвлийдээ өсгөсөн миний ижий л алга байна.

	 

	Бараалан бараалан багшрах бүгээн сүрэгт ойртвоос

	Бараан шөнөөр хамгаалсан миний ижлүүд мөн байна.

	Бургасан хөлөөрөө алдалж, бүлээн сүүг нь хөхсөн

	Буурал халиун зоотой миний ижий л алга байна.

	 

	Алаглан, алаглан тархсан адуун сүрэгт ойртвоос

	Андалдан, тангаралдан өссөн миний ижлүүд мөн байна.

	Ангиртын нуурын усанд анхан удаа оруулсан

	Ариунхан зовхиндоо нулимстай миний ижий л алга байна.

	 

	Эрээлэн, эрээлэн үзэгдэх эрдэнэт сүрэгт ойртвоос

	Энхрий багаасаа сүрэглэсэн миний ижлүүд мөн байна. 

	Эрээнхэн, бараанхан тавилангийн эргэцэг, мөргөцөг дундуур

	Эрүүгээрээ түлхэн хөтөлсөн миний ижий л алга байна. 

	 

	Адуун сүргийн дундуур ижийгээ эрэн гүйлээ.

	Алтан нарны туяанд өглөөжин, өдөржин хайлаа.

	Алгуй шаргал талын өвсөн өндийтөл үүрсэж

	Алиман сарны гэгээнд үдэшжин, шөнөжин эрлээ.

	 

	Түмэн сүргийг хэсэн эхийгээ эрэн гүйлээ.

	Төрсөн сайхан барааг нь нүдээ чилтэл хайлаа.

	Түүчээ, түүчээ тогоруудын хашхиран хараах дуунаар

	Түгших зүрхээ цочоож, бусган харайн эрлээ.

	 

	Буман агтын дундуур ижийгээ эрэн гүйлээ.

	Буудай халиун зоог нь бүлтийн, бүлтийн хайлаа.

	Буурал дэрсэн дотуур буцан, тойрон эргэлдэж

	Булгих зүрхээ дарсхийн бэдрэн, бэдрэн явлаа.

	 

	Ангир уургаа шимүүлж агтын тоосонд төрүүлсэн, 

	Алтай шиг биеэрээ хашиж адууны гүйдэл гүйцээсэн, 

	Аянга буудаг газарт арагхан цээжээрээ хаацайлсан, 

	Ачтайхан төрсөн эх минь хаашаа одох нь энэ вэ?

	 

	Тортог нь үгүй цэцгэн дээр тохойхон биеийг минь унагаж, 

	Тодоор гялалзах цолмон дор тормойсон нүдийг минь нээж, 

	Тоост энэ хорвоогийн манан, буданг таниулж, 

	Торойтол дагуулсан ээж минь юу яах нь энэ вэ?

	 

	Буртаг нь үгүй усанд хомбонхон туурайг минь хатааж, 

	Будан татсан өглөө бунданхан биеийг минь ширээж, 

	Буруу, зөв талдаа ээлжлэн наалдуулж өсгөсөн

	Буган халиугч эх минь одоо би чинь яана даа.

	 

	Хүдэн татсан өглөө ижийгээ эрэн гүйлээ.

	Хүүшийн цагаан нуураа эргэн, тойрон хайлаа.

	Хүрэн толгойн сүүдрийг бараантан уустал явлаа.

	Хүрээд ирэх бол уу гэж өнжин, хонон харуулдлаа.

	 

	Танихгүй азаргатай адуунд эхийгээ эрэн очлоо.

	Тангаруулж, хайруулж дундуур нь өөдөө сөөргөө явлаа.

	Таван Толгойн нугачааг нэгжин, нэгжин хайлаа.

	Таниад ирэх бол уу гэж өнжин, хонон харуулдлаа.

	 

	Чихэнд хоногших янцгаалт нь сонстох бол уу гэсээр

	Чив чимээгүй шөнөөр нойроо мартан хүлээлээ.

	Чиглээд ирэх барааг угтан тосон давхиж

	Чичилсэн уургатай бүхнээс зугтан дайжин хүлээлээ. 

	 

	Энгүй зовлонт нутгаас ижийгээ гэсээр ирсэн сэн. 

	Эрэмгийн зоригоо хөвчлөн элдвийг туулан гүйсэн сэн.

	Эрээн бараан хорвоод үрээсээ хагацаад, хөөрхий минь

	Энэлэн шаналсаар минийхээ ирэхийг мэдсэнгүй гэж үү?

	 

	Урт холын замаас унатлаа зүдрэн.

	Уураг сүүгээ хөхүүлсэн эхийгээ гэсээр.

	Уурга барьдаг морьтонд ойртоно оо чиг бодоогүй сэн.

	Уйлан хайлах зүрхнээс нулимс бөмбөрөөд байна даа.

	 

	Давахгүй гэсэн даваагаар дахиад нэгэн давъя даа.

	Дайрахгүй гэсэн хот айлд эхийгээ эрээд очъё доо.

	Даарьт хархан дэл нь овоон дээр ч үгүй байх юм.

	Дайрлагад өртсөн бие өөр л хаашаа явна даа…

	 

	…Шандас дөрвөн хөлөө зөөж ядан сэлгэж

	Шар хамбан дундуур толгой гудайн сажиллаа.

	Шалдар булдар цагийнхаа цулбуур хүлээх газар луу

	Шаргих амгайг санан, самсаа шархируулж гэлдэрлээ…

	 

	Долоо. Эзнийдээ

	 

	Давахгүй гэсэн даваагаар даваад нэгэн гарахуй

	Даахин цагийн учралууд санаанд ороод байх юм.

	Дайрахгүй гэсэн айлын барааг нэгэн харахуй

	Давхиад өнгөрсөн зовлон бараг л мартагдаад байх юм.

	 

	Танан цагаан гэр бөмбийн хүлээх зүгээс

	Таван Нуурын ус сүүн үнэрээр сэнгэнэх юм.

	Танхил цовоо насны анхил өдрүүд ирэх чинь

	Тааж боломгүй заяа аваад яваагүй бил үү?

	 

	Сүүжийн жаахан нуураа хөвөөлөн, хөвөөлөн дөтлөхүй

	Сүүн цагаан салхин айлын зүгээс үнэртэх юм.

	Сүүмэн, сүүмэн торолзож эзэн минь тосоод гүйх чинь

	Сүүдэр намайг дайраад аваад яваагүй бил үү?

	 

	Зэлэн дээр нь цамнасан зуны халуун орой

	Зээр гөрөөс шиг цовхчсон зулзаган ногоон хөндий

	Зэвэргэн намрын орой шиг миний сэтгэлийн харанхуй

	Зэрэгцээд туулж болдоггүй адуун заяатай хорвоо.

	 

	Эхийгээ тосон чавхадсан энхэр цагийн өлгий.

	Эрийн угсаа хадгалдаг элбэрэл цагаан өргөө.

	Эргээд ирэхэд гурийлагч эзэн хүний хоолой

	Эрт, эдүгээ хоёрын мананг арилгасан холбоо.

	 

	Тугал үргэм дэлэндээ нэгэн хоёр бүдэрсхийж, 

	Туурай, сүүл хоёртоо гурав, дөрөв торсхийж, 

	Туурга тоонот гэрийн гадаа нь яваад очвол

	Тулган галын үнэр ээжийн үнэр шиг ханхийх юм.

	 

	Хангинам уярам хоолойгоор дуу алдан угтаж, 

	Хангай сайхан зоог минь халуухан нударгаар шударч, 

	Хамарт минь нүүрээ наагаад уран толгойг минь тэвэрсэн

	Хав дөрвөлжин эрийн нулимс бүлээн байх юм.

	 

	Хангирсах төмрийн өөдөөс хагсаасан сум шиг харвасан, 

	Хатаасан ган шиг атлаа, хайлан эвийлэн шогширсон, 

	Харшинхан зовсон мундаанд минь хурууны өндгөө шигтгэсэн, 

	Харгилхан эрийн сэтгэлд харуусал үлдсэн байх юм.

	 

	Дааган цагт минь чөдөрлөж далан шөнө чичрүүлсэн, 

	Даргим халуунд нэмнэж долоон хөлсийг минь авсан, 

	Даамай хол руу худалдаж давхар зовлонд унагасан, 

	Даанч хатуу эр хүн нулимс унагадаг байх юм.

	 

	Сайн цагийн харгуйд надтай цогцолсон Эр хүн˗

	Саар цагийн харгианд намайгаа худалдсан Эзэн хүн˗

	Саахалт холын газраас тосон гүйсэн Эцэг хүн

	Санаа, сэтгэл хоёрын торгон үзүүрийг хөндлөө!

	 

	Алтан шаргал наран ариухан туяагаа илгэхүй

	Адуу, хүмүүн хоёр агтын уяан дээр уулзлаа!

	Алиман дүгрэг саран арван тавнаар илрэхүй

	Ажнай заяаны мичид ододтойгоо учирлаа!

	 

	Дорнын ногоон шугуйгаас довтолгон, дүвтэлгэн.

	Долоон Бурханыг чиглэн харанхуйг зүсэн.

	Дотрын хайртай нутгаа униар дундаас олсон сон.

	Дотносон угтсан хүмүүний ухааныг би олсонгүй ээ.

	 

	Холбоо нуурын замаг шиг зөөлөн ногоон хадгийг 

	Хот сайхан дэлэнд минь сүлжин, сүлжин зүүх юм.

	Хорол дөрөөнд дусаадаг ариухан цагаан сүүгээр

	Хотгор сайхан зоог минь мялаан, мялаан дархлах юм.

	 

	Анхилам, сэнхлэм үнэртэй агь, гангыг шатааж, 

	Алсын газрын тоосыг ариулан, холдуулан үргээх юм.

	Асуурь тэнгэрийн нүдэн˗алтан нарны хараан дор

	Алдаж явснаа гэмшиж, аавын хүү ухаарах юм.

	 

	Нутгийн уулсын онгодоос өршөөл эрэн залбирч, 

	Номин цэнхэр тэнгэрт амь биеийг минь даатгах юм. 

	Нуурын хун цэнгэдэг хүний хорвоог тахиад

	Нулимсаа залгин тайтгарч, адууны хийморийг дуудах юм. 

	 

	Найм. Уянгын үргэлжлэл

	 

	Хөхрөх тэртээ уулсыг хөндлөн хөндлөн давсан даа.

	Хөх мөрний усыг хөвөн хөвөн туулсан даа.

	Хөлгийн дөрвөн туурайд хат суух нь сайхан даа.

	Хөрслөг царайтай эзнийхээ дэргэд нь байсаар дуусна даа.

	 

	Наран, саран хоёрыг л хангал зоондоо тохож

	Нарийн борооны намираанд сүүлээ норгох сайхан даа.

	Найгал халиун талын өнгө нь солигдоод байна даа.

	Найман жаргалыг амсан цэцэгт хөрвөөх сайхан даа.

	 

	Уулсын хэцдээ шингэсэн удмаараа халиугч эхтэй дээ.

	Урдаас ирэхэд минь сэтэрлэсэн ухаан төгөлдөр эзэнтэй дээ.

	Ургаа сайхан хотондоо усны замаг шиг хадагтай даа.

	Уухиран туухирах уушгиндаа улам нэмэх хүчтэй дээ. 

	 

	Зээргэнэ ургасан тал минь цэнхэр цэцгэн чимэгтэй дээ.

	Зэрэглээнд өндөлзөх уулс минь зэв адил оргилтой доо.

	Зэрэгцээ таван толгой минь зэллэх шувуудын дуутай даа.

	Зэлүүд хээрийн хөндийдөө зээр шиг явах сайхан даа.

	 

	Арвай цагаан өргөөг оройдоо би эргэдэг дээ.

	Асгаран хонодог адуугаа өглөөдөө эзэн минь эргэдэг дээ.

	Арван алдын уургаас л айгаад байдаг зантай даа.

	Атар хээрийн бэлчээртээ амгалан хөрвөөх сайхан даа.

	 

	Таван Толгойн энгэрт адуун сүрэг нь багширдаг, 

	Тасам татсан тэнгэрийн заадас адил харагддаг, 

	Таана, гангын үнэр нь хамар цоргин согтоодог, 

	Тансаг сайхан нутагтаа олон зун жаргана даа.

	 

	Царгим, цоргим хүйтэнд амин булаг нь мэлтэлздэг, 

	Цагаан шөнийн ододтой айлсан, шивнэлдэн хонодог, 

	Цасан, мөсөн гялталзах таван нуураа тойрон

	Цагийн сайхан эргэлтэд олон өвөл жаргана даа.

	 

	Ес. Уянгын эцэслэл

	 

	Өнөө өглөө л харин цаанаа нэг бүүдгэр.

	Өвс халиурах салхин үзүүртээ нэг л уйтай.

	Өлийн халзан даваагаар тоос манараад байх юм.

	Өндөр дээд эзэн минь ирэх арай л болоогүй дээ.

	 

	Ангиртын нуурын мандалд хунгийн дуу нэг л гунигтай.

	Адуун сүргийн манлай дэлээ босгон нэг л сүртэй.

	Алхууланхан, хатирууланхан захад нь нэг гарлаа.

	Алтан дэлхий чичрээд айдас хүйдсийн чимээтэй.

	 

	Толгой дээрээс минь үүл нөмөрч, тэнгэр нэвсийнэ.

	Тув тунгалаг наран дахиад мандана гэж үү?

	Тоотой, тоостой насандаа зовлон ихийг үзсэн сэн.

	Тун чиг жаргалтай зүрх минь юундаа ингэж дэнсэлнэ вэ?

	 

	Төмрөн хөх тогоруу энд тэнд тэвдүүхэн орилно.

	Төмрөн хөх дэрс эрвэн сэрвэн тэрсүүдүүхэн исгэрнэ.

	Тас харанхуй шөнөөр бүдрэн, мөргөлөн төөрөх шиг

	Таван Толгод цаашлан, наашлан юу гээч болох нь вэ?

	 

	Баруун гүвээн цаанаас хоёр морьтон шоволзлоо.

	Барьсан уурга нь ёрдойн буу адил сөрвөлзлөө.

	Бараан, бүгээн дурсамж будан татан сүлбэлдлээ.

	Байхгүй болсон эх минь би чинь одоо яана даа.

	 

	Зүүн гүвээ даваад гурван морьтон давхилдлаа.

	Зүрх сэтгэл минь улам дэгэн догон холбилзлоо.

	Зүгээр л байлгадаг намайгаа хэдхэн адуутай тасалж 

	Зүг бүрээс минь хашин нуурын эрэг рүү шахлаа.

	 

	Эзэн минь намайг барихдаа ижилтэй минь хамт хураадаггүй сэн.

	Эрчилсэн хуйвтай уурга ингэтлээ доёлзуулж ирдэггүй сэн.

	Эрдэнэ адил бараанаар нь дөрвөн хөл минь бүжиглэж

	Эрхэлж нэгэнтээ тонгочоод өмнөөс нь тосон шогшдог сон.

	 

	Эр хонгор дуугаар гурийлж намайг дууддаг сан.

	Эрээн цэцэгсийн дээгүүр явгалж нэгэн ирдэг сэн.

	Элэг болоод зүрхэндээ хорон санаа үгүй гэж

	Ээлийн хоёр гараа ээлжлэн сунгасаар.

	 

	Гурван зүгээс ойртох уургатнууд нэг л хачин.

	Гуниглан үлээх салхин чигээ бас л өөрчлөв.

	Гаслангуйн шүүдэр өвсөн толгой бөхийлгөөд

	Гайхан түгших сэтгэлийг будан бүчээд авлаа.

	 

	Унасан морьдыг нь огтоос би үзээгүй байх юм.

	Уул гүвээн цаанаас нутгаа санахыг мэддэг бол уу?

	Уургын хуйв зовлонт хүзүүнд шавхийх яах вэ.

	Учирсанхан эзэн минь надгүй та чинь яах билээ.

	 

	Уурга барьсан морьтон угтаа нэг л өөдгүй.

	Улаан нар шиг эзэн минь ирэх арай болоогүй ээ.

	Усан далай˗Ангирт минь ард цэлэлзэнэ.

	Ухаа шаргал шувууд нь уурлаж бушуухан цамнаач дээ.

	 

	Орон нутгаа тэмцэж, өмнө холоос ирээд

	Оч дүрэлзэх нүдтэний гарт орно гэж үү?

	Олон голыг гаталж унаган нутагтаа шүтэгдээд

	Охорхон бодлын ногтонд толгойгоо хийнэ гэж үү?!

	 

	Олон хүмүүн нийлэхээр яадгийг би мэднэ ээ.

	Охьюу тэнгэрт гарч Найман шаргатай нийлэх сэн.

	Орь залуу насандаа гайхагдаж явсан юм сан.

	Од шиг холын газарт оломгүй мөрнийг туулсан сан.

	 

	Хол руу намайг туусан тэр л хар өдөр

	Хуухиран цамнахын завгүй суран хуйв чивчирсэн.

	Хорвоогийн мөнгөн завьяа˗усан эхийнхээ дэргэд байж

	Хойчийн зовлонг хүлээн хоромхноо баригдана гэж үү?!

	 

	…Нуурынхаа эрэг рүү бусдаа дагуулан ухасхийв.

	Нулимс адил ганц хоёр борооны дусал унав.

	Нуугдаж унтсан бүжинхэн бутан дороос оглохийв.

	Нуугьсан шорвог салхин омруу дундуур тасхийв.

	 

	Дэрсэн дундуур сүлжин сүлжин зугтав.

	Дээр дээр харайхад газар дайваад байна аа.

	Дэгдээхэй хайран үрээ өвсөн дор хяруулсан

	Дэнхэн дэнхэн тогоруунууд минь намайг юундаа хараана вэ!

	 

	Зэгсэн дундуур зүсэн шуугин оров.

	Зэрэгцээд надтай зугтах хүлэг алга.

	Зэллээд нисдэг тэнгэрийн заяатай шувууд минь

	Зэгсэнд юундаа ангаахай үрээ өсгөнө вэ!

	 

	Амьд усан нууртаа агсам хангал шиг орчхов…

	Амгалан мандал нь дөрвөн туурайнд эсгэгдэв…

	Арав харайлаа, хөл алдав, ай халаг!

	Аяа, эзэн минь, амжиж наддаа хүрч ир ээ!..

	 

	Ангиртын усан ариун болоод бүлээн юм.

	Арвин агаад хөлгүй юм, арван хөлтэй ч болоосой. 

	Ай түмэн шувууд нь гайхан цочин сандачна, ус шигээ буцална.

	Амгалан мандлаа жигүүрээрээ балбан, нисэж ядна…

	 

	Өндөр уулыг давсан сан…

	Өргөн мөрнийг…

	Өөжин цэнхэр өлгийдөө

	Өвдөг сөхрөх минь юуных вэ?!

	 

	Одод тэнгэр лүү хөөрч Найман шаргатай.

	Олон, олон өвөө нар зээдээ зааж өгнө дөө…

	Оломгүй мөрнийг мэдэхээс, хөлгүй нуураа мэдсэнгүй ээ.

	Огтоос очоогүй газар луу дахиад явах минь энэ үү?

	 

	Урд газрын замыг унахыг умартан…

	Уураг сүү шиг ариухан Ангиртын нууртаа… …

	Уурга барьсан … … … юуных вэ?

	Улаан нүүртэй …. араатны … ….. ухааныг …!

	 

	Төгсгөл буюу зохиогчийн үг

	 

	Алсын газраас ирээд Ангиртын нууртаа шингэсэн

	Ажнай сайн хүлэг хүний хэлээр ярилаа.

	Адуун сүргийн манлай хийморь сэргэн жавхааждаг

	Аргил цагаан оргил дээр би суугаад уйллаа.

	 

	Хүмүүн, адуу хоёр цогц төрсөн нутаг мину

	Хоо Марал эхийн сонгож суусан өлгий буюу!

	Хөдөө талын уудамд нисэж яваа морьтон мину

	Хөх монгол тэнгэрийн татаж тавьсан сум буюу!

	 

	Хүмүүн төрөлтөн дайтдаг нь хүмүүн бусын ёсон бус уу?

	Хүлэг морио зовоодог нь хүмүүн миний нүгэл бус уу?

	Хөөрхий энэ адгуусыг наран надад л өмчилсөн гэж үү?

	Хүж их дэлхий минь түшилцэн орших хорвоо бус уу?

	 

	Төмөр дөрөөний сэнж тасартал жийж бүтээсэн

	Төрийн их сүлдэнд минь морь л мөнхөрсөн бус уу?

	Түмэн жилийн өмнө Бөртэ эцгийн зохиосон

	Дөрвөлжин цартай хуур минь нулимсан жүнз бус уу?

	 

	Хүний газар усанд нутгийн чулуугаа гээдэггүй

	Хүрэл, хүрэл өвгөд минь морин хуураа татаж

	Хөрст алтан дэлхийдээ хайртай явахын ухааныг

	Хөлгөн их туульсаараа бүтээж өгсөн бус уу!

	 

	Алсын газраас ирээд Ангиртын нууртаа шингэсэн

	Аргамгийн дээдээ санахаас ариухан зүрх минь шимширч, 

	Алаг хоёр нүднээс минь нулимсан хэлхээ сувдран, 

	Алхуулж явсан шороонд нь хур болон буулаа.

	 

	Гэдсэнд очсон унага ч эргээд гүйж ирдэг

	Гээгдэх юмгүй өлгий˗газар усаа магтвай, би.

	Гэгэлзэх, баясах хоёр нэгэн моринд сундалдсан

	Гэгээн, бүгээн туйлтай хорвоод нэгэнтээ хайлбай, би. 

	1989 оны 6˗8˗р сар. 

	Ангирцэгээн ˗ Чойбалсан. 

	 

	 


Лимбээр “өвчилчхөөд”, халуун усны бойлерын зэс гуурсаар лимбэ хийж үлээх гэж оролдож байсан цаг минь юм. Анхны минь тэр “бүтээл” одоо ч хананд минь өлгөөтэй бий. Зохиолчдын хороон дээр болсон яруу найрагчдын цугларалтаар үүнийг уншиж өгтөл Орхонсэлэнгэ гэгч нэг өндөр “атаман найрагч” босож ирээд “Наадахыгаа боль, Монголд хэзээ ч хулс ургаж байгаагүй юм” хэмээн “бут авч” билээ. Үнэндээ энэ явдал манайд хулс ургаж байсан хэдэн мянган жилийн өмнө ч болсон юм бил үү, хэн мэдлээ. Хулс ургадаг байсандаа л Хулстай хэмээх нэртэй нуурууд Монголоор нэг дүүрэн байдаг хэмээн мунхаглаж явдаг мөхөс нэгэн билээ, би.

	 

	ГУРВАН НАМРЫН ДУУЛЬ

	 

	Атаатны шатаасан их түймрийг унтрааж

	Аавын хүү нар хүрээд ирлээ.

	Ардгийн жолоог сул тавиад

	Аяа, залуус хослоод давхилаа.

	Ус нутагт минь ганцхан манайд

	Уй гашууг тэр намар авчирлаа.

	Уулын нарс шиг ханхар хүүг минь

	Уршигт дайн аваад явчихлаа.

	Намаржингаа л адуун дээр тоос босож, 

	Намаржингаа л архи, цагаа булаг шиг ундарч, 

	Намаржингаа л хуурын магнай эгшиглэж, 

	Намаржингаа л хуримын гэрүүд цавцайлаа.

	Намаржингаа л өвгөн минь ууж, 

	Намаржингаа л би уйлж, 

	Намаржингаа л бэр минь сураг тавьж, 

	Намаржингаа л бид гурав хүлээлээ.

	Намаржингаа л цайныхаа дээжийг өргөж, 

	Намаржингаа л цагааны хүчтэйг исгэж, 

	Намаржингаа л цавьдар хээрийг нь гаднаа сойж, 

	Намаржингаа л цайвалзах алсыг ширтлээ.

	Намаржингаа л бусдын хуримд уригдаж, 

	Намаржингаа л бусдын жаргалд атаархаж, 

	Намаржингаа л сэтгэл зассан үг сонсож, 

	Намаржин, өвөлжин, хаваржин, зунжин хүлээлээ.

	 

	Хорвоогийн жамаар цаг солигдсоор

	Хойтон намар нь болоод ирлээ.

	Бүсгүй заяаг бэр минь дутааж

	Бүлцийтэл уйлсаар гэртээ харилаа.

	Намаржингаа л өвгөн минь худдаа агсарч, 

	Намаржингаа л өр зүрх минь шимширч, 

	Намаржингаа л үүдэн хоймрын зай эзгүйрч, 

	Намаржингаа л үймсэн сэтгэлийн шуурга шуурлаа.

	Намаржингаа л уулсын замыг ширтэж, 

	Намаржингаа л улсынхаа сүлдэнд залбирч, 

	Намаржингаа л уужрах заяанд итгэж, 

	Намаржингаа л уйлан, уйлан хүлээлээ.

	Намаржингаа л бэр минь хааяахан бууж, 

	Намаржингаа л бэтгэрсэн элгийг минь дэвтээж, 

	Намаржингаа л хүүгээ хоёр газраас харуулдаж, 

	Намаржин, өвөлжин, хаваржин, зунжин хүлээлээ.

	 

	Хорвоогийн жамаар цаг солигдсоор

	Хойтон намар нь болоод ирлээ.

	Бүсгүйн заяанд бэр минь хөтлөгдөөд

	Бүлцийтэл уйлсаар хадамд гарлаа.

	Намаржингаа л сэм сэмхэн нулимс асгарч, 

	Намаржингаа л сэтгэл зүрхний хоймор эзгүйрч, 

	Намаржингаа л гашуу сэдэрч, түшиг хомсдож, 

	Намаржингаа л газар хатуу, тэнгэр хол байлаа.

	Намаржингаа л өвгөн минь хоймортоо дүнсийж, 

	Намаржингаа л өөрийн, хүний малаа мартаж, 

	Намаржингаа л гаансандаа хүртэл уураа гаргаж, 

	Намар орой ганцхан удаа Хулстайн нуур орлоо.

	Намар оройн ганцхан тохой хулс авчирч, 

	Намар оройн гансрах салхинд гадаа хатааж, 

	Намар оройн ган тулганы галаар цоргиж, 

	Намар оройн ганцхан үдэш лимбэ урлалаа.

	Гашуудах лимбэний долоон нүхийг

	Гансрах сэтгэлийн шуурганд тэмтэрч, 

	Мартагдсан уянга, ээдэрсэн аялгууг

	Мойног хүрэн хуруунууд чичирсхийн бэдэрлээ.

	 

	Тавин жилдээ анхан удаа

	Түмэн үрчлээг нь нулимс эсгэж

	Гурван намрын гашууг тайлах адил

	Гуниглах лимбэ рүү урсан орлоо.

	Өнийн үдэш аялсан бүүвэйгээ

	Өндөрсгөж нэг, намсгаж нэг эхэлснээ

	Цуснаасаа илүү нулимсаа хайрладаг эр хүн

	Цурхиртал уйлснаа ийнхүү дууллаа.

	“Аав л, ээж л хоёрын хүү юм сан.

	Атаатныг сөнөөсөн баатар юм сан.

	Буга агнах анчин юм сан.

	Буу саадгийн минь эзэн юм сан.

	Торомгор нүдэн үр юм сан.

	Тооноо өргөх хүү юм сан.

	Омголон цавьдрын эзэн юм сан.

	Онгон хайрын эрдэнэ юм сан”.

	 

	Өвгөний минь дуу зүрхийг минь зүсэж

	Өөрийн эрхгүй тэврээд авлаа.

	Ханхар цээжийг нь түшин мэгшээд

	Хамтдаа хоёулаа уйлан суулаа.

	Хатан дөрөөнд нь сүү дусааж

	Харгуй замд нь үдсэнээ санаад

	Хаа холоос энхрий хүүгээ

	Хальс болсон хөхөөрөө гурвын гурав даллалаа. 

	“Голыг минь дэвтээх үр минь ир дээ.

	Голомтоо сахих хүү минь ир дээ.

	Намар намрын гашууг тайлж, 

	Наран хойморт эзэн бол доо.

	Гинших дуу минь эцгийн нулимстай.

	Гэртээ ирэхэд чинь эхийн сүүтэй.

	Үрийн хорвоо лимбэн уйтай.

	Үүдэн хоймор хонхон дуутай”.

	 

	Санан, санан уйлан суулаа.

	Сайхан хүүгээ үгүйлэн суулаа.

	Бодон, бодон дуудан суулаа.

	Бодлын зангилаа задлан суулаа.

	Мянганы газраас хүү минь эргэв үү, 

	Лимбэний эгшиг сэтгэлд хүрэв үү, 

	Өргөсөн сүү минь хур болон буув уу, 

	Өвгөний минь нулимс тайтгарал байв уу, 

	Хонгор хүүгээ ирэхгүй нь гэдгийг

	Хоёр намартаа итгээгүй байтал

	Асгаруулан хайлах өвгөнөө үзээд

	Ариун үнэнийг гэнэтхэн л ухаарлаа.

	 

	Сэтгэл нэг л сэгхийж, 

	Сэрүү таттал санаа алдаад, 

	Дотор нэг л хачин онгойход

	Домбондоо шинэ цай уудаллаа.

	Хөршийн хүмүүсийн сэтгэл тавиран, 

	Хөөрхөн цавьдар уртаар эвшээлээ.

	Нутгийн олны санаа амран, 

	Нугын цэцэгс жамаараа хагдарлаа.

	Тэвчин, тэвчин нулимсаа барьж, 

	Тээлийн чулуу хагартал эгшээлээ.

	Залгин залгин нулимсаа барж

	Цахилдгийн цэцэгс хийстэл хатаалаа.

	 

	Цаг, цагийн уртад аавын хүү нар

	Цутгамал хөшөө бүү болоосой!

	Цуснаасаа илүү нулимсаа хайрладаг эр хүн

	Цурхиртал дахин бүү уйлаасай!

	1986 оны 5˗6 сар.

	Чойбалсан хот.

	 

	
«ЭЛГЭН САДНАА ШҮТЭХYЙ» 
ХЭМЭЭХ БYЛЭГ

	 


БУЦААЖ ХӨӨДӨГГҮЙ ХАГАЦАЛ

	 

	Нэг

	Хайртай аав минь босож наддаа ирэхгүй.

	Хааяа алгадуулж явсан “хатуу” цаг минь ч ирэхгүй.

	Харгил боргил нугачаанд гараас минь хөтөлж явахгүй.

	Хан цэнхэр шөнөөр өвөртөлж намайг хонохгүй ээ.

	 

	Ная ч лавтай таныгаа насална аа хэмээн андуурч

	Наргил шаргал наран дор толгойгоороо хөл хийж

	Намайг байтугайг хуурдаг инээд баяслын хорвоод

	Насны галдаа шатан эрхлэн тонгочин явж дээ.

	 

	Буцааж хөөдөггүй хагацлыг түр тогтоож чадаагүй.

	Бурхан гэгчийг дуудан сөхрөн гуйсан ч болоогүй.

	Өрхийг нь бүтээсэн гэрээ тойрон чагнаад унтаагүй.

	Өнхрөн урсах нулимс мөнхийн усыг орлоогүй ээ.

	 

	“Алтан” уулнаас ойртох бараа бүхнийг ширтсээр 

	Ангир буцах цагаар таныгаа үгүйд итгэж дээ. 

	Аавтай айлын хүүхдэд атаархаж явсан нас минь 

	Алдрай багын дэрэн дээр нэвширтэл уйлсаар хоцорч дээ.

	 

	Хоёр

	Гэгээн орчлонд хүүтэй гэж бодсоор, санасаар яваад

	Гэрийн бичгээ ч хийгээгүй гэнэхэн аав минь хөөрхий.

	Гэгэлзүүр багахан насныхаа халирах аагт шартсаар

	Гэнэтхэн ганцаар хоцорсон хөвгүүн бие минь хөөрхий.

	 

	Бүгээн үдшийн тэнгэрт одон мичдийг аживч

	Бүрсгэн нэрлэж чадахгүй идэр нас минь хөөрхий.

	Бүүвэй бүүвэй дэлхийд хүүгээн бүтээж өгөвч

	Бүгдийг сургаж амжихгүй эцэг нас минь хөөрхий.

	 

	Хожуу ухаарах жамтай эцэг үрийн хорвоод

	Хуурын тасарсан утсыг залгана гэдэг хэцүү еэ.

	Хоёулаа байхдаа сураагүй босоо бичгэн угалзыг

	Холбоо шүдний зөрүүгүй залгана гэдэг хэцүү еэ.

	 

	Гурав

	Насан хутгийг олоход тань хөх булаг дэлбэрсээн.

	Найман шаргын ордод од нэгээр нэмэгдсээн.

	Намайг байтугайг хуурдаг инээд баяслын орчлонд

	Намба суух эцгийн ухаан жаахан нэмэгдсээн.

	 

	Алдаатай, оноотой хорвоод цутгамал ган шиг ач төрвөл

	Ар хөвчийн унаганы туурай хатдаг гэсээн.

	Аавынхаа шарилыг жилдээ заавал нэг эргэх гэж

	Алтан дэлхийд хүү заяадаг гэсээн.

	1988.11.30

	 

	 


Энэ шүлэг 1987 онд “Цог” сэтгүүлд гарч мөн ч олон хүнийг шуугиулсан даа. Олонх нь мартаа биз. Одоо бол хоцрогдсон л гэгдэх биз. Тэгвэл тэгнэ л биз. 

	Гол нь ижийд минь, бас нэгэн цагийн анд, давгүй яруу найрагч Должидын Батбаярт минь хачин их таалагддаг юм даа.

	 

	ИЖИЙДЭЭ ӨРГӨХ ЦАЦАЛ

	 

	Алтан наранд багц багцаар туяа илгээж

	Алтай, Хангайд аяс аясаар салхи ургуулж

	Намайг төрүүлсэн эхийн тухай дуугаа үл дуулбаас

	Намайг тээж яваа алаг дэлхий тэнхлэгээ буруу эргэх бий вий.

	 

	Гэнэдэж таныгаа өдий насандаа гомдоох аваас

	Гишгэж яваа газар дороос минь галт уул дэлбэрэх бий вий.

	Гирвэшиж тандаа нүүр бардам хацраа үл өгвөөс

	Гариг эрхсийн алсын заагаас аянга намайг ниргэх бий вий.

	 

	Газарт таныгаа нар адил тахин шүтье үү.

	Гал, ус, агаар гуравтай адилтган шүтье үү.

	Аяа, эхийн тухай дуу бүтээж чадахгүй юм бол

	Амраг бүсгүйг гэргий болгон бүү авсуу.

	 

	Намайгаа өнчрөөхгүй гэхдээ мөнх амьдрахыг хүсдэг ижий мину, 

	Намайгаа зовоохгүй гэхдээ зуурдаар явчихыг хүсдэг ижий мину

	Таныхаа үнэрийг маргадад шингээн сахиус болгон зүүе үү.

	Таныхаа сүүг рашаан болгон насан туршдаа хүртье үү.

	 

	Эжий таныхаа надад аялсан бүүвэйн тоогоор

	Энэ дэлхийн мод бүхнийг цаас болгон шүлэг бичье үү.

	Эжий таныхаа надад өгсөн хайрын жингээр

	Энэ дэлхийн өвс бүхнийг цэцэг болгон бэлэг барья уу.

	 

	Аяа, судас бүхний минь эхэн булаг, амин холбоо, 

	Судар бүхэнд зөвхөн том үсгээр бичигдэх ижий мину

	“Санаа минь танаасаа зугтаж ууланд гарах” аваас

	Сав ертөнцийн гайхамшигт хүйсээс ангид явъя уу.

	 

	Уурлахдаа гараараа бус, нүдээрээ зоддог ижий мину, 

	Уйлахдаа нүдээрээ бус, зүрхээрээ шархалдаг ижий мину, 

	Хайрлахдаа зүрхээрээ бүү хэл, элгээрээ энхрийлдэг ижий мину, 

	Халин одохдоо амьсгаа тань зүүдлэгдэх ижий мину

	 

	Намайг мэддэг, намайг таньдаг түм буман хүмүүст

	Намайг төрүүлсэн тан шигээ агуу том биш ч гэлээ, 

	Цагийн урсгалд алтан нарны гялсхийх ч атугай хугархай туяа байваас

	Цагаан цоройгоо тасартал тээсэн ачийн тань хариу тэр буюу.

	1985.11.12.

	 

	 

	 


СУДСААРАА ХОЛБООТОЙ ИЖИЙ МИНЬ

	 

	Баруун гарын минь долоовор хурууны өндөг

	Байн байн, дуун алдтал чимхийнэ.

	Босон суун, амьдралын захыг эмхэрдэхүй

	Бодлын үзүүрт миний л ижий эргэлдэнэ.

	 

	Судсаараа холбоотой ижий минь ямархан дохио илгээв? 

	Сураг ажиг тавингаа ямархан үйлийг барив?

	Шувууд буцах намраар хайрын илчээ шингээж

	Шулганах хэдэн ачдаа ямархан шаглаа мэтгэв?

	 

	Наран сарны өнхрөлтөөр санчиг нь цайсан ижий минь

	Найман зүгийн тэнгэр дор олонхон ч ачтай болсон доо.

	Навчин хээтэй өндөг минь чимхийн хатгах чинь 

	Наалданхан өссөн дүү минь чи минь юугаа хийнэм бэ?

	 

	Орчлонд ижийгээ мөнх мэт эндүүрэхийн учир

	Охин дүү минь өдий болтол эрхэлсээр л гэж үү?

	Хөх зүү хөндлөн барьж сураагүйн учир

	Хүний хүн болчхоод хүүдээ бойтог оёулсаар л гэж үү?

	 

	Европ зүгийн оодон тоодон даашинз болоод

	Ёрог даавуун цамцыг худалдаад авч болно оо.

	Ганцхан сөөм хөдсөн бойтгийг л эрэвч олохгүй ээ.

	Гарцаагүй ижий минь өндгөө шивүүлэн суусаар л гэж үү? 

	 

	Үйтэн хуарын товгор хээнд хуруугаа эсгэж

	Өнгө тунамал түмэн насттай хоргойгоор эмжиж

	Үүдээ орхисон охиндоо үзүүрсгэн дээл урлаж

	Үйзэн болд хуруувчаа цоортол хатгасаар гэж үү?

	 

	Өнгө мөнгөөр хөөцөлдөн алс одохуй 

	Өөлүн удамт ижийгээ мартсан нүгэл энэ буюу.

	Өдөр болоод шөнөөр ухаан суухуй 

	Өндөг минь чим чимхийн сануулахуйн учир энэ буюу.

	 

	Хөхрөх өндөрт сэтгэл минь нисэн нисэн одно.

	Хөршийн харчуул эхийгээ өргөж, хөлийг нь хучна.

	Аяа би гэтэл, ижийгээ орхисон бадарчин ажгуу.

	Алсаас эдүгээ цахилгаан харваж, өндөг минь чимхийнэ.

	1988.10.07.

	 


ЧИМЭЭГҮЙ ЭЭ, ХҮҮ МИНЬ...

	Хүү Цэндээхүүдээ

	 

	Чимээгүй ээ, хүү минь, дууг нь намсга, 

	Чи бидэн хоёр энэ хашхираанд өсөөгүй ээ.

	Оддын аялгуу, моддын шивнээ, 

	Онгон талын минь амьсгаа алга байнам биш үү.

	 

	Харин энэ хашхираанд чинь тэнгэр дуугарч

	Хар дарсан зүүдэнд аянга цахилж

	Хажуу айлын бие давхар бүсгүй дуншиж

	Хад чулуу уулын оргилоос нурнам биш үү.

	 

	Чимээгүй ээ, хүү минь, дууг нь намсга, 

	Чи бидэн хоёр энэ хашхираанд өсөөгүй ээ.

	Аав нь хүүгээ намар бүхэн аваачдаг

	Ангиртын нуурын уянга алга байнам биш үү.

	 

	Харин энэ хашхираанд чинь нар улайж

	Хашин хээр цулбуураа тастан хулжиж 

	Хаврын хавсарга сэтгэлийн дээврийг балбаж

	Хашаан дээрээс шаазгай шувуу дүрвэнэм биш үү.

	 

	Намуухан аянд цэцэг хурдан ургаж

	Өвгөдийн нас уртасдаг гэдээг.

	Наран шаргал ингэн тэмээ уярч

	Өнчин ботгыг авдаг гэдээг.

	 

	Эрвээхэй биеийн галд халсан арьс 

	Улам түргэн төлждөг гэдээг.

	Эхийнхээ хэвлийд торниж байгаа үр 

	Уяхан зүрхтэй төрдөг гэдээг.

	 

	Бүх дууны ээж

	Бүүвэйн дуу уяхны 

	Учир нь энэ биз ээ.

	Бөмбөгөр цагаан гэрүүд

	Бүрэнхий үдшийн цагаар 

	Үүрэндээ цавцайх өндөг шиг

	Үзэгдэх нь энэ биз ээ.

	Чимээгүй ээ, хүү минь, дууг нь намсга, 

	Чи бидэн хоёр энэ хашхираанд өсөөгүй ээ.

	 

	1987.05.15.

	 

	 


НАР ШИГ ИРДЭГ ХҮҮ МИНЬ

	 

	Тэнгэрийн заяанд хааяахан гуньхарч

	Тэрлэгэн дээлийнхээ энгэрийг норгоод

	Тэвнийн толгой шиг сувдан нулимсаа

	Төмрийн үртэс шиг бутарган суухад

	Нугачаа олныг туулан ирэх

	Нуган үр минь байдаг л билээ дээ.

	Намираа цэнхэр замбуулингийн

	Наран гараг шиг хүүтэй л билээ дээ.

	Энгэрийн чулуунд хааяахан бүдрээд

	Энгэсэг нүүрнийхээ үрчлээг эсгээд

	Ээвэр сэтгэлийн халууныг бараадаж

	Элсэн ширхгээр зовлон туулахад

	Сархиагт уулсыг даваад ирэх

	Сайхан үр минь байдаг л билээ дээ.

	Сарнай цагаан замбуулингийн 

	Саран гараг шиг хүүтэй л билээ дээ.

	2004.01.15.

	 

	 


ГЭРЭЛ АСЛАА

	Охин Цэндмаадаа 

	 

	Гэрэл аслаа.

	Гэгээн шаргал наран гэрийг минь гийгүүлж

	Гүнгэрваа дугуй тоононы хорол дунгал цацарч 

	Гэргийн минь нүд мянган очсоор цахилж

	Гүмүда цэцэг зурсан авдрын нүүр тодорлоо.

	Зургийн жаазнаас аавын дүр цэлсхийж

	Зурагтын дэлгэц цэнхэр дуугаар нэлсхийж

	Зуухан дахь гал атаархан, гирвэшин дүрсхийж

	Зузаан судрын мэргэн үгс тодорлоо.

	Гэрэл аслаа.

	 

	Гэрэл унтарлаа.

	Гэв гэнэтхэн эрдэнэт мэлмий таг болж

	Гэрийн хаяагаар айдас хүйдэс хог болж

	Гал дээр тавьсан сүүтэй цай хөх болж

	Гарт минь байсан цагаан цаас нүх боллоо.

	Өөхөн дэнгийн бүдэг гэрэл тонголзож

	Өлгийтэй хүүхэд мээмээ эрэн ангалзаж

	Өнцөг үгүй гэр минь дөрвөлжин юм шиг хав барьж

	Өнчин бор тархи минь үсэн дороо хага үсэрлээ.

	Гэрэл унтарлаа.

	 

	Гэрэл аслаа.

	Гэгээн туяа мэлсхийв.

	Гэрэлтэй орчлон цэлсхийв.

	Солонгын долоон өнгөөр 

	Шөнийн хорвоо нэлсхийв.

	Унины цээжнээс буусан 

	Улаан галд атаархаж

	Зуухан доторх мод

	Зуусан чийгээ тас хазлаа.

	Гэрэл хазлаа. 

	1990.10.23.

	 


ДӨӨШКӨӨГИЙН ХОЁР ШYЛЭГ

	Зээ хүү Б. Дөлгөөндөө 

	 

	ххх

	Дөрвөн настай Дөөшкөө чинь

	Дэндүү хөөрхөн ааштайдаа

	Цагаан сарыг өнгөрөхөөр 

	Цагаан толгой үзнэ дээ.

	 

	Өвөө, эмээ хоёр маань

	Өндөр газар суудаг даа.

	Дунд нь ороод унтана даа.

	Дулаахан гэдэг нь жигтэй дээ.

	 

	Аав л, ээж л хоёр маань

	Алсын газар суудаг даа.

	Удахгүй ингээд ирнэ дээ.

	Урдаас нь гүйгээд очно доо.

	2002.06.19. 

	 

	 

	 

	ххх

	Дөрвөн настай Дөөшкөө чинь 

	Таван насыг хүрлээ дээ.

	Дөрвөн аргатай тоог чинь 

	Удахгүй ингээд сурна даа.

	 

	Сурна, сурна, сурна даа.

	Эрдэм номыг сурна даа.

	Суут хүн болоод 

	Эмээ, өвөөгөө баясгана даа.

	 

	Гинжин урвалыг захираад

	Нобелийн шагналыг хүртэнэ дээ.

	Тэнгэрт байдаг сар луу чинь

	Телевизийн эцсээс ниснэ дээ. 

	Чингэлтэй дүүрэг. Зурагтын эцсийн буудалд 15˗ны сар харж байгаад төрсөн өдрийнх нь орой хамтран зохиов.

	2003.06.19

	22 цаг 37 мин.

	 

	 


ЧИНГҮҮНЭЭГИЙН ШYЛЭГ

	Ач хүү Ц. Чингүндээ

	Өвөө нь үү, өвөө нь яах вэ дээ, 

	Бөмбөгөрхөн ачаа харахаар

	Бөн бөн нулимс унагаад л.

	Бөлцгөрхөн хоёр нүдээ 

	Бөл бөл зүрхэнд чинь наагаад л.

	Өвөө нь үү, өвөө нь яах вэ дээ, 

	Өндгөн жаахан ач минь чи

	Бүхэл бүтэн ойтой болчихлоо.

	Өр зүрхэнд минь гэгээ татаад

	Бүрэнхий үдшээр санадаг болчихлоо.

	Өвөө нь үү, өвөө нь яах вэ дээ, 

	Өөдөсхөн жаахан ач минь чи

	Өвөөгөө дагаад уйлдаг болчихлоо.

	Өндөөс өндөр болсон хойно чинь

	Өвөө нь дагаад уйлчихдаг болно доо.

	Өвөө нь үү, өвөө нь яах вэ дээ...

	2004.02.29.

	 

	 


Би ер нь осолд орох их дуртай амьтан юм санж. Хэзээний л яаж ийж байгаад ямарваа нэг юманд өртчихнө. Аль эрт хойно, оюутан ахуй цагаасаа л тэр. Утасны модон дээр гараад юм хийж байтал хугараад уначих ч юм уу, замын хажуугийн тарвага буудах гээд машины яваан дунд кабинаас нь үсэрч буугаад арынх нь дугуйн доогуур орчих энэ тэр бол энүүхэнд. Муу ээж, Пүрэвсүрэн хоёрыгоо мөн ч их зовоосон доо. Тийм нэгэн ээлжит ослынхоо дараа энэхүү шүлгэн зангидааг хэлхжээ.

	 

	“ДӨРВӨЛЖИН ХӨХ ТЭНГЭР” 
хэмээх шүлгэн зангидаа

	 

	Нэг. Би амьд байна.

	 

	Аймшиг намайг олзлоогүй сэн бил үү, 

	Амраг минь духанд зөөлхөн хүрэх шиг.

	Аварга том юманд дарагдаагүй сэн бил үү.

	Адар ч юм уу, авсны таг ч юм уу унаад байх чинь.

	 

	Асар хурц гэрлээр шараад байх чинь, 

	Алтан наран тэр цагт унтраагүй сэн бил үү.

	Ачит эхийн минь дуу мөн шиг байх чинь, 

	Аюулд ороход минь хажууд байсан сан бил үү?

	 

	Аюулхай дээрээс нэг юм дараад байх чинь, 

	“Амьсгалж байна” гэж нэг нь хэлээд байх чинь.

	“Аарцаг сүүж нь, тархи толгой нь” гэх чинь

	“Алив бөөлжих нь, төмпөнгөө нааш нь” гэх чинь.

	 

	Ходоод гэдэс минь тэр чигээрээ гарчхав уу, яав, 

	Хүв хүйтэн ус залгилмаар байх чинь

	Хөл минь л хөдлөхгүй байх чинь, яачхав даа, 

	Хөөрхий ижий минь, үр чинь амьд байнам биш үү.

	 

	Дээрээс минь унах тэр хүндээс хааж

	Дэлхий минь элгээ хонхойлгон авч үлджээ.

	Сонсоцгоо, хүн ард минь, би амьд байна, 

	Сохроогүй байна, доголох биз ээ, гэхдээ би амьд байна.

	 

	 

	Хоёр. Авсанд яаж хэвтэхийг...

	 

	Хүн бүхэн л сургах юм. 

	Хөгшид, өвгөд, 

	Дарга, цэрэггүй л 

	Дандаа намайг сургах юм.

	Шүлэг яаж бичихийг, 

	Морь яаж унахыг, 

	Мориноос яаж ойчихыг

	Машинаас яаж үсрэхийг

	Маргашгүй сайн заах юм.

	 

	Усанд яаж унахыг 

	Утасны мод хугарвал яахыг

	Тарвага яаж буудахыг

	Таягаа хаанаа барихыг ч 

	Тамтаггүй сайн мэдэх юм аа.

	 

	Авсанд орсон хойно минь

	Хаашаа харж хэвтвэл аятайхныг

	Аягүй бол чихэнд минь 

	Хашхирах байх шүү.

	 

	 

	Гурав. Ганцхан биеийн амраг чиний минь захидал

	 

	“Хайрт минь, чи минь, бие нь яаж байна?

	Хатан зоригоор өвчин бүхнийг ялна шүү.

	Чинийхээ төлөө сэтгэл минь дандаа зовном.

	Чив чимээгүй нойрноос хар даран сэрнэм”

	Хагацаж зүүдэлснээ баллаж дарсан

	Хүүгийн дүрсгүйтсэнийг буцааж залгисан

	Хүсэл сэтгэлд минь жаргалын зар илгээсэн

	Хүүхэн хонгор чиний минь өгүүлсэн зурвас аа.

	“Ээжтэй хоёулаа ээлжлэн ирэхээр ярьсаан.

	Энүүхэнд би бас л таарчихсаан.

	Ажлын дараа найз нь гүйгээд ирнэ ээ.

	Амраг минь, захих юм юу байна?”

	Яаруу сандруу бичсэн бололтой ч

	Янагийн сэтгэлээ хамтатган дайсан

	Хоёр ч газар нулимсан дуслын толботой

	Хонгор чиний минь наддаа өгүүлсэн зурвас аа. 

	“Хэн хүн болгонд санаагаа бүү зов оо.

	Хэвтээгээрээ ном унших муу шүү.

	Дотнын чи минь амьд л харагдаж явбал

	Дөрвөн мөч дутуу ч чамтайгаа би хамт аа”

	Гунихыг мэдэхгүй дуулж л явахын тэнхлийг 

	Гурван сайхан үрийнхээ нэрийг барьж тушаасан, 

	Гудамжнаас өлмий дээрээ цонх руу минь тэмүүлэх

	Ганцхан биеийн амраг чиний минь зурвас аа.

	“Аяа, чи минь, сэтгэлээ чанга барь, 

	Алтан гартай эмчийн хүчинд итгэ.

	Амьдран жаргасан минь даанч бага байна.

	Амраг минь хурдан, түргэн эдгэр!”

	 

	 

	Дөрөв. Дөрвөлжин хөх тэнгэр

	 

	Навчис хийсгэн цонхоор дуугаа сонсгож

	Намрын шувууд нутгаа зорином бололтой.

	Надад харагддаг дөрвөлжин хөх тэнгэр

	Наана л нэг зэвхий даагаад байх шиг ээ.

	 

	Өмнийг чиглэх цагаан үүлс бараантаж

	Өд байснаа мөсөнд хувилнам бололтой.

	Өнчин саран бэлэвсэн заяагаа мартаад

	Өндийх чадалгүй намайг өрөвдөх шиг ээ.

	 

	Өглөө бүхэн богшрон жиргэх болжмор

	Өвөл боллоо, яана даа гэх шиг ээ.

	Өдөртөө надтай ганцхан цаг учрах

	Өлзийт наран хөлийг бүлээцүүлэх шиг ээ.

	 

	Түр зуурхан, итгэж байна, түр зуурхан 

	Надад заяасан дөрвөлжин хөх тэнгэр

	Түмэн зүгийн, бүүр холын түмэн зүгийн

	Наян живаа зовхисоо дэлгэх биш үү?

	 

	 

	 

	Тав. Намайг бүү өрөвд

	 

	Хөлгүй гэж намайг бүү өрөвд.

	Хөлгүй юм орчлонд үгүй гэнэм.

	Харах нүд минь, сонсох чих минь байна.

	Хаадын чадаагүйд хүргэх гар минь байна.

	Хөлгүй гэж намайг бүү өрөвд.

	 

	Ядарчээ гэж намайг бүү энэр.

	Ялах сэтгэлд ядрал үгүй гэнэм.

	Ямархан туяа миний тархинд харвахгүйг

	Яаж л чи одоо төсөөлж чаднам.

	Ядарчээ гэж намайг бүү энэр.

	 

	Эрүүл саруулд минь урд хойно орон гүйж

	Элдэв үгсээр зусардаж байснаа мартсан

	Өчүүхэн төдий тэр амьтсаас илүү

	Өр зүрхний тэнхлээр босох зориг минь байна.

	Хазгар юм гэж надад бүү найр тавь.

	 

	 

	Зургаа. Босно доо, босно

	 

	“Эр хүн адуутай ноцолддог гэж 

	Ээж чинь чамайг яс бүтэн төрүүлсээн”

	Аргагүй л тэгж сонслоо доо.

	“Алтан” уулнаас нь дохио ирж дээ. 

	Аавынхаа шарилыг жилдээ нэг эргэх гэж

	Алтан дэлхийд хүү заяадаг гэл үү, 

	Босно доо, босно.

	 

	 

	Долоо. Доголон хүний өчил

	 

	Бичин жилийн бичин сард төрсөндөө тэр үү

	Бичин удмын бичин дүрийг олсондоо тэр үү

	Биелэх, биелэхгүйн сансарт шүхэргүй хөвөх 

	Би гэдэг хүн буу, хугарсан сэлэм, зүрхний нулимс.

	 

	Яагаад хазгар болсон минь өдий хүртэл оньсого

	Яруу найргийн тосгуурт амсар нь хальсан хундага

	Эргэх цагийн эрхэнд сүүжээрээ шархадсан янзага

	Энэлэх цагийн агшинд сүүдрээ хумьсан харцага.

	 

	Дөрвөн мөчнөөс гурав ажилтай нь үнэн.

	Таван цулаас гурав өвчтэй нь үнэн.

	Авгайдаа хайртай минь, бас хартай минь ч үнэн.

	Аз байвал эх орныхоо төлөө шатах минь чин үнэн.

	 

	Уруу бүхэнтэй тэрсэлдэж амьдрах

	Ухаан минь дийлбэл ялж амьдрах

	Таван мэдрэхүй, таяг˗үзгээ шүтэн амьдрах

	Тайван суухгүй, та бүгдээс хоцрохгүй минь бүр ч үнэн.

	1987 оны намар - 1988 оны хаврын хооронд.

	 

	 

	 

	 

	
«ПҮҮЖЭЭ» 
ХЭМЭЭХ БҮЛЭГ

	Тэр чигээр нь хайрт хань Н. Пүрэвсүрэндээ зориулсан

	 


САЙХАН ЗАЛУУ НАС МИНЬ…

	 

	Тэнгэр хямарч, одод уйлж л байг.

	Тэгэвч би чамдаа хайртай хэвээр.

	Тэргэл саран бэлэвсэн заяандаа гуньж л байг.

	Тэгэвч би чамдаа хайртай хэвээр.

	 

	Найман зовхисоос адын шуурга шуурч л байг

	Намайг авахаар бурхны унаа ирж л байг.

	Нас минь өвгөрч, үс минь цайж л байг.

	Тэгэвч би чамдаа хайртай хэвээр.

	 

	Мянган газраас сайхан хүүхнүүд ирмэж л байг.

	Мөнгөн сарнаар сандуутай уянга даллаж л байг.

	Мөрөөдлийн дуу, хайрын хөгжим эгшиглэж л байг.

	Тэгэвч би чамдаа хайртай хэвээр.

	 

	Цэцэгс гандаж, навчис унаж л байг.

	Цэвэрхэн бүсгүй холын төрхөмдөө буцаж л байг.

	Цээжний уйтгар, зүрхний зовлон сэдэрч л байг.

	Тэгэвч би чамдаа хайртай хэвээр.

	 

	Сайн явахад цагаан хэл ам дагаж л байг. 

	Саар явахад хар хэл ам ороож л байг.

	Сайхан залуу нас минь өдөр хоногоор өнгөрч л байг.

	Тэгэвч би чамдаа хайртай хэвээр, Пүүжээ!

	1986.03.24.

	 

	 

	 

	ЧАМААСАА АЛСАД АМЬДАРЧ БИ ХАНАЛАА

	 

	Чамаасаа алсад амьдарч би ханалаа. 

	Чамархайгаа цоортол гуньж би ханалаа. 

	Зүүдлэн цочиж, хашхиран босож ханалаа.

	Зөөлөн зөөлөн шивнээг чинь дурсаж би ханалаа.

	 

	Харамхан үгтэй захиаг чинь уншиж би ханалаа.

	Харуй бүрий цагаар уйтгарлаж би ханалаа. 

	Торомгор хархан нүдийг чинь үгүйлж би ханалаа.

	Тоолон хүлээх өдрүүдээ ардаа хийж ханалаа.

	 

	“Дэргэд нь юм шиг санагдах нь” гээд дуулж би ханалаа.

	Дэргэд үнсэлцэх хосуудад атаархаж би ханалаа.

	Хөөрхөн охин Ангармаатай боллоо гэж мөрөөдөн

	Хөхний чинь товчийг имрэн зүүдлэн жаргаж ханалаа.

	 

	Их л хайрыг ойртуулдаг салалт байдагт ханалаа.

	Ирвэгэнэх оддын чөлөө гуниг дууддагт ханалаа.

	Алсын алсад чамаасаа амьдарч би ханалаа.

	Аажуу уужуухан л хорвоо гэдэг энэ үү дээ.

	 

	 

	1975.02.04. Минск. Бядулийн гудамж˗9

	 

	 


ЭВЛЭРЭХИЙН ЖАРГАЛ

	 

	Зүрхэнд минь шуурга шуурч, 

	Зүүдэнд минь хайрын дөл бөхөлзөж, 

	Огторгуйн мянган одод дээрээс минь унан алдав.

	Орог саарал өнгөөр хорвоог хучих шиг болов.

	 

	Нуурын хос хун салдаггүй сэн бил үү?

	Нулимсыг минь чи өөрөө арчдаггүй сэн бил үү?

	Тунирхуу зангаа мартан аргаддаггүй сэн бил үү?

	“Туждаа хамт явна аа” гэж амладаггүй сэн бил үү? 

	Эвлэрье дээ, хоёулаа!

	 

	Чив чимээгүйн зүрх ялдам агшнаас 

	Чи бидэн хоёр муудалцсан маань үнээн.

	Чин хайрын чуулга хурсан болохоор 

	Чиний минь харц нуугдаагүй нь үнээн.

	Эвлэрье дээ, хоёулаа!

	 

	Амрагхан чамдаа тэмүүлсэн сэтгэл минь уяруу.

	Алдрайхан залуудаа өгсөн итгэл минь эерүү.

	Аяны замд ч цуг орших зүрх минь битүү.

	Ангиртын нууртаа өргөсөн дуу минь дутуу.

	Эвлэрье дээ, хоёулаа!

	 

	“Дахиад яасан ч муудалцахгүй ээ” гэж би чинь амлая аа.

	“Дахиад яасан ч муудалцахгүй ээ” гэж чи минь шивнээч.

	Дуу дуугаа авалцан зүрхний цохилт нэгсэнэ ээ.

	Дурлалын цагаан саран үүлтэй тоглон өнжинө өө.

	 

	Огторгуйн алтан наран өнгөө буцаан илгээж, 

	Олон хэлийн шувууд түмэн аясаар жиргэнээ.

	Далийн цэцэгтэй хорвоод бидэн хоёр эвлэрч, 

	“Дахиад яасан ч муудалцахгүй ээ” гэж хамтдаа хашхирна аа.

	Аяа, Ангиртын минь нуурт хос хун бууна аа!

	1984.10.19.

	 


ЧАМГҮЙ ХОНОСОН АНХНЫ ШӨНӨ...

	 

	Чамгүй хоносон анхны шөнө 

	Дээрээс минь адар ойчиж

	Дэргэдээс минь жавар сэнгэнэж

	Дундаа ганцхан дэр минь томдож

	Дун цагаан шүд минь унаж зүүдэлнэ.

	 

	Чамгүй хоносон анхны шөнө

	Өвдгөө тэврэн хайрын бүүвэй гиншиж

	Өндгөө шимэн уруулыг чинь үгүйлж

	Ор минь хаашаа ч юм бэ, дайвалзан одож

	Олмоо таталгүй дөрөөгөө дөрөөлж зүүдэлнэ.

	 

	Чамгүй хоносон анхны шөнө...

	1985.04.03.

	 


МИНИЙ БУРУУ

	 

	Лимбэний минь эгшиг хөг алдан тасарваас 

	— Чиний буруу.

	Лянхуа цэцгийн дэлбээ нэгэн гундваас 

	— Чиний буруу.

	Шөнөжин бичсэн шүлэг минь нулимс биш аваас

	— Чиний буруу.

	Шивнэх зүрхэн, лугших судас нь зогсвоос

	— Чиний буруу.

	 

	Нүд чинь сэтгэлийг минь үл татваас 

	— Чиний буруу.

	Нүх шиг, тас харанхуй сууваас 

	–Чиний буруу.

	Урьдын адил оройжин эс зугаалбаас 

	— Чиний буруу.

	Усны боргио, шувуудын жиргээг мартваас 

	— Чиний буруу.

	 

	Цэцэгт тал руу зүрхэн үл тэмүүлбээс 

	— Чиний буруу.

	Цэнхэртэх оддыг зүүдэн үл үзвээс 

	— Чиний буруу.

	Чимээгүйн дунд алсыг үл мөрөөдвөөс 

	— Чиний л буруу.

	Чи минь наддаа хайргүй болбоос 

	–Тэр л миний түмэн буруу!

	1986.07.08

	 


ХЭЧНЭЭН ЖИЛ ЧАМТАЙГАА ХАМТРАН ЖАРГАХАА МЭДЭХГҮЙ

	 

	Хэчнээн жил чамтайгаа хамтран жаргахаа мэдэхгүй

	Хэчнээн жил чамайгаа гомдоон зовоохоо мэдэхгүй

	Хэчнээн онд чамайгаа өнчин орхихоо мэдэхгүй

	Хэчнээн шөнө чамайгаа үнсэн таалахаа мэдэхгүй ээ.

	 

	Хэчнээн хар нүгэл хорвоод хураахаа мэдэхгүй

	Хэчнээн хүнд үхлийг туучин гарахаа мэдэхгүй

	Хэчнээн хүний зүхэл над руу чиглэхийг мэдэхгүй

	Хэчнээн хүйтэн нулимс энгэр лүү асгарахыг мэдэхгүй ээ.

	 

	Хэчнээн өглөөн нарыг үзэж чадахаа мэдэхгүй

	Хэчнээн үдшийн сарыг үдэн гиюүрэхээ мэдэхгүй

	Хэчнээн үүрийн шүлгээ дутуу хаяхаа мэдэхгүй

	Хэчнээн үнэнч нөхөд намайгаа орхихыг мэдэхгүй ээ. 

	 

	Мэдэхгүй түмэн зүйлээс бүтэж байгаа хорвоод

	Мэдэх олон өдрөө л үдэж явуулснаа мэдэх юм.

	Мэдэх, мэдэхгүй хоёроор ирэх, буцахыг зааглан

	Мэдэхгүй ч гэсэн амьдран суух сайхан юм аа.

	1978.03.13.

	 


БУРУУ, ЗӨВ ТАЛДАА ЭЭЛЖЛЭН СУГАДСАН ЧИ МИНЬ

	 

	Мэнэнгийн шаргал талд ганцаар нэг хаягдаад 

	Мэнэртлээ нэг, мэнэртлээ нэг төөрөх сөн.

	Муудахдаа муудаж, уйдахдаа уйдаж ханилсан 

	Монголжин гоо чамдаа хэчнээн хайртайгаа мэдрэх сэн.

	 

	Надад чиг заах одод үгүй байг.

	Налсан чигийг нь илэн мэдрэх өвсөн тарчиг байг.

	Наран ч үгүй, саран ч үгүй, салхин ч үгүй байг.

	Намайг олно гэх итгэл үгүй байг ээ.

	 

	Тэгээд би далай шиг эзгүй тэр талд

	Тэрэгний мөр хайж унаж тустлаа зовог.

	Амраг чамтайгаа байхад салхин саран хөвүүлдэг

	Алтан, мөнгөн шаргаа хэчнээн шөнөөр мөрөөсөг өө.

	 

	Ирэх байтугай, буцах шувууд бүү нисэг.

	Эрхэмсэг шоргоолж үүрэндээ орох нь үзэгдэг.

	Эрээн бараан хорвоод нутаггүй төрсөн цагаан зээр

	Энд ч хосоороо, тэнд ч хосоороо харагдаг аа.

	 

	Тэгээд би далай шиг эзгүй тэр талд

	Тэнгэрээс өршөөл гуйн ариухан нулимсаа унагаг.

	Урьд нь хийсэн түмэн зүйл нүглээ ариусгаад 

	Уйлуулж явсан чам руугаа үхэн хатан тэмүүлэг ээ.

	 

	Бууж л мордоод өнгөрөөх ахархан насны хүрээнд 

	Буцаад чамдаа очих аргаа мэдэхгүй төөрөг.

	Буруу зөв талдаа ээлжлэн сугадсан чинийхээ

	Бор зүрхэнд орших далдын жим дээр үлдэг ээ.

	 

	Аяа тэгээд…

	Алсын алсаас чи минь намайгаа даллаг.

	Арван зүгийн тэнгэрт хайрын цацлаа илгээг.

	Буудай халиун шаргачин дусалхан сүүгээрээ амилуулж 

	Будан манан дундуур шоргоолж гэр лүү минь чирэг ээ.

	 

	Мэнэнгийн шаргал талд ганцаар нэг хаягдаад

	Мэнэртлээ нэг, мэнэртлээ нэг.

	Муудахдаа муудаж, уйдахдаа уйдаж ханилсан

	Монголжингоо чамдаа хэчнээн хайртайгаа.

	 

	1990.02.24.

	 


ИТГЭХҮЙН ЗУРВАС

	 

	Цээжний минь уянга чин сайхан хань минь 

	Цэнхэртэх оддын бараа шиг хол байнам зээ.

	Цэвэр агаад үнэнч хайрын зүрх нь

	Цэлмэг өдрийн нар шиг ойрхон байнам зээ.

	 

	Элдэв шалдав учралаа буран даран донгосох

	Эрээн бараан хорвоогийн нүгэлтэн олон хэрнэм зээ.

	Элэг рүү гулсах могой шиг хар хорыг үл ажран

	Эд муусайнд биш, энхрий түүндээ л итгэнэм зээ.

	 

	Дорнын цэвэр охиныг Дон Жуантай нөхцүүлж

	Судрын алтан үсгийг бузарлагч олон байнам зээ.

	Насад номыг шүтэн амьдран ахуй орчлонд

	Надад заяасан хань минь ариуны дээд байнам зээ.

	 

	Хүмүүн их төрөлтний бодь сэтгэлийг тунгааж

	Хөнгөмсөг охидын ирмэхийг үл тоон суунам зээ.

	Хүрэн зүрхээрээ тавьсан хайрын харгуй дагаж

	Хүрээд ирэх өдөр лүү нь хоног хоногоор нүүнэм зээ.

	1989.01.24.

	 


ХYНД ХАЙРТАЙ БОЛЧИХВОЛ...

	 

	Нэг

	Хүнд хайртай болчихвол наддаа л битгий дуулгаарай.

	Хүй их орчлон ямархан заяагаар дутаана гэж.

	Хүсэл байдаг хорвоод хясал зэрэгцдэг болохоор 

	Хүний дээдийг чи минь олоод харчихыг мэдэхгүй ээ.

	 

	Хайлуулж, уйлуулж ханилсан хар багын янаг минь

	Халгиж цалгисан насны хатан гоо дагина минь

	Бурхан ганцхан надад чамайг өмчилж өгсөн гэж

	Буруу зөрүү сонссон нэгэн нүглийг яанам бэ.

	 

	Ханийг ахлах амраггүй хангал онгон хорвоод

	Ханатай гэрээсээ холдож хавхалгатай гэртээ л очно.

	Хар модон авсны минь тагнаас зууран чарлаж

	Харгил таргил явсан нүглийг минь чи өршөөнө.

	 

	Хоёр

	Хайртай хайртай гэчхээд хардаж явлаа, чамайгаа.

	Хаягдана, гээгдэнэ гэхээсээ айж л явж дээ, бодоход.

	Хар нулимсыг чинь ууснаар мөнхийн заяа олддог бол 

	Хамгийн урт настай нь би л байхаар болж дээ.

	 

	Аргил залуу насаа адалж эдэлж явахдаа

	Аавын гэрт чамайгаа орхин, хаян хэсэж дээ.

	Алтан навч шиг зүрх сүрхийн, сархийн хийслээ чиг

	Ариухан итгэл гэдгээ эргээд л нэхдэг байж дээ. 

	 

	Гурав

	Чамдаан өгсөн итгэлээр атгахан зүрхээ жаргааж

	Чанагш, янагш тэнэхдээ ариухан ариухан саная даа.

	Шөнөдөө бичсэн шүлэг минь хайрын нулимсаар гиншихүй

	Зөндөө шаналсан зүүдээ жаргааж нэгэн сэрье дээ.

	 

	Ганцхан заяасан чамдаа ганцаарт чинь хэлье.

	Гарт чинь сөгдье, чихэнд чинь шивнэе.

	Хүй их орчлон ямархан заяагаар дутаана гэж.

	Хүнд хайртай болчихвол наддаа л битгий дуулгаарай.

	1990.12.16. 

	 


ХАНИЙН ДУУ

	 

	Үйлийн минь үрийг хуваалцсан билээ хөө

	Үрийн минь гараас хөтлүүлсэн билээ хөө

	Үгүй ч үгүй, илүү ч үгүй янаг минь билээ хөө

	Үнсээ ч үгүй, ханилаа ч үгүй юм шигээ хөө.

	Яахын ч аргагүй заяа минь билээ хөө

	Яалтай ч, яалтай ч миний л хань минь дээ.

	Удмын минь галыг хөгжөөсөн билээ хөө

	Ургийн минь салааг навчлуулсан билээ хөө

	Уйдаа ч үгүй, хагацаа ч үгүй хань билээ хөө

	Учраа ч үгүй, жаргаа ч үгүй юм шигээ хөө.

	Яахын ч аргагүй заяа минь билээ хөө

	Яалтай ч, яалтай ч миний л хань минь дээ.

	Зүүдэн нойрыг минь бүүвэйлсэн билээ хөө

	Зүйтэйхэн үгсээ нийлүүлсэн билээ хөө

	Зүйгээ ч үгүй, нөхөө ч үгүй хагас минь билээ 

	Зунгүй сэрүүхэн, өвөлгүй дулаахан юм шигээ хөө.

	Яахын ч аргагүй заяа минь билээ хөө

	Яалтай ч, яалтай ч миний л хань минь дээ.

	 

	1998.03.08.

	 


Хөгжмийн зохиолч Б. Бямбабаяр ая хийснээр Ховдын Болормаа дуулдаг.

	 

	ЧАМДАА ТЭМҮҮЛНЭ

	 

	Ангир ирдэг, ангир ирдэг хаврын сардаа

	Асар тэнгэр талын энгээр цэнхэртэнэ дээ хө.

	Ариуны тэнгэр нэгэн насны бодол чамдаа

	Аавын гэрийн тоонон дороос тэмүүлнэ дээ хө.

	 

	Дахилт: 

	Бүсгүй заяаг минь дэнслээн дэнслээн зүрхэнд орших

	Хосгүй хайрын эзэн тэнгэр чамдаа тэмүүлнэ.

	 

	Эргээд ирдэг, эргээд ирдэг хаврын сардаа

	Эрээн бургас голын эргээр цэцэглэнэ дээ хөө.

	Энгэрээ хумих нэгэн насны хүсэл чамдаа

	Ээжийн гэрийн үүдэн дээрээс тэмүүлнэ дээ хөө.

	 

	Дахилт

	 

	Гийгээд ирдэг, гийгээд ирдэг хаврын сардаа

	Ганга болоод таанын толгой ногоорно доо хөө.

	Гэрээ босгож хамтран жаргах энхрий чамдаа

	Гэзгэн үнэрээ салхинд шингээн тэмүүлнэ дээ хөө.

	 

	Дахилт.

	1989.05.10.

	Ая зохиогч М. Ганболд ая хийсэн.

	 


“ЭГЭЛ ТЭНГЭРСИЙГ ДУУДАХУЙ” 
ХЭМЭЭХ БҮЛЭГ 

	 

	 


Дорнодын Ус сувгийн ууган ажилчин, хөдөлмөрийн гараагаа анх тэнд эхлэхэд минь элгэн сэтгэлээр тосон андалдсан Цэвээний Өлзийхутагтаа зориулав. Хязгааргүй хөгжөөнтэй, зовлонгийн дээдийг туулан гарсан ч сэтгэлээр унаж үзээгүй, Ус сувгийн техник, тоноглолыг бол гарын арван хуруу шигээ мэддэг, Монгол төрийн хүндэт харуулын ангид алба хааж Жамсрангийн Самбуу гуайнхыг “манаж” явсан тэр бээр надаас нэгэнтээ “Чи тийм л их уншсан юм бол “Урт мориндоо сундалдаж явсан, уужим дээлдээ багталцаж явсан” гэдэг хоёр мөрийг Монголын нууц товчооноос олоодох” хэмээн халамцуухан шалж нүүр хийх газаргүй болгож билээ. Ёстой л миний найз даа. Дээдийн дипломтой сон бол залуу зандан насандаа хорвоог “сүйрүүлэх” хүн. 

	Харин энэ шүлгийн хувьд бол гарцаагүй авьяаслаг яруу найрагч, эрдэмтэн бүсгүй, “Талын гурван улаан”˗ы Д. Сумьяа уржнан над дээр зориуд ирээд 90 онд “Цог” сэтгүүл дээр гарсан “Ганц явган хүн”˗ий чинь төлөө баярлаж явдаг шүү гээд “Дара эхийн магтаалын нээх утга” гэдэг судалгаа шинжилгээний лут том суурь бүтээлийнхээ номыг бэлэглэсэн нь надад бол ямар ч Болор цомоос илүү санагдсаан. 

	 

	ГАНЦ ЯВГАН ХҮН

	 

	Цэвээний Өлзийхутагт зориулав.

	Харанхуй замаар алхана.

	Хаа нэгтээ нохойн дуу сонстоно.

	Хүлгээсээ унаад, ташуураа тулаад алхана.

	Хүрэх газар хол, тэнгэрийн амьсгал хүйтэн.

	 

	Салхин сэр сэр хөдөлнө.

	Санаандгүй дээш харахад од харвана.

	Сая живаа оддын энэтээ үзүүрт

	Шоргоолж үүрээ тэмтчих адил би бүдэчнэ.

	 

	Унтаад яв гэж нэг нь гуйгаад байсан.

	Унасан мориндоо найдаж би зүтгээд гарсан.

	Уржнангийн дэрснээс хамхуул хийсээд ирсэн.

	Ургах наран болоогүй ээ, эхлээд үүр цайна.

	 

	Хүрэх газрын бараа тэртээд сүүмийнэ.

	Хүглийх толгод нүдэнд босон ойртоно.

	Хүний л хүүгийн алхсан замыг туулна.

	Хөвөнтэй дээл жиндэж, савхин гутал хайрна.

	 

	Газар тэнгэрийн заагийг эс ялгана.

	Гал дөрвөн туурайт хүлэг минь хааш одов.

	Ганц нэгэн чулуу хөлд минь торно.

	Ганцаараа дуу исгэрэн, ташуураа барин алхана.

	1989.11.19

	 


93 онд Дорнодоос дөнгөж орж ирснийхээ дараахан нэг өдөр Балбартайгаа “зад савдаг” юм байна. Тэгсэн чинь мань эр хэлж байна шүү. “Ил товчоон дээр гарсан чонын тухай шүлгийг чинь уншлаа, саяхан. Тэгээд, уг нь хэдэн жил найзалсных, толгой дээр нь миний нэрийг биччихсэн бол гэж бодсон” гэж. «Тэгвэл одоо бичиж л орхиё л доо» гэсэн чинь “Анхнаасаа л чам муу нохойн гөлөгний сахалтай толгойд ороогүй юм чинь одоо гуйх ч үгүй” гэж билээ. Уг нь ч энийг бичиж байхад мань эр л нүдэнд үзэгдээд, “хэнхдэг цээжийг минь ураад» байсан юм л даа...

	 

	ЧОНО

	О. Дашбалбарт

	Гурвын гурав хоног мах идэж явдаг

	Гурвын гурав хоног ус ууж явдаг

	Гурвын гурав хоног өвс зажилж явдаг

	Гурвын гурав хоног салхи залгилж явдаг

	Араатны дээд энэ чоно гэгч 

	Араатныхаа өлгийд зовон амьдрах юм.

	Арын хангайд түймэр шиг шатаж

	Алтан хээрт хамхуул шиг хийсэх юм.

	 

	Сартай шөнө салхи шиг хаман дайрч

	Нартай өдөр хүн шиг элэглэн мөлхөж

	Эндэж хавханд орвол хөлөө тас хазаж

	Эцсийн ганц эгшинд улаан нүүр лүү үсэрдэг

	Араатны дээд энэ чоно гэгч 

	Аугаа хүнийг ч чичрүүлж явах юм.

	Аль эртнийх нь хань нохой адил шарвалзалгүй

	Арав амьдарч, ганцхан удаа үхдэг байх юм. 

	 

	Ходоодоо тэжээх хорвоод нүд нь дүрэлзэж явдаг

	Хонин цагаан талдаа арван гурав мэхэлдэг

	Төрөх үхэхийн хооронд хүнээр тоглож явдаг

	Түшилцэн орших дэлхийдээ адгийн дансанд ордог

	Араатны дээд энэ чоно гэгч 

	Аугаа оюунтныг ч атаархуулж явах юм.

	Арга чадал хоёроороо үрийн заяа таслалгүй

	Алтан ургийн орчлонгоос устах нь үгүйгээ андгайлах юм.

	 

	Нүүдэлд гээгдсэн хүүхдийг тэр л ганцаараа тэжээдэг

	Нүцгэн хэлээрээ долоож, үсээр нь манцуйлж өсгөдөг.

	Улин чимээлэх дуунд нь Хөхдэй мэргэн сэрвэлздэг

	Уйлж байгааг нь эс мэдэн хүн түүнийг хороодог.

	Араатны дээд энэ чоно гэгч 

	Аугаа хүнтэй өрсөлдөн амьдрах юм.

	Жаахан нэмүү ухаантай төрсөн бол

	«Чонон төрөлхтөн» гэж дэлхийг нэрлэх байж дээ.

	1989.01.21. 

	 

	 


Энэ шүлгийг хоёулаа жаахан эвдрэлцсэн үедээ гоморхон гоморхон бичсэн санагддаг юм. Мань эр Эрээнцавын наадамд түрүүлсэн гэж залаад, Дорнодын Утга зохиолын нэгдлийн 50 жилийн ойн найр хийж байснаа Нанжидгүнтэвийнхээс гарч зодолдох юм болоод, Дугар эмч, Одонхорлоо хошууч хоёр сандраад л… Сүүлдээ шүлэг мүлэг рүүгээ орцгоогоод. Даанч зөөлөн хүн сэн дээ…

	 

	ОН ОН ЖИЛИЙН ДАРАА…

	Д. Нямсүрэнд

	 

	Он он жилийн дараа

	Чи бидэн үгүй болно.

	Он он жилийн дараа

	Шинэ найрагч шүлгээ уншина.

	Шүлэгт нь 

	Шувуудын жиргээн, 

	Нохдын гаслаан, 

	Зүрхний зовлон, 

	Зүүдний хүслэн, 

	Чиний гуньхрал, 

	Миний омгорхол 

	Цөм багтахыг 

	Хэн мэдлээ.

	 

	Он он жилийн дараа

	Чи бидэн үгүй болно.

	Он он жилийн дараа

	Шинэ бороо шиврэн орно.

	Шиврээнд нь

	Дуу, шууны хорвоо, 

	Домог үлгэрийн гялбаа, 

	Дорнын сайхан Хандмаа, 

	Дотнын хайртай Пүүжээ, 

	Чиний тайтгарал, 

	Миний хэтийрхэл

	Цөм багтахыг 

	Хэн мэдлээ.

	 

	Он он жилийн дараа

	Чи бидэн үгүй болно.

	Он он жилийн дараа

	Шинэ цэцэг дэлбээлэн ургана.

	Дэлбээнд нь

	Нулимс чинь үлдэнэ.

	Нууцхан уйлдаг сэтгэл чинь үлдэнэ.

	Есенин л байж дээ гэж

	Ерэн есөн зүрх шимширнэ.

	Гагцхүү

	Намайг болоод

	Нанжсумбын цэцгийг чинь

	Эрээд эрээд олохгүй гэж үү?

	Эр хүнд тиймхэн нэг гуниг байг л гэж үү?

	Он он жилийн дараа…

	1985.12.22.

	 


Агуу их Лхагвасүрэн ахын таалсан ганц шүлэг. Гэхдээ өмнө нь Нямсүрэн “хувьчилчихсан” байсан юм.

	 

	ЦАГААН ШӨНӨТЭЙ МОНГОЛ

	 

	Д. Нямсүрэнд

	Дээр, сарны туяанд одод цагаан.

	Доор, цасны гэгээнд тал цагаан.

	Тэртээд Хан˗Уул заадсан цагаан.

	Энэтээд халгих сэтгэл хуудсан цагаан.

	 

	Гишгээд эргэн харахад мөр цагаан.

	Гэртээ орхиж болдоггүй сүүдэр цагаан.

	Урдаас тосон алсрах зам цагаан.

	Уушгин дундаас нисэх амьсгал цагаан.

	 

	Хажууд голын бургас дун цагаан.

	Хэрлэнгийн мөс овойн гялтайн хун цагаан.

	Хөндөлдөж зөрдөггүй хоёр эрэг цав цагаан.

	Хөлийн дор цасны хөгжим чихар цагаан.

	 

	Арван тавны саранд орчлон цагаан.

	Арван зүгийн зай олойргүй цагаан.

	Арван зургаан шадыг цагаан дэрсээр сийлэн

	Ам дөрвөлжин цасан дээр шүлгээ тавиваас цагаан.

	 

	Аяа, миний Монголын цагаан шөнөтэй өвөл өө.

	1989.01.25.

	 


ХИЛЧИН ДАРГА НАР

	Хилийн цэргийн эмч асан, бэлтгэл хошууч, яруу найрагч анд Ц. Жамбалгаравтаа

	 

	Аав, ээж нь газрын мухарт

	Амраг гэргий нь алсын хязгаарт.

	Театрын тайз, буман хүний шуугиан, 

	Тэнгэрт цоройсон хөшөө цөм зайдуу.

	 

	Аяа, энэ хилчин дарга нар

	Бүхнээс зайдуу.

	Алаг үрийнхээ зулай, 

	Бүжгийн танхимаас дэндүү хол оо.

	 

	Тэр хүртэл онгоцоор, машинаар, 

	Молор эрдэнэ мориор очно.

	Тэнгэрт оддын дунд, газарт моддын дунд 

	Монгол нутгийн хаяаг үзнэ.

	 

	Урьд шөнө хилийн манаанд 

	Буу үүрээд, цэрэг дагуулан гарсан эр 

	Урдаас минь гүйн ирж 

	Бор духаа үнсүүлэх шахна.

	 

	Тэр газарт бүсгүй хүн

	Өдрийн од шиг ээ…

	Тэмцэж, зорьж ирсэн нэг нь 

	Өдөржин ном тэврэн уйслаа тайлна.

	 

	Ямар сайндаа л 

	Янагаа ирүүлэх гэхдээ

	Өдөр бүхэн зурагт үздэг гэж 

	Өрөвдөлтэйхөн хуурсан байх вэ дээ...

	Аяа, энэ хилчин дарга нар.

	 

	Түмэн хүний мөрөөсөл боловч

	Төмөр мэт хатан тэвчээр заана.

	Цэргүүдээсээ нуун санаа алдчихаад

	Цэцэн бууны овоо шиг цэх алхана.

	 

	Харьтан хэрвээ гэтлээ гэмээ нь

	Хамгийн манлайд сэлэм шиг сугарч

	Ахуй нутгийнхаа торгон хил дээр

	Алдхан биеэрээ илдэн хөшөө босгоно.

	Аяа, энэ хилчин дарга нар!

	1987.05.02 Соёлзын нуруу. Хар хоньтын застав.

	 


ЭРВЭН СЭРВЭН МОДОД

	П. Алтангэрэлд 

	Эцсээр хүрсэн оргил минь

	Эрвэн сэрвэн модтой байсаан.

	Эрвэн сэрвэн тэр мод

	Эгц дээшээ ургасан байсаан.

	Эгц дээшээ ургасан байсан

	Эрвэн сэрвэн тэр мод

	Нарны илтсээр тэвэг өшиглөж

	Нарийн салхиар шавхуурдан байсаан.

	Дээр нь

	Үүлнээс өөр хаах юмгүйд

	Дэргэд нь

	Сүүдрээс нь өөр харагдах юмгүйд

	Ташууран

	Ташаагаа тулан 

	Тэнгэртэй тэрсэлдсэн

	Тэр модонд 

	Шувууд болоод навчис үгүй байсан.

	Эрвэн сэрвэн тэр мод

	Эгц өөдөө ургасан болохоор

	Сүүдэрт нь багтахаар наалдъя уу гэхээр

	Өргөс нь намайг хатгаад байсан.

	Сүүдэрт нь горьдохоо больё уу гэхээр

	Шалчийтлаа би нороод байсаан.

	Үүл, өргөс хоёр нь 

	Үгүй болохын цагт ч 

	Эрвэн сэрвэн модтой ууланд

	Эргэж гараад ч яах вэ дээ. 

	1988.12.26.


ОРОЙТСОН ХАЙРЫН ХЭДЭН ШАД

	 

	Ойр байвч хол санагдах

	Олны дундаас онцгой харагдах

	Дорой намайг хавьтуулахгүй чи минь

	Дорнын бүсгүйн үзэмж бүрээн.

	 

	Алхам алгуур, гуя зузаан, бэлхүүс нарийн

	Уруул жимбэгэр, хөх төмбөгөр, өлмий гадуур

	Үнэхээр чи минь сайхан хүүхний шинж бүрдмэл

	«Үүлэн зардас»˗аас нисэн буусан гоо ягчис.

	 

	Өчүүхэн би нулимст хорвоон үйлтэй шүлэгч 

	Өнгөрсөн жил сүүжээрээ шархадсан доголон гөрөөс 

	Өдгөө миний гинших дуун уруул давахгүй.

	Өөрийн ханийн өвөр дотроос чамайгаа зүүдэлнэ ээ. 

	 

	Зөрүүдлэн, зөрүүдлэн чам руу тэмүүлэн, зүрхэн булгилж

	Зөрөх бүрий хайр минь хүрч, хуруугаа хугачна.

	Зөндөө л насандаа үнэрлэж үзээгүй цэцгийн үнэр

	Зөөлхөн, зөөлхөн аядуу холоос намайг согтооно.

	 

	Чинийхээ гарт хүрэхсээн гэвч эрх үгүй.

	Чинийхээ гэрт очихсоон гэвч зориг үгүй.

	Чив чимээгүйн харанхуйд уусан уусан суухуй

	Чимчигнэх, галзуу цагаан дарсыг л дугтармаар аа.

	 

	Чинийхээ гарт хүрэхсээн гэвч яахин чадна. 

	Чинийхээ гэрт очихсоон гэвч яахин чадна.

	Чамайг, намайг алсалсан ойр агаад хол зай

	Чивэлт хүн бүрийн ам, чихээр хэмжигдэнэ ээ.

	 

	Холын тэр жил чамайг би харсан.

	Хоёр өвдөг чинь ил гармагц нүд минь унасан.

	Зөөлөн зөөлөн энхрийлэн энхрийлмээр байсан.

	Зовлонг чинь нимгэлж нүглийн дуу аялмаар байсаан.

	 

	Урьдын тэр жил чамайг би харсан.

	Урдуур явмаар, урдуур явмаар байсан.

	Унасан навчис, тасарсан мөчрийг энхрийлмээр байсан.

	Урт, богино хоёр хөлөө тайраад хаячихмаар байсаан.

	 

	Тоогүй олон хоногоор чамайг би хүлээсэн.

	Томоогүй нэгэн удаа хошуу цорвойлтоор гомдоосон.

	Шинэ сайхан дууны аялгуу торолзоод байсан.

	Шилнийхээ цаанаас нүд чинь тормойгоод байсаан.

	 

	Дуулж нийлээд, уйлж салдаг хорвоод 

	Дураараа байя гэвч бурхан таална гэж үү?

	Дуугай л явдаг, дуугай л суудаг чинийхээ

	Дурдан алчуураар нулимсаа нэг арчихсан даа...

	 

	Сайхан сайхан гэхэд нэг л сайхан чамайг 

	Саран дор хэн нэгэн таалсан л байг дээ.

	Сайхан сайхан гэхэд дэндүү сайхан дорнын

	Сайхан хүүхэн бүхэн чамайг дуурайн төрөг дөө. 

	 

	Нууцхан ханилъя гэвэл зөвхөн чамайг л хаймаар

	Нулимстай шорвог хорвоод зөндөө санаа алдмаар

	Нүгэл чиг нүглийг дагая гэвэл чамайг л олмоор

	Нүдний чинь аньсаган завсар хавчуулагдаад очмоор оо. 

	 

	Чинийхээ гарт хүрэхсээн гэвч эрх үгүй.

	Чинийхээ гэрт очихсоон гэвч зориг үгүй.

	Чив чимээгүйн дунд уусан уусан суухуй

	Чимчигнэх, галзуу цагаан дарсыг л дугтармаар аа...

	 


ХХХ

	Н. Цэндээд

	Янагийн дуулал зүрхэн дундуур урсана.

	Яагаа ч үгүй байхад нулимс минь тунарна.

	Яваад өгдөг, хүрээд ирдэг хорвоод

	Янжинлхам бурхнаас хайрын ухааныг асууна.

	 

	Ханийг ахлах амраг үгүйг мэдэвч

	Хаа холын баяд бүсгүй зүүдийг минь эргэнэ.

	Хайраа хуваах, зүрхээ хуваахаа үл мэднэ.

	Хангай, Хэнтий хөндөлсөн уулзахын заяаг далдална.

	 

	Уруулд чинь байтугай, хуруунд чинь хүрээгүй ариун чиг бил үү.

	Уулсын чанадаас нисэн ирэх зүүдэн чиг бил үү.

	Уулзах болгондоо ичинхэн зугтсан унаганхан хайр нь

	Учирлан, учирлан гучин насны нулимсыг арчина.

	 

	Хайраа хуваах, зүүдээ хуваахаа үл мэднэ.

	Ханийн заяа гомдоох вий гэж зүрх минь өвдөнө.

	Харин түүнтэй суусан сан бол энэхэн Пүүжээдээ

	Хангайн цаанаас хэрхэн тэмүүлэхийг Тэнгэр л мэднэ.

	 

	Янагийн дуулал зүрхэн дундуур урсана.

	Яагаа ч үгүй түүнийгээ арван жил харсангүй ээ.

	Ялдам ч юм уу, жолдом ч юм уу, сэтгэл минь л тийм байж.

	Яагаа ч үгүй түүнийгээ арван жил харсангүй ээ…

	1988.12.19.

	 


Эгшиг үсэг гэдэг бол бүх л гийгүүлэгчийг амилуулдаг, зөөлрүүлдэг болохоор анхнаасаа яг л ээж адил, “эх шиг” үсэг гэдэг утгаар нэрлэгдсэн хэмээн ойлгодог нэгэн билээ, би. Эсвэл Нямсүрэнгийн шүлгүүд шиг. Энэхэн муу хошигнол шүлгийг тэр жил Данзаны Нямсүрэнгийнд Пүүжээтэйгээ очиж хэд хонох үед бичгийнх нь өрөөнд суугаад эрээчсэн сэн. «Эр үсэггүй шүлэг бичлээ шүү» хэмээн онгирч тэр үед нь Нямсүрэндээ ганц уншаад л өнгөрсөн хэрэг. Харин саяхан дэвтрээ эргүүлж суутал гараад ирдэг байна шүү. Оригинал орчинд, өрөөг нь тойруулж харсхийн бичсэн болохоор яг л тэр үеийнхээр нь үлдээв. Аа тийм, тэгэхэд Нямсүрэнгийн маань “Сэтгэлийн байгаль” ном худалдаанд анх гарангуут нь зургаан ширхгийг авч очсонд муу нөхөр маань баярласан гэдэг жигтэйхэн, номоо ч нэг, авч очсон хэдэн шил архийг маань ч нэг барьж үнсэх нь шахаад л. Арав хоноод буцах болсон чинь юунд ч юм, бухимдаад л, муу телевизээ жирэлзлээ гэж очиж өшиглөөд л... «Наадах чинь юу болчхов оо?» хэмээн Хандмаагаас асуухад «Та хоёрыг явлаа гэж л ингэж байхгүй юу» гэж билээ. Хэзээ мөдгүй вагон хөдлөх гээд байдаг… Хөөрхий дөө, миний муу нөхөр…

	 

	НЯМСҮРЭНГИЙНД БИЧСЭН Р ҮСЭГГҮЙ ШҮЛЭГ

	 

	«Эцэг» үсэггүй ч болоосой доо.

	“Эх шиг” л авиатай ч байгаасай даа.

	Элгэнд минь бүтсэн шүлэг минь 

	Энгэсэг шиг зөөлөн ч болоосой доо.

	 

	Хамгийн монгол Улзынхаа хөвөөнд 

	Хамгийн зохист аялгуучийнд буухуй

	Хажуудах хань шиг минь уяхан зөөлөн

	Хадаг болоод Янжинлхамын шуумалтай.

	 

	Цэцэг суулгасан хусан сав, 

	Цэмбийтэл элдсэн хонины нэхий, 

	Бумбаа хөхүүлэх Мадонна эх, 

	Будда багшийн гуулин суумал, 

	 

	Өндгөө чагжаалсан Амитаба, 

	Өмнийн говьтой Монголын хавтгай, 

	Явуухулангийн гэгээн халиа, 

	Янаган нүдтэй Есениний “гулиа”

	 

	Энэ хүнийг “ихчүүл”˗ээс нууж

	«Эх шиг» үсэг мэт зөөлөн болгож

	Эгэл мань мэтээс агуу алсад

	Эвийг нь олоод залчихсан ч юм уу даа.

	 

	Хамгийн монгол Улзынхаа хөвөөнд 

	Хамгийн зохист аялгуучийг гийгүүлж

	Авгайтайгаа хамт Хандмаатай нь уухуй

	Амьтныг айлгагч нохой нь ч Лайка.

	1992.08.11.

	16 цаг З0 мин.

	Улз дахь Эрээнцав.

	 


Манай өгүүлэхийн их арслангууд Ринчин гуай, Дамдинсүрэн гуай нар шүлгийг босоогоор нь ч, хөндлөнгөөр нь ч уншихаар хийж болдог юм гэснийг л энэ хоёр шүлгээр батлахыг оролдсон хэрэг.

	 

	ТҮМЭН НАСАН ХЭЭ˗1

	 

	Өндрөөс өндөр тэнгэрт 

	Өглөөн наран ойртож

	Үүрийн гэгээ татахуй 

	Өндгөн саран хэцлэв ээ. 

	Өрхний оосроор даллан 

	Өнгөт орчлон тодрохуй

	Өөрийн амраг босов оо. 

	Өвсний хүүрэг гялалзав аа.

	 

	Удган цагаан салхинд 

	Улзын хөндийг уяруулж

	Уран Дөш минь алсрахуй 

	Уртын дуугаа аялав аа.

	Унаган борлог морь минь 

	Уурган зураа татуулж

	Уяан дээрээ эргэцэв ээ. 

	Ухасхийн хатируулав аа.

	1988.12.19.

	 

	ТҮМЭН НАСАН ХЭЭ˗2

	 

	Үдшийн чимээгүйг анирлаж 

	Өвлийн тэнгэр дор

	Үүдээ түшин зогсохуй 

	Үүлсийн будан хаялаад

	Элэг болоод зүрх минь 

	Эгэлгүй сайхныг мөрөөдөхүй

	Энхрий чамдаа уяатай 

	Энэхэн бие минь дулаацав аа.

	 

	Хүлгийн ойртох төвөргөөн 

	Хүүхэн заяаг минь уяруулж

	Харанхуйг сүлэн сонсодхуй 

	Хайрын цолмон хөөрөөд

	Хүслийн есөн тойрогт 

	Хаалгаа татан орохуй

	Ханиа угтах хувьтай 

	Харгуйн бараа алсрав аа.

	 

	Улам лавсах цаснаар 

	Уужим талдаа залбиран

	Энэлэн зовсон сэтгэл минь 

	Одоо л нэг амрав аа.

	Уургаа шавхийтэл хаях 

	Угалзан дөрөө ханхийлгэх

	Эгшиглэнт дууг сонсов оо. 

	Энхрий хүүгээ сэрээв ээ. 

	1988.12.26.

	 


ШҮЛЭГ МИНЬ, СҮНС МИНЬ

	 

	Нэг.

	Бадаг, бадаг шүлэг минь –дусал, дусал нулимс.

	Баахан гунигтай зүрхийг дайран өнгөрөх давлагаан.

	Тэнгэрийн оронд аваачих уулинхайн төдий өргөл.

	Тэнэмэл зэрэглээнд үлдээх өчүүхэн биеийн сүнс ээ.

	 

	Ханатай гэрээсээ үдүүлж хавхалгатай гэртээ залагдахад

	Хамаг бүхэн мартагдаж зураг төдий сүүмэлзэнэ.

	Хан хорвоод шүлэг минь л сүнс болон үлдэж

	Хайрлаж явсан бүхнийг минь харуулдан харуулдан эргэнэ.

	 

	Өргөн түмэнтэй хорвоод өдийхөн насыг элээхдээ

	Өчнөөн олон нөхдийнхөө тоог нь гаргаж чадахгүй ээ. 

	Өвөртэй, артай уулынхаа өнтэйхөн хормойд шингэхдээ

	Өөрийн хэчнээн дайсны бахыг хангахаа мэдэхгүй ээ.

	 

	Найраг шүлэг гэдэг амтархан иддэг бурам биш.

	Наашаа харсан бүхний дүрийг буулгадаг зураг биш.

	Нанжвандан хадгийг мэдэхгүйдээ бүсэлдэг мунхаг бий. 

	Наран соёмбыг нь уншаад адис авдаг цэцэн бий.

	 

	Мандсан бүхэнд заяадаггүй, гундсан бүхэнд ч бас заяадаггүй, 

	Ухаантай бүхэн бичдэггүй, унасан бүхэн ч бас бичдэггүй, 

	Учирлан, учирлан зовоосоор уйлуулж байж л санаа амардаг

	Урд насны минь учрал, хойд насны минь хонх˗ шүлэг мину

	 

	Энэ хорвоод яаж явсныг чи минь үзлээ.

	Энэхэн биеийг үгүй болохыг чи минь л үзнэ ээ.

	Эрээчиж хаясан, эвхэж хадгалсан алийг нь ч атугай

	Элэг болоод зүрхэндээ аваад үлдэхээ мэдээрэй.

	 

	Хоёр.

	Алтан навч шиг зүрхэн чичгэнэн, чичгэнэн унтрахад

	Аавын жаахан охин тормойн ганцаар зогсоно оо.

	Буян, нүглийг салгах эзэн тэнгэрийн зардас 

	Бурханы суудаг газар луу биеийг минь аваад одно оо.

	 

	Үлдээсэн хэдхэн шүлэг минь˗сүнс минь харин

	Үүл шиг, нар шиг, бороо шиг эргэсээр л байх болно.

	Үгүйд минь мандах олон олон шүлэгчийн

	Үй түмэн шөнийн нойрыг хулжаах болно.

	 

	Хаа нэгтэй ээжийн нулимс мэлрүүлж

	Хатаасан ган шиг эцгийн гэрээсийг орлох болно.

	Харанхуй оддын дундуур гэгээ өгөн тэнүүчилж

	Халамцуухан эр хүнийг гэрт нь хүргэж өгнө.

	 

	Дөрвөн хананы дунд дөл ноцтол муудалцах

	Дөрөө шиг хос амрагийн зүрх зүрхийг угтуулна.

	Дүгрэг цагаан сар шиг тоонон дунгалаар шагайж

	Дэр норгох хагацлыг зүүдэн нойрноос хөөнө.

	 

	Намайг санасан бүхний жинтүүг түшин зогсож

	Нарнаар шивэрсэн нулимсыг сарнаар арчиж өгнө.

	Найман дусал шүлэг аньсаган дээр нь унагаж

	Наран хөөртөл аргадан сэвшээ салхин үүсгэнэ.

	 

	Намайг мартсан бүхэнд хорсол болон цээжлэгдэж

	Найргийн дугараа тойроход гунигийн дуу шиг тасарна.

	Намуухан будрах цасны нарийхан ширхэгт уусаад 

	Намрын цагаан өвс яргуй болохоор сэрнэ ээ.

	 

	Аяа, шүлэг мину˗сүнс мину!

	Гэгэлгэн, гэгэлгэн дуутай гэгээн сарны өлгийд үлдэнэ.

	Гэмгүй хэдэн нөхдийн минь гэрэлтэй цагаан өргөөнд үлдэнэ.

	Эвхэж хадгалсан дэвтрийн эргүүлж унших хуудсанд хоцорно.

	Энхрийлж явсан янагийн эрт ээ бууралтсан үсэнд хоцорно.

	 

	Аяа, 

	Шүрэн хээтэй сарнаас 

	Шөнөжин зулгаасан багцхан туяа мину.

	Шүүдэр, хүүрэг хоёрыг 

	Шүтэн нойрсох бачимхан сүнс мину! 

	1990.12.10.

	 

	 


Нэгэн үе цэрэг, эх орны сэдвээр шүлэг бичих өвчин хөдөлсөн юм. Овоо ч бичдэг байж, одоо харин моод нь өнгөрч дээ. Хэр барагтай бол дуугардаггүй Мэнд˗Ооёогийн таалсан «Халхын голд хайлсан найраглал» минь энд даанч багтсангүй. «Улаан од»˗ын Дамдиндорж гуай явуулсан шүлэг болгоныг минь шахуу тэр дорхноо хэвлэчихдэг байсан нь урам хайрласан биз. Да. Дамдиндорж гуай тиймэрхүү шүлгийн өвчтэй залууст мөн ч их буян үйлдсэнийг хэлээд баршгүй. 

	Ер нь 80˗аад оны бид чинь дуртай үедээ шүлгээ хэвлүүлчихнэ гэх биш, «Утга зохиол, урлаг» сонин хэвлэгдэн гардаг тав дахиас тав дахийг хүлээн «амьд явдаг» байв шүү. За, тэнд нэг гарчих юм бол, ялангуяа зах хязгаарын мань мэтэд бол бүтэн жилийн л сэргээш гэсэн үг. 

	Энэ шүлгийн хувьд бол «Хаврын урсгал»˗ыг нь Улаанбаатараас авах гэж Нямсүрэнгийн хатгаасаар Дорнодын яруу найрагч эмэгтэй С. Алтанцэцэг гурвуулаа 84 оны хавар Хэрлэнгээ даган УБ руу «урсан» ирж Мэнд˗Ооёогийнд галынхантай нь хамт шөнөжин шүлэг уншин, зураач Ойдовыг зууралдуулж, «Шар» Мягааг шаралхуулж, Чинзоригт чичлүүлж, Балбарт балбуулж байхдаа Саруулбуянд саймшраад үзүүлчихсэн чинь ердөө маргааш өглөө нь хөтөлж аваачаад Монголын радиогоор уншуулчихсан юм. Саруулбуян тэгэхэд одоогийн Төв Шуудан дээр суудаг хэмжээлшгүй том эрх дархтай, дэлбэгэр хормойтой нарийн саарал бүрх малгайтай өндөр цагаан залуу явлаа. Яг л «МОНЦАМЭ» шиг.

	 

	ГАНЦХАН ТОХОЙ ГАН УТАСНЫ ДУУЛЬ

	 

	Улсын баатар Магсарын Жанчивыг дурсахуй.

	«Ганцхан тохой, ганцхан тохой утсыг

	Гар минь бүтэн сэн бол татаж авчраад залгах сан.

	Аравхан хоромд, ердөө л аравхан хоромд

	Ар талтайгаа холбоо барьж амжих санж»

	 

	Шалбарч тасарсан хоёр үзүүр ойртож өгөхгүй зовооно.

	Шархдаж туйлдсан цэрэг шүдээрээ зуун чангаана.

	Ай халаг, ай халаг, гар нь бүтэн сэн бол

	Анги нэгтгэлүүд дуу дуугаа авалцах санж. 

	 

	Галаар асгарсан бороо хүч нэмэн цутгана.

	Гар, шүд хоёр улам улам ойртоно.

	Ямар ч үеийнхэн сонсоогүй гавьяаны цаг болоход

	Ясаар гагнагдах утасны ган үзүүрүүд нийллээ.

	 

	«Байна уу, байна уу?

	Би «Даваа» байна.

	Байна уу, байна уу?

	Бэлтгэл хүчийг ирүүлээч»

	 

	Утсан харилцааны хэлхээ битүүрэн хангиналаа.

	Уухайн дуунд Жанчхүүгийн даваа донсоллоо.

	Тохойн чинээхэн ган утсыг орлоод

	Тэр дайчин цусаа дэрлэн мөнхөрлөө.

	1984.03.21.

	 


БӨМБӨГТИЙН ЖИЛИЙН ДҮЛИЙ ГУАЙ 
(Туурь)

	 

	Ухаан тавиу ч

	Уцаардуу зантай

	Унасан модны 

	Үндэс шиг багир хар

	Тэр бөгтгөрхөн жаахан өвгөн

	Түмэн олондоо ганцхан л нэртэй

	“Бөмбөгтийн жилийн1 дүлий гуай” гэж

	Бондгорхон хүүхэд ч дуудах эрхтэй.

	Адууны л төлөө төрсөн юм шиг

	Агтын хажууд гандаж гүйцсэн 

	Ачийнхаа үгийг сонсохгүйдээ гутарч

	Алт шиг нулимсаа төмрийн үртэс шиг унагасан

	Яагаад дүлий болсон бэ гэхэд

	Ярихыг минь уруулын хөдлөлөөр мэдэж

	“Хурдан халиуныг эрсдэхэд” гээд 

	Хумсаа алгандаа шигдтэл гараа зангидсан

	Тэр бөгтгөрхөн жаахан өвгөн

	Тэртээ гучин есөн онд 

	Баянтүмэний зүүхэн урдуур

	Байгуул, суугуул нутаглаж явжээ.

	Адуун дээр нь бөмбөг унасан тэр өдөр

	Агтын манлай нь эрсдэн унасан тэр газраас 

	Гэнгэнэтэл уйлсаар, хоёр чихээ балбасаар

	Гэртээ давхиж ирсэн ургаа хус шиг тэр залуу

	Дэргэд нь очоод нэрээр нь дуудан хашхирахад

	Дэндүү чиг, унтаа юм шиг сонсдоггүй атлаа

	Тэртээ талд хүлгийн үүрсэх чимээгээр

	Тэгнээ чиг бодоогүй байтал сэрвэлзээд явчихдаг

	Бөгтгөрхөн, булгарсан модны үндэс шиг багир хар

	Бөмбөгтийн жилийн дүлий гуай

	“Салхин дээгүүр минь адуу явуулаач, үнэртье” гээд

	Саяхан, эцсийн удаа шивнээд өнгөрсөн дуулдлаа. 

	1987.01.26

	 


Танк устгуулахаар тусгайлан сургасан нохойнуудыг оросууд анх удаа Халхголын байлдаанд авчирч туршсаныг алдарт 22˗р хорооны комиссар агсан Ерэнтэйн Цэдэн˗Иш гуай ярьж өгч билээ. Нулимс унагах дөхсөн сөн… 

	Сүүлд нь “Залбирал” гэсэн богинохоон өгүүллэг бас бичсэн. Гаргана даа, гаргана.

	 

	НОХОЙН САЛААНЫ ТУХАЙ ДОМОГ

	 

	Танк эсэргүүцэх нохойн салаа байжээ.

	Тавагтай хоолоо танк дороос л олдог, 

	Танкнууд дайрахгүй бол өлсөж л байдаг, 

	Талхны булан ч үмхэх эрхгүй болдог, 

	Танк эсэргүүцэх нохойн салаа байжээ.

	Танк ирэхэд л гинжнээсээ тавигддаг, 

	Тал дундуур өмнөөс нь давхидаг, 

	Тавагтай хоолоо идэхээр доогуур нь шургадаг, 

	Тал талд нь зүүсэн гранатын дэгээ мултрахуй

	Танктайгаа хамт дэлбэрдэг

	Танк эсэргүүцэх нохойн салаа байжээ.

	Танк дор толгой дараалан үхжээ.

	Та бидний нүгэл тэр ажээ...

	«Танк эсэргүүцэх нохойн салаа» гэж байжээ. 

	1989.05.19.

	 

	 


Дорнодын Ус сувгийн “алтан гартай” гагнуурчин, 30 жил чойбалсанчуудыг ундны усаар найдвартай хангахад голлох үүрэг гүйцэтгэчхээд ердөө л Алтан гадас одонтой “тарсан” Ойжоогийн Ширчин гуайдаа зориулав. Даралттай яндангаас ус харваж байхад ч бөглөөд л хаячихдаг хүн сэн. Инженер шүү санаатай юм байхдаа мөн ч олон удаа Ширчин гуайгаа “тагнуулд авч явж” дээ. Дэндүү чиг найдвартай даа. Итгэж болно. Шинэ жил хаалга тогшсон үеийн нэг том шугамын аваарыг устгачхаад, Чойбалсан хот руугаа ус өгчхөөд үүрээр гэртээ ирээд хэвтсэн чинь үүнийг бичих гээд л нойр хүрэхгүй байсан юм билээ. 

	Ер нь манай Ус сувагт аймагтаа хамгийн чадвартай мэргэжилтнүүд ажиллаж байсныг энэ дашрамд дурдмаар санагдав. Хамгийн сайн кранчин Цэеэрэгзэн гуай, хамгийн сайн экскаваторчин “Гоох” Гомбодорж (“Хоолойгоо няслаад” байхаар нь мөн ч олон удаа авааргүйн шагналыг нь хассан даа), хамгийн сайн токарьчин, моторын гол ганц микроны алдаагүй өнгөлдгөөрөө нэрд гарсан, мотогийн лут тамирчин “Доргио” хэмээх Гомбосүрэн агсан, Төрийн шагналт, шинийг санаачлагч, алдарт фрезерчин Төмөрийн Ламзав гуай, телемеханикийн “Сахал” Алтангэрэл гээд л… Тэднийхээ болон өөр олон арван “борчуул”˗ынхаа хүчинд манай Ус суваг аймагтаа “биеэ тоодог” байсан юм. Улсдаа цар хэмжээгээрээ одоо ч гуравт ордог Ус суваг шүү дээ. 

	 

	БОРЧУУЛ

	 

	Өнөөгийн жирийн сайхан энэ хүмүүс

	Өглөө болох өдий гүн шөнийн цагаар

	Өвдөгцөө усан дотор зогсож

	Өөрөөсөө бүдүүн ган хоолой гагнана.

	Өлийхөд малгай унам өндөрт давхарлан оршихуй

	Өнөө, маргааш хүмүүст ус үгүйн хэцүүг яана.

	 

	Жирийн сайхан өнөөгийн энэ хүмүүс

	Жигүүртэн буцаж нисэх эзгүй талд

	Цасан шуурганаар хүрз барин мөлхөж

	Сөөм сөөмөөр муу машинаа урагш “чирнэ”.

	Хоног сарын газарт тархан суухуй

	Хүмүүс дэргэдээ идэх юмгүйн хэцүүг яана.

	 

	Өнөөгийн жирийн сайхан энэ хүмүүс

	Өөрийнхөө тас хар нүүртэй адил

	Газрын гүний гал чулууг

	Ган хүрзээр зуухны ам руу шидэлнэ.

	Агуй мэт дөрвөлжин дотор оршин суухуй

	Амьтан хүмүүс даарах, бээрэхийн хэцүүг яана.

	 

	…Гуя хасаа гялалзуулж 

	Хүүхнүүд тагтнаа гэдгэнэнэ.

	Гулсан өнгөрөх тэргэнд

	Харчуул ихэмсэг гэдэлзэнэ.

	Өнөөгийн жирийн сайхан борчуул харин 

	Өөрсдийнх нь төлөө өвсөн эмбүүлд сууна.

	1988.12.26.



	




	Хэнтий аймгийн Норовлин сум. 1965˗66 оны орчим. Зуны аагим халуун өдөр эгч бид хоёрыг тасгийн худаг дээр сүүний бидоноо угаагаад зогсож байтал “Нүдгүй” Надмид гуай, хөөрхий минь, хэзээнийхээ л маягаар явган тэргэн дээр хүүгээ суулгаад түрчихсэн ус авахаар ирсэн юм. Хүүгээ тэгтлээ эрхлүүлдэг ээж. Хүү нь яах вэ, эрхлэхийн хажуугаар ноён адил “жууз”˗ан дотроо заларчхаад бас газарчлах үүрэгтэй л дээ. “Биш ээ, зүүнчээ түрээч, одоо болно оо, баруун хойшоо эргүүл” гэх мэтээр хашхичиж явна. Баруун хязгаарт Хорлоогийн Дамбатай цуг 22˗хон насандаа эх орныхоо төлөө алтан амиа өгсөн Арилдийн Лувсанпүрэвтэй нэгэн довон дээр тоглож өссөн Надмид гуай төрөлхийн хараагүй хүн байсан юм. Тэгж явсан нүдгүй ээжийн томоогүй жаахан эрх банди Ганбаатар том болоод Полийн дээд ч төгсөл үү, яалаа, харин 90 оны Ардчилсан хувьсгалыг Хэнтийд өрнүүлэхэд ихээхэн үүрэг гүйцэтгэснийг нь сүүлд сонсоод эхийнх нь өмнөөс хязгааргүй баярлаж билээ. 

	Гол сэдвээсээ хадуурахаа больё. Тэр халуун өдөр эгч бид хоёр бидонд нь ус хийж өгөөд зогсож байтал Надмид гуай асуусан юм: “Үгүй ээ, хүүхээд, энэ ус ер нь ямар өнгөтэй байдаг юм бэ?” гэж. Би эхлээд ойлгоогүй л дээ. Эгч маань угаас хэрсүү хүн болохоор усаа харж харж хэлээд өгөх гэсэн чинь бас гацчихаад над руу ангайгаад, би болохоор гайхаад. Юу гэж хариулснаа одоо санахгүй байгаагийнхаа нэгэн адил, ус ер нь ямар өнгөтэй юм бэ гэдэгт одоо ч хариу өгч чадахгүй. Хэрвээ “өнгөгүй” гэсэн хариу өгөх юм бол Надмид гуай “Өнгөгүй юм гэж байхгүй гэсэн дээ, уг нь. Ялангуяа ус гэдэг энэ айхтар юм өнгөгүй байна гэж баймааргүй юм даа” хэмээн гомдох байсан биз. Тэгж л би нэгд, төрөлхийн хараагүй хүний зовлонг, хоёрт ус гэдэг энэ агуу органик бодисын гайхамшгийг ойлгож авсан байх. Усны технологич болсон маань ч үүнтэй холбоотой байж мэдэх. 

	Надмид гуайн тэр асуулт тархинд минь эргэлдсээр энэ шүлэг төрсөн юм даа. 

	 

	ХАРААГҮЙ ХҮНИЙ ХАЙЛАН

	 

	Хөх гэдэг өнгөтэй тэнгэрийг хараад яах вэ, 

	Хөхүүлж хөрвүүлж өсгөсөн ижийгээ л нэг харах сан.

	Цагаан гэдэг өнгөтэй сүүг хараад яах вэ, 

	Цагийн салхинд уймарсан ижийгээ л нэг.

	 

	Газар, тэнгэрийн хооронд ганцхан заяадаг амь гэнэ.

	Галуу гэдэг шувуу хавар, намраар ганганах юм.

	Гайхамшигт нарны доор салж болдоггүй хорвоо гэнэ.

	Гансарч намайгаа бөөцийлсөн ижийгээ л нэг.

	 

	Зам дээр тордог нь чулуу гэнэ.

	Зайлуулж болдоггүйг нь гол гэнэ.

	Харанхуй тавилан гэдэг иймээс хойш яах вэ дээ.

	Халгай гэдгээс холдуулсан ижийгээ л нэг.

	 

	Уяхан дуулдгийг нь хуур гэнэ, лимбэ гэнэ.

	Урсахдаа хоржигнодог, угааж болдгийг нь ус гэнэ.

	Урьхан салхи сэвэлздэг хавар, намар байх юм.

	Урдаас минь тосон ирдэг ижийгээ л нэг.

	 

	Тулж явдгийг нь таяг гэнэ.

	Тун чиг ойрхон байлаа гээд би хаанаас олох вэ дээ.

	Түших юмгүй зогсоход сандран гүйж ирдэг

	Түмний дундаас ганцхан ижийгээ л нэг.

	 

	Дөрвөн хөлтэй, унаж болдгийг нь мал гэнэ.

	Дэргэдүүр дайрдаг, уурлан загнадгийг нь хүн гэнэ.

	Дээлээ тайлах завгүй сохор намайгаа бөөцийлсөн

	Дэндүү дотно ижийгээ ганцхан хараад үхэх сэн.

	1990.12.17.

Энэ шүлэгт Дорнодын сургуулийн хөгжмийн багш, ая зохиогч, дуучин, битүү лимбэчин М. Ганболд гайхамшигтай уянгалаг ая хийсэн билээ.




	






	Манай нутагт “Ав” (аав) Жигжид хэмээх тагжийсан жаахан хар хүн байж билээ. Хүний санитар, одоогийнхоор бол хөдөөгийн бага эмч, сувилагч тэр бээр Норовлингийн 2˗р бригадыг хөл дээр нь босгох гэж аавыг минь даган мөн ч олон өвлийн хөр цасны хөлдүүг “хайлуулсан” даа. Айл хөрш ч олон жил явж. Харамсалтай нь жаахан юм балгачихаараа зүгээр байна гэж үгүй. Зарим нэгийг нь “хатгачихна”. Тэгээд л маргааш нь хэсгийн төлөөлөгчид туугдаад Өндөрхаан руу явчихна. Заримдаа бүр хоёр жилээр “Аавынд” цоожлуулчихна. Авгайгаа л хардаад байдаг бололтой байсан уу даа. Чимиддорж гуай залуудаа сайхан ч хүүхэн байж. Хааяа хааяа гомдохоороо гэртээ ч харьчихдаг байж. Жигжид гуайн харин сэтгэл нь гэж сүү, сүү! Уран ёж хэллэгтэй (Хүүхэд нь угжаа хөхөөгүй болохоор “Ёвтвой майдын дураак, ёпоон тэрэгний марш” гэх мэтээр харааж суух), морин хуур, лимбэ хоёрыг бол ёстой нэг уйлуулж өгнө дөө. Лимбэний үлээх нүхний тэн хагасыг нь тамхины нимгэн цаас шүлсээрээ норгож таглачхаад хамрынхаа нүхээр үлээж гарна гээч. Хүүхдүүд нь сайн яваа, сайн яваа.

	Тээр жил зүүн гурван аймгийн зохиолчдын Ангиртын нуурын уулзалтыг анх санаачлан зохион байгуулахаар явахад машин маань Хэрлэнгийн эрэг дээр суучихдаг юм байна. Хотын төлөөлөгч “Хар” Зана гуай, Нямсүрэн хоёроо авдар архитай, “бондгор” Оюунтай тэнд нь орхичхоод, Жамбалгарав, Алтангэрэл хоёрыгоо дагуулан 10˗аад км˗ийн зайд орших Ус сувгийн маань шеф Хөлөнбуйр сум руу явган алхаж намын ч бил үү, юуных нь ч билээ дарга (Одоо ч том дарга хэвээрээ) Өлзийбаянаас нь чирэх машин гуйгаад, бас нэг тракторчийг гуйгаад бүтэхгүй болохоор нь аргаа ядаад, сумын төвд суух Жигжид гуайнд шөнө дунд өнгөрсөн хойно гурвуулаа тавьж хүрэн хоол, цайтай залгахад жар хол гарчихсан хөөрхий Жигжид гуай минь ис тортог болчихсон хадагт ороосон хуурын толгой авдраасаа гарган үзүүлж, “Одоо ч надад үүнийг хуур болгоод дуугаргачих нас үгүй болоо биз дээ” гээд хоолой нь цахирдаж. Харин Чимэддорж гуай тэрхэн зуур гарч гүйгээд, машиныг минь чирэхээс унжаад байсан тракторын жолоочийг чихдэн авчирсан юм. Гэгээн цагаан дээдэс минь...

	 

	ГАНГАН МАГСАР

	 

	Хаяа нь шуулттай гэрийн

	Оосор бүслүүр чийгтэнэ.

	Ханын нүдээр хүүхдүүд

	Орон алдан чихэлдэнэ.

	Ганган Магсар гуай халамцуухан

	Морин хуураа татаж

	Ганга нуурын хун шувууг

	Зэрэглээн дундаас дуудна.

	 

	Аяганд хийсэн нэрмэл

	Мөнгөн ус шиг туналзана.

	Алсаас ирсэн Магсар гуай 

	Мэлтгэнүүлэн ганьхарна.

	Нулимсан зам шиг хоёр утас 

	Үелзэн туялзан чичирнэ.

	Нуугдаад явчихсан амрагаа 

	Одоо хаанаас олох юм бол?

	 

	Торгон дээл, мөнгөн бөгжөөр

	Гоёдог зантай

	Томоогүй залуусаас ханиа харамлан

	Нүддэг зэмтэй

	Нарийн хуураа барихаараа

	Жаахан шаргын аятай

	Нарсанд аваад явчихаар

	Голынхон нь үгүйлдэг зантай

	Ганган Магсар гуай халамцуухан 

	Морин хууртаа уйлна.

	Гараад ирэхэд нь байгаагүй

	Гангын бүсгүйг үгүйлнэ.

	Цоожны цаадтайд нулимсаа 

	Үзүүлээ нь үгүй хэр нь

	Цор ганцаар суухдаа 

	Гэрээн нэвширтэл уйлна. 

	1989.01.16.

	
«ЭХ ОРНОО СҮСЛЭХYЙ» 
ХЭМЭЭХ БYЛЭГ

	 


НУТГИЙН УУЛС МИНЬ ӨРШӨӨ

	 

	Тэнгэрийн суудал, оддын буудал

	Тэргүүн буурал нутгийн минь уулс аа, 

	Өршөөл гуйж, өлмийд чинь сөгдөн 

	Өчиж дэлгэх бодол минь байна аа.

	 

	Уран нэрийг чинь мартаа юм уу

	Урд чинь очоод түгдрээд байна аа.

	Буурлууд намайг дуудаагүй юм уу

	Буцах замдаа ороогүй байна аа, 

	Өршөө, намайгаа.

	 

	Аавын минь шарил энгэрт чинь орших

	“Алтангадас” уул минь өршөө.

	Аглаг талын сар шөнөдөө хажуулах

	Ахуй нутгийн сүлд Урандөш минь өршөө.

	 

	Өршөө, 

	Өрнө, дорноор тэнэсээр байгаад

	Өөрсдийг чинь жилдээ ганцхан эргэдгийг өршөө.

	Өнгө, мөнгөний дөрвөлжин зайд хоргодон

	Өөр нутагт хоргодон суугааг өршөө.

	 

	Төрсөн бие минь хормойд чинь унасан

	Түмэндэлгэр хайрхан минь өршөө.

	Тэнэмэл хүү чинь нүглээ цайлгах гэж

	Тэр газраас шүлэг л хааяа илгэдгийг өршөө.

	 

	Өршөө, 

	Тэргэл холын уулсаас эргэнэ гэснээ мартаад

	Та нараасаа өршөөл гуйж буйг өршөө.

	Тэнгэрийн оронд наана нь явчихвал

	Түмэн цувраа уулс минь бүү өршөө, 

	Бүү өршөө!

	 

	 

	1987.08.13

	 

	 

	 


УУЛЫН БУЛГИЙН УСАНД ШИВНЭХ YГ

	 

	 

	Уулаа таныг, уужирлаа.

	Урт удаан цангаа гарлаа.

	Урдуур минь, хойгуур минь, хаа сайгүй

	Урсаж байхад чинь тоодоггүй байж дээ.

	Уучлаарай!

	 

	Уулаа таныг, агаар сэнгэнэлээ.

	Ухаан санаа минь уужран сэргэлээ.

	Дэргэд минь, дороос минь оргилон байхад чинь

	Дэндүү чиг тоолгүй явж дээ, 

	Уучлаарай! 

	 

	Уулаа таныг, уужирлаа.

	Уртын сайхан дуу аяллаа.

	Дуулаад, 

	Дээгүүр чинь алхаад гарлаа, 

	Уучлаарай!

	1983.05.27.

	Норовлин, Бүрэнхаан.

	 

	 


Дорнодод байхдаа бол яаж ийгээд нутаг руугаа намартаа нэг оччихдог байлаа. Тэгэх тусмаа л нутгаа зүүдлэхийг яана. Заримдаа бүр нэвширтэл уйлчхаад сэрнэ. Тэр болгон зүүдэндээ хөтлөгдөөд шүлэг бичнэ. Доорх шүлэг маань аймгийн сонинд хэвлэгдсэний дараахан “Нутгаа санах муу шүү. Зүүдэлснээ зарлан бичих бүр муу шүү. Үхэл чинь уул руугаа эс дуудаж буйг яахин мэднэ?” хэмээн “Доргио” Гомбосүрэн маань айхтар хатуу хэлсэн сэн. Нээрээ ч тэр намартаа нутаг руугаа очоод мундаг том осолд орж үхэхийг шахан, бүр илүү хазгар болов. Эх нутаг минь элгээ хонхойлгон авч үлдсэн хэмээн одоо ч сүсэглэн залбирч явдаг аа. Тэгээд цагийн аяс наашаа эргэснийг аз хэмээн таашааж, аав минь Саруулын хийдэд шавилан сууж байхдаа овооных нь тахилгын човомбын үүрэг гүйцэтгэдэг байсан Түмэнхаан уулынхаа тахилгыг сэргээхийг нутгийн түмэндээ захимжлан уриалж, ээжийгээ, дүүгээ, авгай, хүүхдүүдээ аваад 90 оны намар очиж билээ. Арван гурваны жил орсон хүү маань Хүүхдийн овоог нь ганцаараа сэргээж, Норовлингийн хамгийн ахмад, 90 настай, хоёр Алтан гадастай, нэрт тууварчин Бибиш гуайг хөтлөн уулын оргилын гол овоон дээр гарган буян үйлдэж, ижий, авгай, охин гурав маань Эмэгтэйчүүдийн овоог сэргээж, дүү бид хоёр болохоор гол овооны сүрийг өчнөөн жил зэврүүлсэн геодезийн тэмдэгтийн төмөр баганыг нутгийн харчуултай буулган хаяж, уншлагатай лам олдохгүйн эрхээр өмгөөлөгч Жамъянжав гуай, “Пид” Намсрай гуай хоёроор тахилгын магтаалыг нь уншуулж, 54 жил завсарласан тахилгыг нь нутгийн олон цуглан сэргээж, бэсрэг наадам хийцгээн сэтгэлээ тэнийлгэж билээ. Сүсэг дагасных уу, түүнээс хойш нутгаа зүүдлэхээ бараг больсон санагдана. 

	 

	УУЛ УСНЫ ЗАХИАС

	 

	“Аяа, миний нутгийн Ангирт, Цэгээн, 

	Рашаан уст Хулстайн нуур минь ээ.

	Бодлын чинь шувуу болсоор зундаа нэг үзэгдээд 

	Бор алаг толгодыг чинь орхин явдаг минь юуных вэ?

	 

	Оргил оргилоо ширтэлцэх Түмэнхаан, Бүрэнхаан, 

	Онгон нутгийн сүлд Урандөш хайрхан минь ээ.

	Бугын зуулт хайсан шиг намартаа нэг үзэгдээд

	Будант алсын зааг руу буцаад явдаг минь юуных вэ?

	 

	Миний хүн болсон өлгий нутаг˗ Хүнгэл, Могой, 

	Миний дэрэн дор дэлбэрч, угалзран урсдаг Улз минь ээ.

	Үүрийн таван жингээр уулын гөрөөс шиг үзэгдээд

	Үүлтэй тэнгэрийн хаяа руу яаран оддог минь юуных вэ?”

	 

	Гурвын гурван есөн эрдэнээсээ ингэж би асуув.

	Гомдонгуй, талийгаач аавын минь дуугаар тэд

	“Намартаа нэг чи минь үзэгдэж л бай даа, гэвч, 

	Намайг тэнд нутаглуул гэж хүүдээ захиарай” гэлээ.

	 

	1987.02.04.

	 

	 


НАМРЫН ДУНД САРЫН 3˗НЫ ШӨНӨ

	 

	Намрын дунд сарын гурваны шөнө байсаан.

	Нойр минь хүрэхгүй, дахин дахин босмоор, 

	Нулимсаа бөмбөрүүлж, зөөлөн зөөлөн уйлмаар, 

	Булан нуур луу очиж хунгийн дуу сонсмоор, 

	Булбарай ганцхан амрагаа сэрээж аваад алхмаар, 

	Намрын дунд сарын гурваны шөнө байсаан.

	 

	Онгорхой үүдээр өвсний үнэр хамар цоргих нь сүрчиг мэт

	Ойрхон ангир ганганах, морьд шилгээх нь хөгжим мэт 

	Баруун хатавчинд шар ус дуслах нь зүрхний цохилт тоолох мэт

	Бор шөнийн уянгад уусан хэвтэхүй Бурхан лугаа учрах мэт

	Намрын дунд сарын гурваны шөнө байсаан.

	 

	Хөлөглөж ирсэн тэргийг минь үхэр шөргөөх сонстоод л

	Хотгүй хонь яраглаж, зүггүй ямаа тургилаад л

	Хөнгөмсөг охид шиг одод тоонон дунгалаар ирмээд л

	Хөөрхий нэгэн од зурсхийн харваж гэрэл нь бөхөөд л

	Намрын дунд сарын гурваны шөнө байсаан.

	 

	Булан нуурын хунг харж нэгэн насыг нэммээр

	Бушуухан өглөө болгож нэгэн өдрийг үзмээр

	Хайлан уярах зүрхээ Ангиртын нуураар тахимаар

	Хавирган сарны дор дарс нэгийг задалмаар 

	Намрын дунд сарын гурваны шөнө байсаан.

	 

	Намрын дунд сарын гурваны шөнө байсаан.

	Нойр минь хүрэхгүй, нүцгэн гарч гүймээр байсаан.

	Магад нэгэн цагт хийсэн нүглийн хариу биз ээ.

	Маргааш нь миний хазгар болох өдөр байсаан.

	1989.01.08.

	 

	 

	 


ЗҮҮДНИЙ ЦАГААН ХОТ

	 

	Хээрийн салхины үзүүр уясгаад 

	Хэрлэн мөрөн баринтгаа тайлна.

	Хэцүү цагийн домог шивнээд

	Бунхан толгой шөнөдөө цайрна.

	Хангайн хүлгийн алхаа сульдаах

	Хязгаар үгүй талын хүйлэнд

	Зүрхний ховдол шиг голоо дэрлээд

	Зүүдэнд минь ирнэ ээ, Чойбалсан хот минь.

	Алсын холоос хураа дуудаж

	Адуунчулуу манангаа хураана.

	Улиасан төгөл жимбүүр үлээж

	Унгирлан бороо өдөржин шаагина.

	Хангайн хүлгийн алхаа сульдаах

	Хязгаар үгүй талын хүйлэнд

	Зүрхний ховдол шиг голоо дэрлээд

	Зүүдэнд минь ирнэ ээ, Чойбалсан хот минь.

	Аараг аараг толгод дундаа

	Дүүрэг цагаан хот минь налайна.

	Айлсан жаргах түмэн олны

	Дүүрэн сэтгэл намайг уяраана.

	Хангайн хүлгийн алхаа сульдаах

	Хязгаар үгүй талын хүйлэнд

	Зүрхний ховдол шиг голоо дэрлээд

	Зүүдэнд минь ирнэ ээ, Чойбалсан хот минь.

	2003.06.16 

Б. Цэрэнноров ая хийжээ. 


	 


1991 оны намар хөдөөд анхны буюу Дорнодын телевизийг байгуулахаар Харбины хятадуудаас телевизийн студийн хэрэгсэл 

	авдаг юм байна. Тэднийг Улаанбаатарт ирэхэд нь Дорнодын радио, телевизийн дарга Л. Хэрээ гуай хоёулаа угтан авч хятадуудтай хийсэн гэрээний дагуу Хэрлэн мөрний эхийг үзүүлэхээр явахаас аргагүйд хүрсэн юм. Гэхдээ би Мөнгөнморьтоос гараад уулсын хормойгоор 50˗аад км гэлдэрч, гэлдэрч тэднийгээ Хэрлэнгийн эхэн булагт аваачилгүй, жолооч Түмэнзаан, Хэрээ гуай хоёртойгоо хуйвалдан өөр нэг жижиг голын эх рүү аваачиж “Энэ бол Хэрлэнгийн эх” гээд худал залчихсан юм. Хэрлэнгийнхээ эхийг үзүүлнэ гэхээс хайран санагдаад. Яг тэрүүн шигээ Хэрлэн мөрөн Монголоос урсан гардаг газрыг үзнэ гээд байхаар нь зүүн хил рүү давхиж Халх таван уулын заставыг харуулуут “Үүнээс цааш болохгүй ээ. Аягүй бол хилийн цэргийнхэн буудчихна” гээд айлгачхаж билээ. 

	Түүндээ эрдэж бичсэн шүлэг минь энэ. Харин мэргэжил нэгт хөөрхий хятад сэтгүүлчид маань Хэрлэнгийн эхийг үзүүллээ хэмээн надад мөн ч их баярласан даа. Очоод нэвтрүүлэг бэлтгэнэ гэж телевизийн баахан зураг аваад л. Уг нь ч базаахгүй хэрэг хийчихсэн хүн л дээ. Хэнтийн сүглэгэр уулсын хормойд, нэр нь үл мэдэгдэх голын эхэн булаг дээр анх удаа телевизийн камер мөрөн дээрээ тавин байж авсан зургууд маань өдгөө ч архивд минь дараастай байгаа. 

	 

	ХЭРЛЭН ГОЛ˗МИНИЙ ГОЛ

	 

	Хэрлэн гол миний гол

	Өөр хэнийх ч биш, миний л гол.

	Хэсэг бусаг зуунуудыг зоргоороо захирсан

	Өвгөдийн минь морьдын ундаа, 

	аяа, миний гол.

	 

	Нутагтаа хоргодож баруунаа ч урсдаг, 

	Урагшаа ч урсдаг, эгээ л уул руугаа урсдаггүй

	Нулимсан зам шиг халтар, хултар

	Уртын урт Хэрлэн гол, 

	аяа, миний гол.

	 

	Ай савнаасаа хальж 

	Амар мөрнийг тэтгэсээн.

	Ноомой дөлгөөнөө дуудуулж 

	Номхон далайг болгосоон.

	Хад шиг хоёр гүрний 

	Хаяаг тойрон зугтаж

	Халиуны зулзага шиг улсынхаа

	Хатавчийг далайд хүргэсээн.

	Өөрийнхөө л гэрт морьдоо амрааж

	Өөрийнхөө л усаар цусаа угаадаг

	Асуурь тэнгэрийн торгон цэргүүд

	Адгийг нь үзээд буцаж ирсээн.

	Булааж нуусан далайнх нь эрэгт

	Жолоо татан сэлмээ хуйлахдаа

	Хэнтий ханы гүнжин булаг 

	Дэлхийг бүслэн урсахыг харсаан, 

	санаа нь амарсаан.

	 

	Сунгаар мөрний жунгаа нарын 

	Цангааг тайлан хэлд нь хүрээгүй.

	Гэсгүүн цагаар эхэн булагт нь 

	Гэнэтийн зочдын мөр нь ч гараагүй

	Түмэн салхины хаалга онгойж

	Түрээсээр өгвөл амины үнэтэй

	Улсын минь эзэд нэгэнтээ мунхарваас

	Усаараа биш, цусаар минь цэлэлзэх˗

	Өвгөд их дээдсийн минь амны ус.

	Өрлөг их Чингисийн минь дэрний ус.

	Өндөр дээрх Монголын минь дээж ус

	Өрнө, дорнын тожгоруудын шунал шингэсэн ус.

	Аяа, Хэрлэн гол˗миний гол.

	1991.12.06

	 


НАМРЫН АГШИН

	 

	Намрын орой Ангиртын зүгээс хунгийн дуу эргээд 

	Намрын орой адуун зүгээс алтан тоос хөврөөд

	Намрын орой чиний зүгээс аргадангуй харц ивлээд

	Намрын орой зүрхэнд эгшинтэй, сэтгэлд эгшигтэй.

	 

	Намрын орой хаа эртийн халуун дур самж хөврөөд

	Намрын орой хаяа хавийн бүлээн салхи хөвсөлзөөд

	Намрын орой хааяа нэг аргалын утаанд аньсага нороод

	Намрын орой нэрмэлийн охь, чиний харц ижилхээн.

	 

	Намрын орой нуруугаа үүрэн өндөр дээр гараад

	Намрын орой намуу салхинд нарны туяа тоосроод

	Намрын орой намайг сураглан нутгийн анд минь буугаад

	Намрын орой нарийн бэлхүүстийн төрх нэг л адтай.

	 

	Намрын орой Ангирт, Цэгээн цэвэрлэсэн гэр шиг цэмцгэр

	Намрын орой алдуул онгод зэлний унага шиг тонгочуур

	Намрын орой чингүүн саран наанаа л нэг цэвцгэр

	Намрын орой чилгэр хөлтийн зан цаанаа л нэг танхилзуур…

	 

	1992.08.20.

	Ангирт.

	 


АНГИРТЫН НУУР

	 

	Нутгийн минь сайхан Ангиртын нуур.

	Нугын минь охидын мөрөөдлийн хуур.

	Задгай мэлмэрсэн байгаль эхийн нүдэн.

	Замын хүнээс хунгаа нуусан ордон.

	Алсын газарт зарагдсан

	Азарга нь гүйж ирэхдээ

	Гурамсан хуйвнаас зугтаж

	Гол руу нь үйсэн гэдэг.

	Эрэгт нь намарждаг айлын

	Эр, эм нь эвдрэлцвэл

	Чуулан хурсан шувууд нь 

	Чөмгөө царцтал дэвхэцдэг гэдэг.

	 

	Толгодынхоо дунд мэлтэлзэх наран.

	Тогорууд биш, хун л газардах саран.

	Улдсаар ирэхэд минь уйлуулж орхидог хатан

	Уул, усны минь хамгийн хайртай садан.

	Хөвөөнд нь ирсэн шүлэгч 

	Аяны шувуудтай буцахад

	Хөнгөн цагаан гунигаар

	Араас минь зүүгддэг билээ л.

	Хос хунгийн нэг нь 

	Өнчин ганцаар үлдэхэд

	Хормой юундаа өлгийдсөөр

	Өвлийг давдаг билээ л. 

	 

	Ай нуур минь, 

	Ангиртын минь нуур минь, 

	Амьд усан хуур минь, 

	Адууг ч уйлуулах цоор минь.

	1986.01.16.

	Норовлин. Таван толгой

	 


ХУНГИЙН ШӨНӨ 
(Сонет)

	 

	Үнэнч ёсны хос хосоороо бурхад, 

	Үйл заяаны хоёр хоёроороо дархад, 

	Чамайгаа мөрөөдсөн надаас гирвэшээд 

	Чанх дээгүүр минь алгуурхан өнгөрлөө.

	 

	Усан цэнхэр өлгийгөө орхиж ядахдаа

	Уйлах мэт, мандлыг нь зөөлнөөр алгадна.

	Уяран хайлсан сэтгэлийн утсыг тонхийлгэж

	Уяхан дуугаар ганганахад нь нулимс бөмбөрнө.

	 

	Нуураа нар зөв тойрон, өндөр авалгүй, 

	Миний дээгүүр нисэн өнгөрөх агшинд

	Манан мэт сэвсгэр хоёр жигүүр нь шуугина.

	 

	Цаас мэт цав цагаахан биесээр нь 

	Саргүй тэнгэрийн одод нэвт харагдана. 

	Сэтгэлийг цагаан гэдгийн учир энэ байж…

	1987.08.23.

	Норовлин. Цэгээн нуур.

	 


х х х

	 

	Нутгийн минь түмэн цагаан хун

	Миний бараанаар нуураа орхин одно.

	Влтавын номхон цагаан хун

	Нуухтай нүдээр гараас минь талх горьдоно.

	1987.07.02

	Прага. Влтавын эрэг.

	 

	 

	 

	 

	 

	 

	 

	 

	 

	 

	
“ЦЕНЗУРГҮЙ ШҮЛГҮҮД”
ХЭМЭЭХ БҮЛЭГ

	 

	 


Хийдэг ажил минь ч тийм байж. “Усгүй бол наашаа ч үгүй, цаашаа ч үгүй” гэдэг болохоор усаа л тасралтгүй өгөхийн тулд уурлах бухимдахаас аргагүй үе зөндөө л таарна. Өдөр нь хэн нэгнийг загначихсан бол тэр шөнөдөө зовж хононо. Хажуугаар нь тэр нийгмийн байж байгаа царай. Бүх юманд, хүмүүн заяанд ч уур хүрээд тийм нэг тарчилж хоносон шөнө энэ шүлгийг бичиж билээ. Харин Ус сувгийнхан маань “Нэргүй (Нэр үгүй) инженер”˗ийг халагдсаны дараа нэг хэсэг жаал өнчирсөн гэлцдэг сэн. Худал ч байсан яах вэ дээ.

	 

	АЯА, ХАЛИН ОДОХ ЮМ САН…

	 

	Ай халаг, үхэх юм сан.

	Амь тавьж, энэ тамаас зугтаж

	Хамаагүй ээ, тэр Аюуш тамд нь унах юм сан.

	Харин энэ ертөнцөөс л халин одох юм сан.

	Мэдэх, чадахын ариун ухаан аль хэдийнээ төөрөлдөж

	Мэндийг эрснээр аврал өршөөл амьтан хүнээс горьдож

	Садар самууны арга билгийг өдөр шөнөгүй хослуулсан

	Суут гэгдэх энэ нийгмээс л халин одох юм сан.

	Гуч шүргэсэн авгай минь бэлэвсэрнэ гэдгийг мэдэж байна. 

	Гурван сайхан үр минь өнчирнө гэдгийг мэдэж байна. 

	Гэвч тэсэхгүй нь ээ, ай халаг, халин одох юм сан.

	Гэрлийн хурд, атомын хүч энэ биеийг сүйтгэжээ.

	Би зөвтөв үү, буруутав уу гэж шөнө нь сэтгэлээ зовооно.

	Бие минь эрүүл үү, саруул уу гэж өдөр нь чимхэж үзнэ.

	Чи хийсэнгүй гэж чөлөөт нэгнийг хараана.

	Чивэлт эм найдваргүй гэж өөр нэгнээс сонсоно.

	Мөнгө зээлдээч гэж дарга дээр шилээ маажин орно.

	Мөр бүтэн явах сан гэж оросын дэлгүүр сахина.

	Таван нас хорооно оо гэвч, тамхиа хаяж чадахгүй хордоно.

	Тавин нас насална аа гэвч, дэндүү урт санагдана.

	Зураг төлгөөрөө совингоо таньж 

	Гэрээсээ ганцхан өдөр гарахгүй байж болохгүй ээ, 

	Гэдэс өлсөнө.

	Зуун граммаар уйслаа тайлж 

	Гудамжаар халамцуу алхаж болохгүй ээ, 

	Цагдаа барина. 

	Үүлэн бороотой шөнө хоёр цагаан мөөг атгаж

	Үйлийн үрээр учирсан нууцхан түүнтэй жаргаж болохгүй ээ, 

	Цусаар урс.

	Үдийн цайнаар зориглон бүтэн цаг унтчихвал

	Үйлдвэрийн хаалгаар эргээд орох эрх байхгүй ээ, 

	Хуульд харш.

	 

	Ай халаг, үхэх юм сан.

	Амь тавьж, энэ ертөнцөөс халих юм сан.

	Үйлийн үр минь дуусаагүй болохоор 

	Үхэх цаг минь болоогүй гэж үү?

	Балиаруудын бахыг хангаж

	Барлагуудын нулимсыг залгиж

	Үүлтэй тэнгэр лүү нисэн одох юм сан.

	Үндэстэй мод руу хаван орох юм сан.

	Атаа жөтөөнд өдөр бүхэн өртөж

	Цагаан хэл аманд бузартана.

	Амраг ханиа хэн нэгнээс харамлаж 

	Цагаасаа өмнө бууралтана.

	Аялгуу сайхан хэдэн бадаг тэрлэж

	Тавьхан хором жаргана.

	Айлын хүүхэнд бадамлянхуа амлаж

	Тавхан агшин жаргана. 

	Гучин долоон оныг шалгааж

	Гоолингоог аялан элгээ дэвтээнэ.

	Гал улаан батлахаар алгадуулж

	Главлитын сураар амаа үдүүлнэ.

	Нууцын дундуур гуйланчилж

	Үнэнийг эрэн түүх сөхнө.

	Нуурын хөвөөнд толгойгоо салаавчилж 

	Үүргүй шувуудыг өрөвдөн хэвтэнэ.

	Би муу явж болохгүй.

	Би сайн явж болохгүй.

	Тэг дундуур нь болохоор туучиж би чадахгүй.

	Тэнэг л харагдвал болох нь тэр гэж үү?

	 

	Ай халаг, үхэх юм сан.

	Амь тавьж, энэ ертөнцөөс хальж 

	Хамаагүй ээ, тэр Аюуш тамд нь унах юм сан.

	…Харын хар л санагдаад байх юм даа.

	1984.06.10

	 

	 


… ГУРВАН ЦЭГ

	 

	Азарган бороогоор далай болтол цурхиран уйлмаар

	Амраг садан, хань нөхдөө тэврээд унамаар

	Бодолд минь алсын нэгэн судас тонхийлээ.

	Бүүр үгүй болно гэж үү би, хэзээ нэгэн цагт?

	 

	Надгүйгээр охид минь ач, гучаа үзэж, 

	Надгүйгээр огторгуйд асар том бөмбөлөг хөөрч, 

	Надгүйгээр наран мандаж, саран шингэнэ гэдэг

	Надад ямар их бэлэвсрэлийн туйл билээ.

	Надгүйгээр шинэ машин бүтээж, 

	Надгүйгээр шинэ шүлэг зохиож, 

	Надгүйгээр гунигийн дуулал˗Гоолингоог аялж, 

	Надгүйгээр, надгүйгээр, надгүйгээр…

	Өвдсөн ч эдгэрнэ ээ гэж найдах сайхан.

	Өлссөн ч ус олдоно оо гэж итгэх сайхан.

	Холдсон ч учирна аа гэж хүлээх сайхан.

	Харин үхсэний дараа л … гурван цэг гэж бодохоос

	Тархинд минь алсын нэгэн судас тасраад, 

	Та минь ээ, би зогсоно гэж үү хэмээн зүрх минь дэлсээд, 

	Тархай бутархай гурван цэг оюуныг минь түйвээж

	Таван цул маань “таван сул” болон шалчийна.

	 

	Гурван цэгээс салж ядан гадаа гарваас

	Гудамжинд нялх ногоо зам түрэн цухуйжээ.

	Аяа, тэр уг нь Равжаа ч байсан уу, бүү мэд.

	Атаархуу тэнэг энэ хорвоог зүхнэм зээ.

	1987.06.20.

	 


ТАГНУУЛД БИ ЧАМТАЙ ХАМТ ЯВАХГҮЙ

	 

	“Найз минь” хэмээн олны дунд сайрхах дуртай ч

	Найран дээр ам халаад муулж л суудаг

	“Ямар ч хүнд үед чинь” гээд л цээжээ дэлдэх атлаа

	Яг л цаг нь тулахаар алга болчихдог нөхөр минь ээ!

	Тайван цагийг түйвээж дайсан гэтлээ гэмээ нь

	Тагнуулд би чамтай хамт явахгүй биз ээ.

	 

	Дараа нь таарахад хачин сайхан загнаж

	Дал мөрөөр тэврэн үнсэх нь холгүй болдог ч

	Нүгэл, буян хоёр харгалдаж явдаг хорвоод 

	Нүдээрээ нүдийг минь эгцэлж хардаггүй нөхөр минь ээ!

	Тайван цагийг түйвээж дайсан гэтлээ гэмээ нь

	Тагнуулд би чамтай хамт хэзээ ч явахгүй.

	1987.03.17.

	 

	 


ЭХЭЭС ТӨРСӨН ЗАНГААР Л АМЬДРАХ САН

	 

	Элдэвт сэтгэл хоёрдож, хэн нэгнээс айж

	Эрээн алаг цаасанд ээжээсээ илүү захирагдаж

	Хумсаа нуусан муур адил гэмгүй сууж

	Худал бөгөөд үнэнийг харшуулах юутай хэцүү.

	Эхээс төрсөн ганцхан зангаар л амьдрах юм сан.

	Эрдэмт сайхан олон минь тэр тэнхээг надад хайрла.

	Надаас нуусан бүхнийг гэнэт мэдэж

	Нарнаас бусдыг долоох нь холгүй шалгаж

	Үнэн худлын дундах дөрөвхөн хуруу зайг

	Үхэн үхтлээ тарчлан туулах юутай хэцүү.

	Эхээс төрсөн ганцхан зангаар л амьдрах юм сан.

	Эгэлгүй өглөгч дэлхий минь тэр хүчийг надад хайрла.

	Цаг цагийн баг болоод царайг андуурч

	Цахилдаг шиг дэлгэрснээ цагаасаа өмнө хагдарч

	Цагаан, хар хоёрыг ялган салгавч үл үзэн

	Цаадах сэтгэлдээ тортогтой явах юутай хэцүү.

	Эхээс төрсөн ганцхан зангаар л амьдрах юм сан.

	Элэг болоод зүрх минь түүнийгээ буцааж ол оо!

	1988.02.27.

	 


БИ˗ТЭР ҮЕИЙН ХҮН

	 

	 

	Бал даргад баллуулж, балай болтлоо мунхарч

	Батмөнхийн амласныг зүүдэндээ хүлээн “жаргаж”

	Брежневийг үхэхэд зурагтын өмнө номхон зогсож

	Бор ходоодоо толгой, шийрээр цатгаж явсан 

	Би˗тэр үеийн хүн.

	Нэгтгэж өгсөн өндөр өвгөө босон харайтал муулж

	Ньютоноос давсан их Мянгатыг төрөл арилтал мартаж

	Үндэстний бахархлыг үндэсний үзлээр ясыг нь цайтал гутааж

	Үгүй бүхнээ орос цоожоор долоон давхар цоожилсон

	Би˗тэр үеийн хүн.

	“Тийм ээ, тийм” хэмээн өөдөө, уруу нь уншихын оронд

	“Үгүй ээ, үгүй” гэж тас хөндлөн толгой сэгсэрч

	Их Чингисийн товчоотой босоо бичгээ замд гээсэн

	Ирлэх хутга ч үгүй, барих зүү ч үгүй 

	Би˗тэр үеийн хүн.

	Эрээн бөмбөг хийчих резин ч үгүй атлаа

	Эв хамтыг босгов гэж “алгаа хазаж” явсан

	Их Азийн зүрхэнд нохойн уяандаа гасалж

	Энгэр задгайлан шатсан зүрхээ хөргөж явсан 

	Би˗тэр үеийн хүн.

	Өмхий тагзыг өндөр цагаан харштай зүйрлэж

	Өргөө гэрээ гоождог пиндээ хав дарж

	Өвөөгийн нэрийг албаны анкетад тас нууж 

	Өндөр л болохоос Жанрайсэггүй сүмд гуагчиж явсан

	Би˗тэр үеийн хүн.

	Эхнэрийнхээ аавд “Зам явах”˗аа барин золгож

	Эргэлзэх бүрийдээ биеэ хүртэл чимхэж үзсэн 

	Эр нь хонжооч, эм нь сонжооч нийгэмдээ гутран

	Элдэв яриа гаргалаа хэмээн шийтгүүлж явсан

	 

	Аяа, би˗тэр үеийн хүн.

	Алдах ч юмгүй, адлах ч юмгүй 

	Өнөө л үеийн хүн.

	Өөрөөр би яалтай билээ!

	1990.01.24.

	 

	 


…ХҮМҮҮН БУЮУ БИ

	 

	Хайрам говийн гүрвэл, 

	Хатан Туулын загас

	Аль нь болохоо мэдэхгүй, 

	Хаанаас ирээд хэн

	Аваад явчихыг мэдэхгүй, 

	Халуун зуны ямар өдөр

	Галав юүлэхийг мэдэхгүй

	Харанхуйдуу хүмүүн буюу би.

	Галууны өндөг шиг дэлхийдээ

	Ганцаараадаа гутраагүй, 

	Ганцаар бишийгээ ч мэдрээгүй, 

	Гаслам улаан нарныхаа дор

	Ганцхан хором ч амраагүй, 

	Галзуу цагаан дарсандаа л 

	Мансууранхан жаргах

	Гайхалтай хүмүүн буюу би.

	Гал халуун нар луу ч

	Гараа сунган сарвалзах, 

	Гадаад далайн зүг 

	Пуужин нисгэн тоглож, 

	Гайхамшигт хувьсгалуудыг хийж

	Уйслаан тайлах, 

	Гарз нохой адил бас

	Гинжиндээ цовхчих

	Галзуудуу хүмүүн буюу би.

	Өөр ханьгүй дэлхийдээ бол

	“Өвөг минь бич билээ” гэж ханхалзах, 

	Өөр ханьтайгаа мэдчихвэл

	Өөрийгөө шоргоолж мэт санагалзах, 

	Чингис шиг гаригийн 

	Сүр сүлдэнд биширч

	Чинлүүрийн одны орд руу 

	Алгаа хавсран залбирах

	Арчаагүй хүмүүн буюу би.

	Өөрийгөө таних сан гэж

	Олоон зуун тарчилсан, 

	Өөр гаригийн тухай 

	Олоон домгийг товчоолсон, 

	Өлмий, дагзыг босоо холбосон

	Өөр дүрсийг бишрээгүй, 

	Өвчүү цагаан таваг ирэхэд

	Нуугдах газраа ч олоогүй, 

	Өвлийн сүүл сарын 

	Хазаар өвсний л дайтай

	Өчүүхэн хүмүүн буюу би!

	1990.12.10.

	 

	 


ХҮНИЙ Л ХОРВОО

	 

	Нэг.

	Монголынхоо төлөө үг хэлбээс 

	Модоо барьсан гуйранчин болох 

	Хүний л хорвоо.

	Ардынхаа төлөө ам ангайваас 

	Ад үзэгдэн шоовдор болох 

	Хүний л хорвоо.

	Богд Чингисээ дурсан

	Цээжээ дэлдэн хашхиравч 

	Босоод ирдэг нь даанчиг цөөхөн 

	Хүний л хорвоо.

	Сүх жанжнаа дурсан

	Сүр үзүүлэн бархиравч

	Сөхрөөд өгдөг нь даанчиг олон

	Хүний л хорвоо.

	 

	Хоёр.

	Хүн чулууны сормос ч 

	Элэгдэж амжихгүй ахархан

	Хүний нас гэдэг тиймхэн богино атал

	Хуйнд нь эвхсэн сэлэм 

	Хугараад огштол урвах 

	Хуурамч энэ хорвоо

	Хүний л хорвоо.

	 

	Гурав.

	Царай сайтай нь бөгсөө арилжих

	Цадигаа алдсан нь Монголоо ч арилжих

	Цалингаа голдог нь сар луу ч тэмүүлэх

	Цайлган сэтгэлтэй нь шоовдорхон хоцрох

	Овоо нэг чөлөө тавиад өгвөл

	Орчлонг тэврэхийг хүсэж

	Олны өвөр лүү шуранхайлж

	Эгээ л нэг уухай хашхирах нь холгүй

	Энэ чинь хүний л хорвоо.

	 

	Дөрөв.

	Нэгэн талд минь 

	Малын мөргүй болчихвол

	Нөгөө талд минь

	Хүний ч мөргүй болгох

	Арван зууны бүрэнхийд 

	Сужга мөргөсөн хамхуулыг 

	Ахиад ирлээ гэмээ нь

	Сувдан сэнтийд залах

	Аяа энэ, хүний л хорвоо.

	Чилэдү их баатрын 

	Амин газрыг төнхсөн

	Чингис их Богдын 

	Арслан тэргүүнээр тоглосон

	Үе үеэсээ ухаангүй

	Үсэн доорх саарал бодис нь жингүй

	Урд урдаасаа ухаангүй

	Улсынх нь сүлд, төрийнх нь түшмэд сүргүй

	Чойбалсан, Гэндэн хоёроор

	Толгой дээдэс нь мартагдаж байгаа

	Чойном, Зориг хоёроор

	Торгон цэрэг нь дуусаж байгаа

	Аяа энэ, хүний л хорвоо.

	 

	Тав. 

	Зусар зулхай цэцэглэж 

	Шударга үнэнийг улан дороо гишгэсэн

	Зуун эр хүн

	Нэгэн хөнжилд холбирч

	Ариун үнэнийг бор дарсаар усалсан

	Албандаа эзэн болдог нь 

	Есөн гараг шиг цөөхөн

	Аминдаа ашиг олдог нь 

	Ертөнцийн шивээ шиг олон

	Аяа энэ, хүний л хорвоо. 

	1993.01.31.

	 

	 

	 


БОЛОХГҮЙ, БАС БОЛОХГҮЙ

	 

	Нэг.

	Салхи хэдий хүчтэй ч нарны туяаг хугалахгүй 

	Сарнайн шунхан будгийг үлээгээд арилгаж чадахгүй. 

	Саяар мөнгөтэй байлаа чиг үхэл гэдгээс зугтахгүй 

	Сайн явдалт хүмүүний үнэн мөр арилахгүй ээ.

	 

	Шөнө хэдий харанхуй ч оддын гялбааг хаахгүй

	Шүүдэр буусан өвсний онгон үндсийг харлаахгүй

	Шөвөг хэдий үзүүртэй ч алхны толгойг даахгүй

	Шөргөн хашааны банзыг түүгээр хэзээ ч хадахгүй ээ.

	 

	Хүйт хэдий тачигнавч хүний сэтгэлийг царцаахгүй

	Хүрэлзэн цохилох зүрхний дөлийг унтрааж чадахгүй

	Хэрээ хэдий далавчтай ч Хэнтийн оргилыг үзэхгүй

	Хэдэн зуу наславч жигүүр нь цагаан болохгүй ээ.

	 

	Барс хэдий хүчтэй ч бяцхан зарааг базахгүй

	Байцын өндөрт гаравч үүлэнд хүрч чадахгүй

	Бадарчин хэдий тэнэмэл ч Байтагийн оройд гарахгүй.

	Балаг цалгийг тойровч бултын дундаас холдохгүй ээ.

	 

	Чулуу хэдий ургадаг ч модон адил үржихгүй

	Чухам чадлаараа хэвтэвч голын усыг элээхгүй

	Чив чимээгүй нөмрөвч зүрхний цохилтыг дарахгүй

	Чиний хэлсэн үгэнд би ердөө ч хотойхгүй ээ.

	 

	Хоёр.

	Үүрээр явчихыг үдэш нь мэдэж болохгүй.

	Үдшээр санахыг өглөө нь товлож болохгүй.

	Үүд болоод өрхөөр агаар хааж болохгүй.

	Үймэр, займар хорвоод санаснаар явж болохгүй.

	 

	Зүүдний яриаг өглөө нь бичиж болохгүй.

	Зүрхэн доторхыг өөр хэн ч мэдэхгүй.

	Зүгээр зүгээр суухуй өгөө аваа тэнцэхгүй.

	Зүйтэй, зүйтэй мөрөөдлөөр өрөөлийг жаргааж болохгүй.

	 

	Үүлэн хөлгөөр унаа хийж болохгүй.

	Үлэмжийн чанарыг алин бүхэн олохгүй.

	Урандөш хайрхнаа ачаалаад нүүж болохгүй.

	Унаад байгаа нулимсыг шүдээ зуусан ч барихгүй ээ.

	 

	Өдөн цагаан үүлээр оддыг үймүүлж чадахгүй.

	Өлөн цагаан хүүхнээр төрийг бариулж болохгүй.

	Өнгөрсөн өвлийн цасаар хороо хийж болохгүй.

	Өмнийг зорьсон шувуудад нутаг зааж болохгүй ээ.

	 

	Их усны мандлаар алхаад ирж болохгүй.

	Ингэн шаргал навчсыг буцаагаад өлгөж болохгүй. 

	Арван зургаан настайгаа эргээд золгож болохгүй.

	Андуу, эндүү хорвоод алдаагаа засахаар ирж болохгүй ээ. 

	 

	Дэлбэрсэн булгийг шороогоор дарж болохгүй

	Дэргэд унасан солирыг буцаагаад шидэж болохгүй.

	Дээр хөөрөх жигүүртний амыг барьж болохгүй.

	Доор нойрсох буянтнаас үг сонсож болохгүй ээ.

	 

	Үгээр хэлснийг цусаар арчиж болохгүй.

	Үзгээр бичсэнийг сүхээр арилгаж болохгүй.

	Өнгө болоод нас нь тэнгэрийн солонго шиг хорвоод

	Үйл заяа хоёроо урьдаас мэдэж болохгүй ээ.

	1991.12.17, 1992.08.10.

	 

	 


НӨХДӨӨ ДУУДАХУЙ

	 

	Улаанбаатарын гудмаар 

	Дэлхийгээ олохгүй гуйван явна аа.

	Урд хормойгоо гишгэчин, 

	Дэндүү бөхийн сажилж явна аа.

	Толгой дээр минь туг байтугай, 

	Малгай бий бил үү.

	Тоосны холдоо шаргалтан одсон 

	Нөхөд минь хаа байна?

	 

	Гэрэлтэй хонхны дуугаар

	“Гэсгүй” болж явлаа.

	Гэнэн тэнэгээ дуудуулан, 

	Амаа асуулгаж явна аа.

	Гэрээ засахын өмнө 

	Төрөө засалцаж явлаа.

	Гэгээ тасрахаас өмнө 

	Цүү шиг шидүүлж явна аа. 

	 

	Утаатай юу, гулгаатай юу 

	Их хотын гудмаар би

	Урт үсэндээ дарагдан, 

	Улам бөгтийн гэлдэрч явна аа.

	Магнай дээрээ малгай байтугай, 

	Тангаргаа залсан бус уу.

	Мартсанаа сануулж, унтсанаа сэрээдэг

	Нөхөд минь хаа байна?

	Мөн ч олон хүн

	Хонхон дуунаар сэрсэн биш үү.

	Мөр нь гялалзах хүүхдүүд 

	Бөн бөн нулимстай ажээ.

	Мөөр, мөөрөө нийлүүлж 

	Тэргэн дугуй хөдөлсөн биш үү.

	Мөчиг, тачиг хөгшид 

	Бөөр зүрхэндээ айдастай ажээ.

	Гэрийн хатавчинд барс бүү хэл, 

	Басар ч үл харагдана.

	Гэргийчүүл бүү хэл, хүүхэд шуухад 

	Монголынхоо буяныг Жунгаа руу зөөнө.

	Төрийн ордонд арслан бүү хэл, 

	Барс ч үл үзэгдэнэ.

	Түмэн олон дор дороо

	Исээгүй тараг шиг чимээгүй ээ.

	 

	Үүний л учир би 

	Улам бөгтийн сажилж явна аа.

	Унааширч гүйцсэн хонгор морь шигээ

	Улстайгаа цуг зүдэрч явна аа.

	Гэрэл зуусан хонхон дуугаа

	Гэртээ л хааяа аялан сууна аа.

	Гэнэн тэнэгийн дансанд ороод

	“Гэнэдсэн” ухаанаа шүүлгэн сууна аа.

	Гагцхүү харин

	Ганцаардах бүрий саравчлан

	Гал, ус руу хараачлан

	Гараа сарвайн хашхирах мину:

	“Урт мориндоо сундалдаж явсан

	Уужим дээлдээ багталцаж өссөн

	Нөхдийн түрүүнд нөхөрлөж ирсэн

	Нөхөд минь та нар хаа явна аа?”

	1993.12.12.

	 

	 


НҮГЭЛ

	 

	Бодь модны дор ирж нэгэн цагийн бясалгалд сууваас 

	Босон, сунан залбирмаар нүгэл олныг хийжээ.

	Борхон зүрхний ховдолд нуугдан орших булаг дэлбэрч

	Болор тунгалаг мэлмийнээс нулимсан горхи сувдрах ажээ.

	Нүүрэндээ үстэй араатныг нүцгэн ялсан оюуны омгоор

	Нүгэл чиг нүглийг хууран нигүүлслээ мартсан хүний өөдөс

	Заадал нь үгүй бөмбөрцгийг ганцаараа эзэгнэх эрхтэй гэж

	Зулай дээрх нарандаа ял заалдсаны нүгэл энэ үү.

	 

	Бодь модны дор сууж эргэн тойрноо ажих аваас

	Булуу булаалдсан ноход адил хөрсөн манцуйгаа сэмлэжээ.

	Буруу талын дөрөө мултлан хүндлэх уулсаа

	Буурал дээдэс сэрвэл танихын аргагүй сэглэжээ.

	Арван долоотой охин зүсээ тольдон мэлмэрдэг

	Ариухан нүдэн булаг эхэр татан ширгэжээ.

	Аянчин саран шөнөдөө туулж дүүрдэггүй нуурын

	Арвайн тал шиг мандлыг элсэн далай болгожээ.

	 

	Бодь модны дор сууж зүрхээ чагнан үзэх аваас

	Бор борхон гэрүүд модон хашаагаар хиллэжээ.

	Буруу, зөв харан, баруун солгойгүй аашилж

	Бүлээн сүүний өртэй аав л, ээжээ гомдоожээ.

	Эрин зууны шуугиан˗өчигдрийн бүтээсэн гайхамшгаас

	Эмгэд, өвгөдийн сонсоогүй түмэн өвчин дэлгэрчээ.

	Эл хульхан талын шаргал зэрэглээнд хахаж

	Эхээс гарсан унага зургаан хөлтэй төржээ. 

	 

	Бодь модны дор сууж зүүдээн тайлан үзэх аваас

	Бороо зүсрэх тэнгэрээ уйсаж нэгэн хараажээ.

	Богинохон харагдаад өнгөрөх өдөр өдрийн наран дор

	Бус олон хүмүүнтэй хараал зүхлийг урсгажээ.

	Энгүй агаарт цацсан нүднээ далдын урсгал

	Энэхэн алд биеийг нэхмэлийн зүү шиг сүлбэжээ.

	Эрээ цээрээ алдсан далай зүгийн явалдаанд

	Эрээн зовхитой хүүхэн савны гадуур жирмэжээ.

	 

	Бодь модны дор ирж нэгэн цагийн бясалгалд сууваас

	Болох болохгүйн зааг зурайж нүглийн сав дүүрчээ.

	“Боль хүү минь, нүгэл” гэж өнөөдөр хэн сандарна вэ?

	Буян болоод нүглийг бурхан л зөвхөн ялгадаг гэж үү?

	 

	Бодь модны дор сууж нэгэн цагийн бясалгал үйлдвээс…

	Бодь модны дороос босов, эргээд л нүгэл үйлдэхээр...

	1989.11.05.

	 

	 


АЛТАН НАРЫГ ШҮТМҮҮ

	 

	Сэм сэмхэн зүрхэнд айдас хүйдэс хургах юм.

	Сэрэх, зүүдлэх бүрдээ алтан нарыг шүтэх юм.

	Сэрүүн намрын өдөр үхэлд нэг ойртсон сон.

	Сэвсгэр зулайтай үрсээ өнчрөөх нэг дөхсөн сөн.

	Тэр л газар шороонд шингэх учиргүй байсан биз.

	Тэрлэг дээлээ жиндтэл одоо айгаад яанам бэ.

	Тэнгэрийн зардас тэгэхэд хэнийг таалсныг бүү мэд.

	Тэргэн дугуйн дороос амьд гарсан хувь минь бий.

	Амин бүхнийг цогцлоосон алтан нарны мэлмий дор

	Аав л, ээжийн хүүхдүүд салан оршдог ёсон бий.

	Амраг хайрын хараацай алсын холоос тэмүүлэвч

	Алдхан зайны газраар жиргээд зөрдөг тавилан бий.

	Найрлуулж анхлан авчраад уйлуулж аваачдаг хорвоод

	Намрын навч шиг ахархан үзэгдээд салдаг заяа бий.

	Нандин зүрхний нулимс хатах нь үгүй хорвоод

	Нойтон зовхитой ээжийн минь түмэн үдшийн залбирал бий.

	Шүүдэр буудаг үүрийн сиймхий нэгэн зайгаар

	Чүдэнзний мод шиг амийг аваад явчихдаг гачлан бий.

	Сүүмэн сүүмэн асах сөөмхөн лаа дуусваас

	Шүлгийнхээ бичээгүй шадад хоргодоод үлддэг гаслан бий.

	Арван цагаан буяныг амжуулж бүтээснийг бүү мэд, 

	Арван хар нүглийг алгасан тойрсныг бүү мэд, 

	Алаглан давхарлах солонго шоргоолжны үүр лүү нумарсан

	Аглагхан талтай Монголдоо амьд үлдсэн хувь минь бий.

	 

	Сэм сэмхэн зүрх минь наад л цаадыг тунгаах юм.

	Сэр сэрхэн салхиар амьсгалж явах сайхан юм.

	Сэтгэл хазгар биш бол, хөл хазгар хамаа юу.

	Сэрмэн нүдтэй үрсдээ харагдаж явах сайхан юм аа. 

	1989.10.18.

	 


ЭРЭГ ДЭЭР

	 

	Гараа салаавчлан дэрлэж

	Их мөрний эрэг дээр хэвтэнэ.

	Ганганан гунганах шувуудын дуун 

	Эмзэг зүрхний утсыг хөндөнө.

	Тэнгэрт ганц ч бөөн үүл 

	Аялан зорчих нь үгүй атал

	Тэртээд миний сэтгэл 

	Амрагийн хойноос нисэн одох адил.

	 

	Их мөрний мандлаар

	Усны бөмбөлөг хойно хойноосоо цуварч

	Эргэж хариад цааснаа буулгах

	Ганц нэгэн од шиг мяралзана.

	Ирвэгэнэн холдох давлагаа нь 

	Миний горьдлыг алсын алс руу тээж

	Эрдэмт олны их урсгалд

	Нийлүүлэн, нийлүүлэн завдана.

	 

	Голын тэртээх эрэг˗

	Миний очоогүй газар нутаг.

	Гоо зүсээ тольдох бургас˗

	Миний учраагүй эрхэмсэг хүмүүс.

	Их мөрний усан цутгах далай˗

	Намайг унших түмэн зүрх.

	Эндээс босоод миний гишгэх мөр˗

	Намайг улдаах түмэн заадас.

	1984.04.12.

	Хэрлэнгийн хөвөө.

	 


Зохиогчийн тухай товчхон

	 

	Хэнтий аймгийн Норовлин суманд төрсөн. Бичин жилтэй. Усан хангамж, ариутгах татуургын техникч˗технологич мэргэжилтэй. 

	1977 оноос Дорнод аймгийн Ус суваг ашиглалтын товчоонд засварчин, ахлах техникч, ерөнхий инженер, 1990 оноос аймгийн «Дөл» сонин, Чойбалсан хотын «Баянтүмэн» сонин, радио, телевизийн студид сурвалжлагч, оператор, найруулагч, 1993 оноос «Ил товчоо» сонинд сурвалжлагч, хариуцлагатай нарийн бичгийн дарга, «ЗГМ» сонинд сурвалжлагч, «ЗМ» сонинд албаны дарга, 1998 оноос УИХ˗ын АХЭ˗ийн бүлэгт хэвлэл мэдээллийн зөвлөх, 2000 оноос Ардчилсан Намын Хэвлэл мэдээллийн албанд улс төрийн ажилтан, «Landerspiegel» сонины эрхлэгчээр ажиллаж байсан. 

	Яруу найргийн «Ялалтын симфони» (1984), улс төр, эдийн засгийн нийтлэлийн «Хөшүүрэг» (2004) номууд туурвиж, Михайл Веллерийн «Авсанд хэвтээ хүн» (1999), Фердинанд Оссендовскигийн “Хүн, араатан, бурхад” (2000), Георгий Плехановын “Улс төрийн гэрээслэл” (2001), Эдуард Тополийн “Кремлийн эзэгтэй” (1998), “Ор хөнжлийн Орос орон” (2005), Моррис Славины “Илдэн доорх Эберчүүд” номуудыг орчуулан хэвлүүлсэн. Монголын зохиолчдын эвлэл, Монголын сэтгүүлчдийн нэгдсэн холбооны гишүүн. МЗЭ˗ийн шагналт, МСХ˗ны «Ган үзэгтэн» (1995), «Ил товчоо» (1996), “ЗГМ” (1997), “ЗМ” (1998) сонины тэргүүн бичлэгийн шагналтан. 

	2005 он. 

	
Notes

		[←1]
	 1939 оныг одоогийн Чойбалсан хотын урдуур нутгийнхан “Бөмбөгтийн жил” хэмээн нэрлэдэг.

